
                            Абдуселим  ИСМАИЛОВ

СУВАРРИН  ГЬАФТЕ

Сентябрдин вацран кьвед лагьай гьафте Дагъустан Республикада суваррин-
ди хьана. Гьич садрани тахьай хьтин зурба мярекатар кьиле фена. Уьлкведин 
гзаф регионрай мугьманар яз чIехи делегацияр атанвай. Шегьердин кьилин 
куьчеда, Урус театрдин вилик, СтIал Сулейманан багъда,  кьилин майдандал 
туькIуьрай сейнейрал чIехи концертар къалурна. Са шумуд юкъуз Магьачкъа-
ла шегьер чи уьлкведин цIудралди халкьарин музыкальный искусстводин ве-
килрин манийрини макьамри къачуна. Вири мярекатар санлай къачуна къимет 
гайила – им Россиядин халкьарин садвилин Йисан программадин зурба вакъиа 
хьана.

Фадлай зурба гьазурвилер акуна, икьван йикъара ихьтин зурба мярекатар 
кьиле фин патал зурба такьатар серф авунни тIебии кар я. Гьавиляй суваррин 
мярекатрик кIватI жезвай шегьерэгьлийрин арадай жуьреба-жуьр суаларни 
ван жезвай: Вучиз..? Вуч патал..? Гьикьван..? ва икI мад.

Абурни айибиз жедач, гьелбетда. 
Амма суварар тавунани виже къведач. СВО-дихъ галаз алакъалу яз, гуь-

гьуьлар серин  тир инсанриз, рикI аладардай, къалабулух кутазвай фикирар-хи-
ялар, дердияр кьезилардай сятер ва декьикьаяр чарасуз герек я. Уьлквединни 
халкьдин, регионринни гьардахъ вичин чIал ва деринриз дувул янавай адетар 
авай халкьарин садвал гьа ихьтин мярекатралдини мягькем ва лигим авун ча-
расуз я.

Сентябрдин суваррик республикадин вири районар экечIна, чкайрални хей-
лин мярекатар тухвана. Районрин милли манийрин ва кьуьлерин коллективар 
меркезда кьиле фейи шадвилерин активный иштиракчияр хьана.

ЦIинин суваррихъ са важиблу кьетIенвал авай. Квекай ам ибарат тир ла-
гьайтIа, сифте яз уьлкведа Россиядин халкьарин чIаларин Югъ къейд ийизвай. 
Малум тирвал, уьлкведин Президент Владимир Владимирович Путина вичин 

указдалди, Россиядин халкьарин чIаларин Югъ Дагъустандин халкьдин шаир 
Расул Гьамзатовахъ галаз алакъалу авуна ва халкьдин шаир дидедиз хайи югъ 
тир 8-сентябрь суварин югъ яз тестикьарна. 

Адет яз, гьар йисуз Расул Гьамзатов хайи йикъара тухузвай «Лацу дурнай-
рин» суварни гьавиляй чIаларин йикъан пайдахдик кваз кьиле фена.

Суваррихъ кьетIенвилер мадни авай. Месэла, Дербентда, «Ватанперес» 
паркдиз жегьилрин фестиваль илифна. Магьачкъаладин Пушкинан тIварунихъ 
галай куьчеда ва СтIал Сулейманан багъда сеняткарвилин ва ктабрин ярмарка-
яр кьиле фена. Вири и йикъара шегьерэгьлияр милли тIуьнрин алачухри желб 
ийиз хьана.

Малум тирвал, 20II-йисалай эгечIна, сентябрдин вацран цIувад лагьай юкъ-
уз  Дагъустан Республикадин халкьарин садвилин югъ сувар яз къейдзава. ЦIи 
и югъ иллаки шаддиз ва кьакьан дережада аваз кьиле фена. Ам суваррин гьа-
фтедин кукIуш хьана. Вири жигьетрай.

 СтIал Сулейманан багъда кутур суфра, саки виш метрдиз кьван туькIуьрай 
чи, Дагъустандин, ва гзаф маса халкьарин адетдин тIуьнривни маса няметрив 
ацIанвай столар Гиннесан ктабда гьатуниз лайих мярекат хьана. Шегьерэгьли-
яр ва мугьманар акур шикилрилай, дадмишай кьван тIуьнрилай ва няметрилай  
кьадар авачир кьван рази тир. ИкI тирди абурун шадвилив ацIанвай чинри къа-
лурзавай, сада-садаз гафаралди гузвай къиметрай ван жезвай. Куьрелди, мяре-
катар тежер кьван тешкиллувилелди ва гзаф инсанрин иштираквал аваз кьиле 
фена.

-Икьван инсанар аваз заз и парк садрани акурди туш…
-КIан хьайила, тешкилиз алакьда чибурулай…
Ихьтин фикирар, къиметар гьар камуна япарихъ галукьзавай.
Гьелбетда, суварар, гьафтеда давам хьайитIани, куьтягь жедай затIар я. 

Адан кимивилер, кIанз, кьилиз акъудиз тахьай терефар гуьгъуьнай веревирд 
ийидайди я. Аквадай хьтин нукьсанар и суваррикни квачиз хьанач.

Амма чун мугьманрал хквен. 
Виридалайни артух фикир властрин патай желб хьайиди суварин юкъуз ре-

спубликадиз Россиядин Федерацидин  Федеральный Собранидин  Федераци-
дин Советдин председатель Валентина Ивановна Матвиенко атун хьана. 

Регионрин делегацийрикай рахайтIа, сифте нубатда Якутиядин векилрикай 
лугьун герек къвезва. И яргъал республикадай I6 кас шаирар ва писателар, чка-
дин халкьдин собранидин депутатар ва властдин маса хилерин векилар атанвай. 
Абуру якут чIалаз таржума авунвай Расул Гьамзатован яратмишунрин чIехи 
ктабни савкьват яз гъанвай. Абурун фикир чи республикадин яратмишдайбу-
рухъ ва абурун тешкилатрихъ галаз алакъаяр кутIунун тир. Гьа са чIавуз абуруз 
чпин милли литературадин бине кутур ва халкьдин арада савадлувал хьунал ва 
чирвилер гунал машгъул хьайи шаир Алексей Кулаковскийдин яратмишурин 
ктабни Дагъустандин чIаларал таржумаяр аваз акъудна кIанзавай. 

Гьайиф хьи, чи республикадин халкьарин культуради ва адетри, ацукьун-къ-
арагъуни ва шад мярекатар тешкилна тухуз алакьуни гьейран авур мугьманрин 
чIехи десте вири патарихъай рази яз хъфенач. Абуруз властрин патай фикир гу-

дай, кьабулна, са ихтилат-суьгьбет ийидай мумкинвал хьанач. Расул Гьамзато-
ван яратмишунрин ктаб гваз атунин патахъайни ирс-сагьибрин патай гуьзлеми-
шиз хьайи майилар абуруз акунач. ЯтIани Дагъустандин писателрин Союздихъ 
галаз и яргъал региондин яратмишдай къуватрин  алакъаяр мягькем жедайдахъ 
абур инанмиш хьана. Алексей Кулаковскийдин яратмишунрин ктабни Дагъу-
стандин чIаларал чапдай акъатун патал аквазвай гьазурвилер абуруз чпин ви-
лералди акуна. Агъадихъ чна гузвай гъвечIи поэмани, шиир лагьайтIани жеда, 
гьавиляй таржума авунвайди я. Буюр, таниш хьухь якутрин классик-шаирдин 
са эсердихъ галаз.

          Р И К I
    (Куьруь поэма) 

Вун хъсандиз рахазва,
Гафар я гуьрчег.
Амма зани лугьун ваз
Зи гафни керчек.
Вун зи кьилел агъа я, 
Юлдашни я зи.
Иесини гьа сад я
Кьилел алай чи.
Гзафбур къвез дуьнедал,
Алаз кьве кIвачел,
Ашукьарна чун ада
Анжах са вичел.
Адаз я чи къуллугъни,
Гьуьрметни пара,
Чун адавай садрани
Жедай туш чара.

И дуьнедал тежедай 
ЗатIни авай туш.
Гьич садрани кьейиди
Чандал хтай туш.
Амукьдай туш хайиди
Кьин тавуна гьич, 
Ажал галаз дуьнедай
Фин тавуна гьич.
Дуьньядал къвез, хъфизвай
Мугьман я инсан.
АкIурзавай гьар садахъ
Вичин сурун къван.

Яшамиш хьун кисна мез,
Секин ацукьун,
Нефес къачуз явашдиз, 
Дертсуз амукьун,
Кьуьзуьвилихъ, кукра хьиз,
ГалчIур авун хур
Кьабул жедач чавай, я
Жедач чаз мажбур.
Уьмуьр ийиз гурлуди, 
Дерин яз нефес,
Туькьуьлвилер туькьуьниз,
Ачухдиз хъуьрез,
Фин паталди хан герек
Гьар са кас вичин
Дердер-гъамар алудиз, 
Виликди йигин.

Сивел мани алачиз, 
Текдиз амукьун,
Пулар кIватIиз, девлетрал
ТIиб яз ацукьун,
Кефливилер, гунагьар
Квачиз, амма пак
Крарини ял тавун
Квай хесет туш чак.
ХъуьтIуьз-гатуз – гьамиша
Михьи къастар гваз,
Анжах жуван зегьметди
Гайи  пулар гваз,
Къачуз абурухъ шадвилер
Жуваз кIамай кьван,
Яшамиш хьун – им кеф я
Уьмуьр амай кьван.

Алцум тавун деринар,
Кьакьанар такун,
Писвилериз къимет гуз,
Хъсанвал тавун,
Гьахъвал патал гьуьжетра
Нагьахъвилер хуьн – 
Чаз гьич течир крар я,
Тийидай къуьхуьн.
Къекъуьн ва гьакI акъудун

Мурадар кьилиз,
Алукьун ва къахрагъун,
Къекъуьнар кьецIиз,
Пехил ийиз душманар,
Жагъуриз дустар,
Яшамиш хьун мурад яз – 
Ингье чи къастар!
Уьмуьр гена куьруь жез,
Катзава вахтар.

Эгер чна гьар сана
Къурмишиз демер,
Ичкини хъваз хьайитIа,
Хкудиз кефер, 
Къумарбазвал авуна
Гьар йикъан пеше,
Кьил кефли яз гьамиша
Крар физ ише,
Хъсан ксар патав гваз,
РикIиз чими тир,
Агъсакъалар кьилеллаз,
Камал дири тир,
Са важиблу халадив
Крар жез герек,
РикIин дуст яз эгечIна
Рушав са гуьрчег,
Гьуьжетрани къалра жез
МуьтIуьгъвал гвачиз,
Къуватлуяр магълубиз,
Гьич дамах квачиз,
Хата-бала алудиз,
Физ анжах вилик,
Рекьер цIийи яргъариз
ТIушуниз кIвачик, 
Туьнт балкIанар муьтIуьгъиз,
Миргерни тамун,
Гурлувилер алудиз
Гьуьлуьнни вацIун,
Дагъларилай кам ягъиз,
Уьлквейриз физ цIийи,
Хъсан ва пис кIватI хъийиз
Рекьера цайи, 
Уьмуьрдикай лезет кваз, 

Галайди ажал
Аннамишиз ва гьакIни
ЧIавалай аял
Чиз, дуьньядал хана чун
Яшамиш патал.

ЭкъечIдай хьи алудиз
Заманайрай дегь
Рагъни, варзни кьилеллай
Якутидай рехъ,
Гадни гатфар, зулни кьуьд
Алудиз йигин,
Артух тади тавуна,
РикIни яз секин,
Чиз, дуьньядал атанач
Чунни гьакI бада,
ЯтIани  вун акьуллу,
Ахмакьни пара.
КIан туш хьи ваз чан кумаз
КIвачерал кьурун?
Я туш умуд туш хьи ви
Ажал гьич татун?
Я туш вун пак къужадиз
ЯтIа гьа ухшар
Шадвал, тIарвал течизмай
Пара яз яшар,
Ивидик цIай кумачир,
КIвалахиз акваз,
Мукъаятдиз, явашдиз
Вегьез гьар са кам,
Фикир-хиял сагъ амаз,
Чанди ганвай чам?..

Вун рекьида харж хьана
Гайи кьван йисар,
Алава яз тахгана
Артухан йикъар, 
Сурузни вун эвичIда,
Тахвуна дадмиш
Авачир ви харманда
Маса яр-емиш.
Сурани вун терг жеда,
Жедач яшамиш,

Ви жибинра авайдал
Хьана дуланмиш.
Хайи чили хугудач
Вичин чимивал,
Алачухди къахлурдач
Вичин кIанивал,
Адалай мад къерехдиз
Физ тежез месел
Куьтягь жеда уьмуьр ви – 
Уьмуьр физ къецел…

Ваъ! За жуван иеси
Мажбурда тухуз
Маса уьмуьр, чагъинда
Амай кьван чIавуз.
Къаткиз ахпа агакьда
Лакьанда сурун,
Амачирла кузвай рикI
Кьефесда хурун.
Иви рекъиз, акъвазда,
Дамарра акIиз,
ЦIрана гъил-кIвач михьиз,
Жедайла ажиз.
Ахпа ая чIехивал,
Къалур кьилеваз,
Хьухь зи агъа, пачагь зи – 
Зур це вижеваз.
Вун зи юлдаш тушни бес,
Санал тIуьр нефес – 
Зидни тир ам, видни тир - 
КIарабрин кьефес.
                                      

 1912

             Таржума авурди
             Абдуселим Исмаилов я.

                                             Расим ГЬАЖИ

ГЬУЬЛЕРАЛЛАЙ  ЛЕЗГИЯР
 

Муьзеффер  Меликмамедоваз.

X
Гатун сифте кьилер тир. Гьуьлуьн гатун, лугьузва за. Вучиз лагьайтӀа, 

гьуьлуьн гад – къураматдин гад, ибур сад туш. Иллаки гатун сифте кьилер. 
Къураматда гатунни гатфарин арада авай мензил аквадач. Гьисс ийиз жедач. 
Дуьз я, тӀебиат гьарайиз жеда, вич къалуриз алахъиз жеда, амма инсандиз аква-
дайди вуч я? Цуьквер? Чубарукар хтун? Перер ягъун? Кьуьгъверар цан? Тумар 
вегьин? Умун гьаваяр?..

Фикир тагудай инсандиз гьа и лишанарни аквадач. Амма гьуьлуьн гатфар ва 
я гатун сифте кьилер... Сад лагьайди – гатфариз гьуьлел рухвар хьтин муркӀар 
жеда. Канабдин рухвар. Бирдан къизмиш жеда гьуьл, пехъи жеда гьуьл, башла-
мишда ада и канабдин рухвар гадариз, юзуриз, ахпа къудгъун жеда ятар, аквада 
ваз, канабдин рухвар цава къугъвазва, акьазва сад сада, гьуьл са жегьеннемдиз 
элкъвезва, цӀуд метр вилик са затӀни аквадач, палубадал акъвазиз хъижедач, 
гьуьлни цав какахьда сад садак, гими, талаш хьиз, гадриз жеда лепедилай ле-
педал, иллюминаторарни ци басмишда, им югъ ятӀа, йиф ятӀа кьил акъатдач...

Каспи гьуьлуьн гатфарар гьа ихьтинбур жеда.
Ихьтин йикъар алатнавай.
Гатун сифте кьилер тир. Умун гьава авай. Гьуьлни секин. Гзафбур палуба-

дал экъечӀнавай. Ихьтин юкъуз, ихьтин, кьейиди кучудиз кӀан тежедай, цавни, 
гьуьлни хъуьрезвай юкъуз, гьуьлуь цав, цаву гьуьл къужахламишнавай юкъуз, 
мегер кубрикда ацукьиз жедани? Гьуьлуь, гуьзгуьди хьиз, цӀарцӀар гузва. Мур-
кӀадин рухвар аквазмачир. Яд чими хъанвай. Палубадал рагъ гузвай касдин 
чандиз регьят жезвай.

Кьин кьада за квез, Гьуьлуьн Аждагьанни экъечӀна вичин чкадал акъвазна-
вай. Гьамиша хьиз, кӀвачин кьилел. Сивени трубка.

_____________
Эвел виликан нумрада.

c ,*= 2

Ихьтин югъ гьуьлел алай касдиз суварин югъ я. Ихьтин югъ гьуьлеллайдаз 
Аллагьди ракъурнавай са савкьват я. Ун. Нисиналди. Нисинилай кьулухъ...

Нисинилай кьулухъ Каспидал чан атана лагьайтӀа, дуьз жедач. Адал чан гьа-
миша алайди я. Ам кьенвайди туш. Нисинилай кьулухъ садлагьана Каспи дили 
хьана лагьайтӀа, пехъи хьана лагьайтӀа, гижи хьана лагьайтӀа, чун гьахъ жеда.

Эвел Кефер патан гар къарагъна. Каспиди башламишна кушкушиз. Вуч ятӀа 
лугьуз, амма чун, гьуьлераллайбур, авамар, гьуьлерал алаз гьуьлуьн чӀал чида-
чир ламар, гъавурда такьаз.

Са сятда кьван Каспиди кушкушна, са вуч ятӀа хабар гана, ахпа тӀурфан къ-
арагъна. Ван алай. Уьфт язвай. Яд, сел хьана, са патахъ авахьзавай, вацӀ хьиз, 
дагъдин вацӀ хьиз, сад садал гадар жез, сада садаз чангар вегьизвай лепейрин 
ванци япар биши ийидай тӀурфан!.. Низ чида ихьтин тӀурфанри шумудни са 
гими Каспидин кӀаниз авуднатӀа, гьана мидаим чкадал эцигнаватӀа?

Дуьздиз ацукьна са кардал машгъул жез, ксуз хьун – мумкин кар тушир. 
Налугьуди, вун лелейралла. Гагь а кьилиз, гагь и кьилиз. Гагь полдиз килиг, 
гагь къавуз... Кроватдал къаткун? Гье! Къатук. КутӀунна кӀанда гьанал. ТуштӀа, 
кӀвачер а кьиле, гъилер и кьиле акӀурна кӀанда.

Йифди гьа икӀ хьана. Пака экуьнахъни тӀурфан яваш хьанач.
Вири гьуьл дере-тепе хьана.
Чаз, матросриз, акьван четин тушир. Чи кар штурвалдихъ акъвазун я. Курс 

тайин яни? Я. Яхъ штурвал мягькемдиз. Ахъаймир гъиляй. Амма механикрин-
ни дизелистрин гьал... Абур, язухар, яхцӀур дережа чими чкада галтад жезвай. 
Лелейраллай хьиз, галтад!

Вахта кувтягь хьайила, абур чир хъижедачир!
– Шемеее-ер! – гьарайзава абуруз Билиша. – Туьхуьмир!
Адаз жаваб гудай кас авач. Юргъун я вири. Галтад хьуни гьелекзава. Бат-

миш хьуникай кичӀе хьун? Батмиш хьун гьуьлераллайдан фикирдизни къведай 
кар туш. Батмиш жедалди. Гьамиша тӀурфанравай инсанар я, вердиш хьанва.

И юкъуз гьа пакамлай няналди кино къалурзавай. Виш сефер акунвай кино 
я: килигзавайдини са цӀуд кас я. Виш сеферда акурди яз. Вилер гьа экрандал 
алазва. Вирини киснава. Виридалайни тӀимил рахадай инсан, заз чиз, гьуьле-
раллай инсан я. Яраб акӀ вучиз ятӀа? Пул гайитӀани, кагьулдиз рахада.

Кьве кӀвачни вилик квай стулда (ам полдик кукӀурнавайди я) акӀурна, абур 
аралу эцигна, кьуьнтерни метӀериз яна, гъутарни ченедик кутуна, вири санал 
галтад жез, гагь агъуз, гагь виниз физвай экрандиз килигзава.

Налугьуди, ина са касни авач. Гьакьван секин я.
«Дагъустанди» суза ийизва... ЧӀакьраа-акь! ПӀакь-ра-акь!
– Буьркьуь хьанва, валлагь, хьанва! – икьван чӀавал киснавайбурукай сад 

рахазва. – Акваз-акваз хандакӀрай гьалзава...
Мадни хандакӀдиз авудзава!..
– Им старпом я! Гьам я, гьам я! ХандакӀриз гьалдайди гьам я...
Гьа ихьтин са-кьве гаф лагьана, кинодиз килигзавайбур мадни кисзава. 

Гьардан-бир ахьтин кьакьан лепеяр къвезвай хьи, гими гьа кьакьан лепейрин 
кукӀушдал хкаж жез, ахпа фуруз хьиз, агъуз гадар жезвай... Дагьардиз хьиз.

Нисиниз мукьва зини къурушвидин вахта тир.
– И тӀурфан кьвед-пуд суткада давам жедайди я – лагьана къурушвиди. – 

Низ чида Астрахандив мус агакьдатӀа?..
КӀаник палуба лепейри кӀевзавай.
КӀаник палубадал пайда хьайи касди гимидин вилик кьил вилик хвена кӀан-

завай. Лепе виликай къвезвай. Лепе къведайла, тадиз са куьхъ ятӀани ккӀана 
кӀанзавай. Мягькемдиз. ТахьайтӀа... Лепеди гваз фида вун.

Эхь, им гьахьтин са югъ тир. Гьеле чун гьинваа-ай! Гьеле халис мусибатни, 
халис шадвални, пашманвални вилик квай. Амма чаз абур жедайдакай хабарни 
авачир. Низ чизвай чи кьилел вуч къведатӀа? Чаз гьинай чир жедай? ГьикӀ чир 
жедай?

Гьа икӀ гагь лепейрин кукӀушрал хкаж жез, гагь дагьарриз аватиз, «Дагъу-
станди» вичин рейс давамарзавай...

Зун и гимидиз атай йикъалай инихъ заз садрани гьуьл и жуьре пехъи хьана 
акуначир. Гьуьлуьн винел пад вири – кьиляй-кьил каф тир. Гьуьл вири ргазвай. 
Лепеяр чангарал хкаж жезвай. Сад садал гадар жезвай. Абуру «Дагъустан» ал-
чудзавай ва, пеш хьиз, чпиз кӀани патахъ гадарзавай.

Бирдан садлагьана атай зурба, звер алай лепеди «Дагъустандин» палуба 
михьиз кӀевна. Кьве палубани санал! Заз бортунилай гьуьлуьз гадар хьайи са 
нин ятӀани кьил акуна. ТахьайтӀа, зи вилерикай карагзавайтӀа? И арада къу-
рушви штурвалдихъ акъвазнавай, зун, лагьайтӀа, адан кьулухъ. Ада са легь-
зеда штурвал зи гъиле вугана. Садни акуна заз, адан кьве вил заз килигна: 
адан кацин хьтин вилера кьве лампа кузвай. Къурушвили вичи вич кьилихъди 
гьуьлуьз гадарна. Ам лепедин кукӀушдаллаз, гьасятда гимидивай къакъатна. 
Ам гьасятда пехъи гьуьлуь туькьуьмна.

ЦӀийиз атай, са маса лепеди ам вичин винел хкаж хъувуна...
Яраб Аллагь им гьам тир жал? Гьа исятда зи патав гвай къурушви тир жал? 

И балугъди хьиз сирнавзавайди?
Чун чал хтайла лепейрин кукӀушрал са касни аквадачир. Ргазвай, сад садал 

гадар жезвай, сада садаз звер гузвай лепейрин арадай инсан акваз жедайни?
Штурманди тревога ганвай: «Человек за бортом!»
Гьасятда гьар сада вичин чка кьунвай. Тревога хьайила вуж гьинал жедатӀа, 

ни вучна кӀанзаватӀа, виридаз чизвай. Виридак къалабулух квай. Вуж я гьуьлуьз 
аватайди? Вучиз аватна? Белки маса гимидай я?

Бирдан чаз гимидивай яргъа Миндидин кьил акуна.
Вич лугьумир, лепеди къачуна фейиди Минди я кьван! Яраб адаз чи па-

тав къвез кӀанзавай жал? Къурушвидинни зи. ТахьайтӀа ам вучиз палубадал 
экъечӀнавай? Адаз вуч герек тир? Гьуьл акваз кӀанзавайни? Лепейриз килигиз 
кӀанзавайни? Низ чида?

Минди, виридалайни кьакьан, лацу лепедин кукӀушдаллай. Са легьзеда 
кукӀушдал хьана, ахпа ам дагьардиз аватна, вилерикай квахьна. Гуьгъуьнай ам 
чаз акурла, са маса лепеди адаз звер гана, туькьуьмна туна...

Са геренда чакай садазни я къурушви, я Минди – са касни ахкунач. За гьами-
ша кьегьал, мерд, къуватлу, къурушви хьтин инсанралди дамахдай, зун абурал-

ди такабурлу жедай, амма къедалди за садрани кьегьал инсан кичӀерхъандилай 
фад рекьидайди хиялначир. Кьегьал патал гьинал хьайитӀани ажал гьазур я. 
Кьуд пата. Гьамиша. Заз ам, шем хьиз, маса кас патал экв гана, вич къурбанд 
жедайди чидачир. Кьегьал инсандин, гьелбетда, тарифарда, адаз баркаллагь 
лугьуда, ам виридаз хуш ва кӀани жеда, ам вич сагъ амачирла. Гье-гье! Налу-
гьуди, ада и кьегьалвал алчах кичӀерхъанри вичикай суьгьбетар авурай лагьана 
ийизва. Налугьуди, адаз кичӀерхъанрин ва алчахрин тарифдин гафарин дарвал 
ава, игьтияж ава!

Гьелбетда, экипажда виридалайни къалабулух квай кас зун тир. Гьуьлуьн 
пехъи лепейрин ихтиярда авайди абуру туькьуьмзавайди, абуру незвайди зи 
арха, зи къурушви тир. Заз ам ина гьакӀ къурушви тушир, зи ватанни, зи мани-
ни, зи даяхни... зи вири тир. За тек са къурушви квадарзавачир, за абур вири 
квадарзавай. Гьа и юкъуз. Вири санал. Зи такабурвал, зи викӀегьвал, зи къуват, 
зи шадвал... вири квахьзавай. Гьуьлуь туькьуьмзавай!..

Гимидин ход дегишарнавай. Кьулухъ ход. Гила эгер гьа Минди тухвай хьтин 
лепе атанайтӀа, чун ада батмишардай. Шаксуз. Чаз герекди гьуьлуь незвайбу-
руз мукьва хьун тир. Абур къвердавай чавай яргъаз жезвай. ГьакӀ хьайила, ин-
санар къутармишун патал виридалайни эхиримжи мумкинвиликай менфят къ-
ачузвай. Вири къурбанд хьайитӀани. Им Гьуьлуьн Аждагьандин буйругъ тир. 
Ам вични капитанский рубкадиз атанвай. Ам штурвалдихъ акъвазнавай.

Зи вилер виридалайни, мумкин я, хци тир. Зи вилери гьар са лепедин кукӀуш 
фагьумзавай. Мукьуфдивди. Са гьихьтин ятӀани гьиссди заз лугьузвай хьи, 
кичӀе жемир, ам, ви къурушви, са тӀурфандивайни вичиз муьтӀуьгъариз же-
дай кас туш! Ам муьтӀуьгъ хьун патал халкьнавай инсан туш. Ам вич тӀурфан 
я! Исятда гьуьлел кьве тӀурфан ала. Сад къурушви, муькуьди – пехъи лепеяр, 
Бирдан за гьарайна:

– Ингьее-е-е ам!
Сифте заз, балугъдин лув хьиз, лепедикай хкечӀай кьуьнт акуна, ахпа къу-

рушвидин кьил акуна. Минди къурушвидик ккӀанвай.
Къучагъ къурушвиди гагь лепедик акатиз, гагь лепедикай хкечӀ хъийиз, ба-

лугъди хьиз, сирнавзавай. Зани адаз куьмекзавай. Валлагь, биллагь, куьмекза-
вай. Жуван рикӀин гьиссеривди.

– Батмиш жемир, къурушви, батмиш жемир, ваз минет хьуй, батмиш же-
мир!.. Чан Аллагь, вуна адаз куьмек ая!.. За къенин йикъалай гьамиша садакьа-
яр гуда, чан Аллагь, куьмек ая!.. За садакьа гуда, чан Аллагь, вуна куьмек ая!.. 
Батмишмир ам!..

За садрани Гьуьлуьн Аждагьандик икӀ къалабулух акатдайди фикирначир. 
Адан вилер, адан чин михьиз дегиш хьанвай. Вири санал къизмиш хьанвай.

Механикар, электрикар гьатта кок Варварани вини палубадал хкаж хьанвай.
– Господи! О господи! – минетзавай Варваради вилел нагъв алаз.
Виридан вилер лепейрал алай. Абуру вирида Миндидиз туьгьметарзавай. 

Игьтиятсуз хьана лугьуз. Амма Варварадиз аферин. Адани, за хьиз, вичин Ал-
лагьдиз акъваз тийиз минетзавай.

– О господи! Вуна абуруз куьмека, о господи!

Гими лепе галай къурушвидивни Миндидив агатзавай.
Гимидинни къурушвидин арада са къанни цӀуд метр амаз, Гьуьлуьн Ажда-

гьанди буйругъ гана:
– Стоп! Буюк! – гьарайна Гьуьлуьн Аждагьанди.
Старпомди буюк гъайила, пулеметдиз ухшар са яракь, Гьуьлуьн Аждагьан-

ди къурушвидал лишан кьуна. Гьа, легьзеда буюкди тфенгдин ван гана. Пекдин 
яргъи еб, са кьил буюкда амаз, муькуь кьил къурушвидин патав аватна. Ам чаз 
акваз-акваз къурушвйди кьуна. Зайни, старпомдайни кьведайни санал гьарай 
акъатна:

– Молодец, Джонс!
Гьуьлуьн Аждагьандини са гаф лагьана:
– Ду-у-урра!
Къурушвиди епин кьил кьунвай. И кар акурла, Гьуьлуьн Аждагьандин чина, 

валлагь-биллагь, зун гагь адан чиниз, гагьни къурушви галай патахъ килигза-
вай, – са гьихьтин ятӀани, хъвер хьтин нур гьатна. Вичин жуьреда, ам гъвечӀи 
легьзеда хъуьрена. Амма гьасятда мадни сугъул хъхьана.

Старпомди еб алчудиз, къурушвини Минди яваш-яваш гимидив агатзавай. 
Бирдан гимиди эвел чапла патахъ, ахпа эрчӀи патахъ ян гана. АкӀ ян гана хьи, 
чун са на гахъ ярх жез са жизви амукьна.

– Якорь! – гьарайна Гьуьлуьн Аждагьанди. Ада мад сеферда гьарайна:
– Мотоо-ор!
Вич лугьумир стармехни, муькуь механикни, мотористни... вири палуба-

дал зкъечӀнавай кьван! Двигатель акъвазайла, гими михьиз лепейрин ихтиярда 
гьатнавай. Стармехни, мотористар, цӀай илисайбур хьиз, агъуз катна. Гена хъ-
сан я, абурувай гьасятда двигатель худда тваз хьана. Чнани къурушвини Мин-
ди гимидиз хкажун патал подъемный кран кардик кутуна. Крандаллаз гьуьлуьз 
луьткве авудна, къурушвини Минди гимидиз хкажна. О, Гьуьлуьн Аждагьан 
чалишмиш хьана гьаа-а! Дирибаш итим тир! За акӀ лагьаначир. Къурушви па-
лубадал акурла, ам чина кус аваз, агъуз, вичин каютадиз хъфена.

Сад лагьай сеферда Билиша къурушви къужахламишна.
Ахпа чна къурушви каютадиз хутахна. Стармехди гидрокомпас ахъайна, 

ана авай кьван спирт цана, гъана каютадиз, гьа спиртдалди къурушвидин вири 
беден тӀушунна, Варваради Миндидин беденни гьа спиртдалди тӀушунна.

Им вуч тӀурфан тир, эхир авачир?
«Дагъустанди» чӀакьракьриз, иллюминатор лепейри кӀевдайла, за лугьудай, 

гьа исятда гими кьве пад жеда, ва чун гьуьлуьн кӀаниз фида. Чи эхир жеда.
Зи хиялдиз мадни лацу дишегьли, адан хъипи чӀарар, ранг янавай пӀузарар 

хквезвай.
Ахпа мадни аял вахтар...
Катрамакан. ШуькӀуь гумар акъатзавай гурмагъар. КупӀарин цӀаяр. ЦӀинга-

варзавай данаяр, бацӀияр, катзавай кӀелер... Яйлахар, Шагь дагъларин чӀафар...
Ахмакь зун... Герек жуван хуьре са тар акӀурдайди тир...



15

Гьа икӀ цла эцигдай са къванцин хийирни таганмаз, рекьел экъечӀнавай са 
валан хийирни таганмаз, гьуьлуьн кӀаниз фейитӀа, дуьньядилай юх хьайитӀа 
вучда?

Мадни зи вилерикай лацу дишегьли карагзавай...

XI
Сифтени-сифте Билишан ван акъатна:
– Гьурра-а! Къецеллайди са кеф я!
Къецеллайди, дугъриданни, маса дуьнья тир. Нурлу. Секин. ТӀурфан хьай-

иди ятӀани чир хъижезмачир. Мадни гьуьлуьн винел пата гуьзгуьди хьиз цӀар-
цӀар гузвай. Налугьуди, гьуьлуь мурк кьунва. Гьакьван секин. Галатнавай 
жеди. Акьван къизмиш хьана, акьван чалухна, вагьшивална, эхирни ингье, суст 
хьана. Гьа и йифиз заз ахварар аквадай. Ахварай лацу дишегьлиди заз теменар 
гудай.

– Гила вун итим я, – лугьудай. – Гила вун уьмуьрдиз гьахьзава. Гьахьа зи 
къужахдиз! Вун зи гъуьл я, гьахьа!

Зани лацу дишегьли къужахламишдай. Ада заз мадни лугьудай:
– Гила ваз чир жеда, уьмуьр вуч затӀ ятӀа.
За лугьудай адаз:
– Зи виридалайни масанди! Гьатта тӀурфан алай гьуьлерал ял ягъиз, са ге-

ренда вил мичӀайлани, зун вахъ галаз хьана, за вун рикӀелай алуднач. Ша за ви 
вили вилериз са темен гун...

Гьа и чӀавуз гавур Билиша захъ гелянай:
– Гьурра-а! Къецеллайди са кеф я!
Рекьиз кӀандай заз Билиш! Кьей хциз са маса вахт амачир, зун ахварай авуд-

дай. Мад гила вучда на? Хьайиди хьана. Ибур гьич, са маса карди зи рикӀ къар-
сурна. Старпом атана зи патав, кьилди захъ галаз рахана.

– И рейсинин эхирда ви земляк чакай чара жезва. Ваз лагьанани ада?
– Ваъ, – за кьил галтадна. – Хабар туш.
– Ам экъечӀзава.
– Вучиз?
– Вуна адавай вичивай хабар яхъ. Заз вавай хабар кьаз кӀанзава: ам вучиз 

экъечӀзава?
– Заз чидач.
– Акъвазра ам.
– ГьикӀ? Завай ам акъвазриз жедани?
– Жуван чӀалал рахух. Белки, Гьуьлуьн Аждагьандикай катзаватӀа, Гьуьлуьн 

Аждагьандиз вичиз и легендай экъечӀиз кӀанзава. Адаз а кар чизвач. Лагь адаз. 
За лагьана, яб гузвач.

За кьил юзурна.
– Чидач ман. Ам ина инжиклу авур кас авани?
– Са касни. Гьуьлуьн Аждагьандикай квез вуч ава? Квез ада са гаф кьванни 

лугьузвани? Ваъ.
Къурушви кубрикдиз хтайла, чун сад садаз килигна.

– Ваз вирида баркаллагь лугьузва, – лагьана за. – Амма вирида лугьузва, бес 
вун маса гимидиз физва. Садазни вун фена кӀанзавач.

– Амма заз физ кӀанзава, товарищ Муталлим, – лагьана ада. – Каспарда зи 
арзадал къул чӀугунва.

– Вун гьиниз фида?
– Владивостокдиз.
– Вучиз?
– РикӀи яргъариз вач лугьузва.
За кьил юзурна.
– Владивостокдиз финин патахъай лагьайтӀа, за арза вугана зур йис я. Гила 

адал къул чӀугунва. Шут-рашут авуна, зун рекье гьатда. Сефил жемир. Чин 
вучиз чӀурзава?

– Кагъаз хьайитӀани кхьихь. Кхьидани?
– Кагъазарни кхьида, ахпа зунни хкведа...
Зун къурушвидин вилериз килигна. Я Аллагь, яраб абура авай, кузвай лам-

пайри вуч лугьузвайтӀа? Ахьтин вилер адаз гьинай кьисмет хьайиди тиртӀа? 
Абур адан чанда авай къуват тиртӀа? Алакьун тиртӀа? Адаз Аллагьди ганвай 
са гьихьтин ятӀани бахтлувилин лишан тиртӀа? Заз чиз, адан вилера кузвай эк-
вер, нурар, ишигъар адаз Аллагьди ганвай са бахтлувилин, садахъни авачир са 
бажарагълувилин, алакьунин, гужлувилин лишан тир. Ун. Амма ам аквадай, 
ам хуьдай кас авач! Гьа и кар себеб яз, адан бахтлувал бахтсузвилиз элкъвена. 
Кьисмет чӀурна. ЯтӀани, ада кьилин агъузвалзавач. Итимсузвал ийизвач. Ал-
чахвал ийизвач. Мумкин я, вичин ватанни, вичин халкьдин руьгьни, музыкани 
кӀанивиляй ам абурувай мадни яргъаз къакъатзава. Нивай лугьуз жеда? Абу-
рухъ авай вичин пак гьиссер хуьн патал. Ун. Гьа гьиссер вичин рикӀяй садрани 
акъуд тавун патал. Гьа пак гьиссер рикӀеваз такабурдиз яшамиш хьун патал. Заз 
ахьтин инсанар авайди, хьайиди, мадни хъижедайди чида. Ламарин дестедик 
акатна, вичикайни лам ийиз кӀанзавач... Кард хьиз, такабурдиз. Кьакьанра сир-
навзава. Кард яз амукьзава... Ахьтин рухваяр авайди я. Сир туш: ватандивай яр-
гъавайдиз ватандин накьв нез кӀан жеда. Гьакьван ам ширин жеда. Ватандивай 
яргъаравайди ватандин къванерихъ галаз, рекьерихъ галаз, жигъиррихъ галаз 
рахада... Адаз гьа яргъара вичин кьеб ахварай аквада. КупӀарин гумадикай ни 
чӀугваз, леззет къачуда. Анжах яргъаравай халис итимди, вичин ватандин хци.

– Муталлим, – лагьана къурушви зи къаншарда акъвазна. – Муталлим, и са 
йисан вахтунда заз вун бегенмиш хьана. Гьамиша, гьинал хьайитӀани уьтквем 
хва хьухь! Чи дидейриз, чи бубайриз къунши халкьарини кваз чӀехи гьуьрме-
тар ийидайди тир... Гила малар пайда жезва. Лезги чӀалал рахаз чидай, кьве 
кӀвач квай малар...

За кьил юзурна: гъавурда акьазва.
Яваш-яваш, бембецӀ хьиз, галчӀур жез-жез, «Дагъустан» Бакудин портуниз 

хтана. Чун гимида амаз, къурушви Каспардиз рекье гьатна.
Нянихъ чун цӀийи рейсиниз экъечӀзавай. Гьа вахтунда къурушви чи па-

тав хтана. Виридав гъил вугана. Виридаз сагърай лагьана. Дуьз лагьайтӀа, ам 

вичин дафтарарни ктабар патал хтанвай. Вичин чемоданар къахчуз хтанвай. 
Авай-авачир вар-девлет...

За ам причалдал кьван рекье туна. Гимидай. Гьанал чун сад садан вилериз 
килигна, мягькемдиз сада садан гъил чуькьвена, ам гьакӀ акъвазнамаз, зун ги-
мидиз хтана.

Валлагь-биллагь, чи вири экипаж палубадал экъечӀнавай. Абуруз къурушви 
икӀ кӀани тирди за садрани фикирначир. Аквадай гьаларай, Минди къутарми-
шайдалай кьулухъ къурушви вирида халис кьегьалдай гьисабзавай. Язни тир. 
Ада авур кар тек-туьк жедай кар тир. Гьар нелай хьайитӀани алакьдай кар ту-
шир. Гила ахьтин хва чпивай къакъатна низ кӀан жедай? Садазни. Ахпа мадни 
са кар авай: къурушвиди са касдинни хатур хана лагьана ван хьаначир заз. Ам 
вич вичиз тир. Амма инсанрихъ галаз садрани векъи гаф рахадачир. Инсанриз 
чӀуру чин къалурдачир.

– Счастливого дальнего плавания, Джонс! – гьарайна Билиша.
Къурушвиди хъверна.
Зун инихъ-анихъ килигна. Тек са Гьуьлуьн Аждагьан палубадал экъечӀнава-

чир. Тек са гьам.
Чи двигателри ван къачунвай. Аквадай гьаларай, къурушвидин къаст чун 

рекье туна, ахпа чаз яргъай гъил юзурна, чакай чара хьун тир. Адет гьакӀ я 
эхир. Къураматда вуж амукьзаватӀа, ада гьуьлуьз физвайбур рекье тун герек я. 
Къурушвиди и адет чӀурзавачир. Адаз и адет чӀуриз кӀанзавачир.

Ингье, «Дагъустан» яваш-яваш цӀийи рейсиниз рекье гьатзава. Чун гьуьле-
лай цӀуьдгъуьнзава.

Къурушви чаз килигзава. Чун вири лал я. Гьайиф, ихьтин юлдаш квадариз. 
Гила чаз вири экипаждиз ам иллаки пара кӀан жеда. Вич чахъ галаз амачирла. 
Чи ихтилатар гьамиша гьадакай жеда. Им заз чида. Им адет я.

Якорь хкажна, чун ачух гьуьлуьз экъечӀдайлани, къурушви, гьа са чкадал 
гуьмбет хьиз акъвазна, чи гуьгъуьна килигзавай...

Низ чида мад чун сад садаз ахквадатӀа? Садазни. Яргъал океанриз сирнавиз 
физвай зи играми ватанэгьли. За адаз гъил юзурна:

– Хъвач, хъвач!
АскӀанрай лув гузвай чайкайри чи гимидилай чархар язвай ва бирдан гъ-

вечӀи Миндиди вири къуватдивди гьарайна. Шехьиз-шехьиз:
– Вуна зун ажалдикай къутармишна, ахпа вучиз гадарна?..
Ам, чин гъилеривди кӀевна, шехьна.
– Господи! О господи! – лагьана Варваради. – Секин хьухь!
Закай старший матрос авунвай. Къурушвидин чка заз ганвай. Завай къу-

рушви эвезиз жезвайни? Къурушви эвездай инсан гьеле дидеди ханвачир. Ун. 
Ам нин рикӀелай алатда? И экипажда ам нивай рикӀелай алудиз жеда? Ам чи 
ваъ, Астрахандин портунин фялейрин рикӀелайни алатдач. Ада вичелай ажуз 
инсан инжиклу ийидачир. Гьатта кикӀидайлани. Гьа итимвал ада гьинал хьай-
итӀани хуьдай.

Гьуьлуьн Аждагьан кьве юкъуз палубадал экъечӀнач. Мумкин я, экъечӀун, 
амма заз ам акунач.

* * *
Пакаман рагъ экъечӀдайла, чи гими Махачкъаладин портуниз гьахьна. Ня-

налди чун азад тир. Билишаз мадни ресторанриз физ кӀанзавай. За кьил къ-
акъудна. Заз маса къаст авай. Зун жуван шиирарни кьуна, редакция галай па-
тахъ акъатна. Хабар кьаз-кьаз. Вич лугьумир кьван Махачкъалада редакция 
гьуьлуьн къерехда ава. Лап гьуьлуьн къерехда лугьузвач за. Редакциядинни 
гьуьлуьн арада са дараматни авач. Са рехъ ава, садни са гъвечӀи парк.

ЭкъечӀна зун коридордиз. Редакциядин. Фена зун коридордин лап а кьилиз. 
Инал са кас акъвазнава, Билишаз ухшар. Идан суфатни балкӀандин суфат – сад 
я. Гьа суфат хьиз, нерни яргъиди я. Чинал чӀар ала. Туьд шуькӀуь я, цӀам хьиз, 
лацу перем кьацӀанва. Галстукди перем агажнава. Кьилелни ахьтин са шляпа 
ала хьи, налугьуди, идан шляпадив аялар футбол къугъвана...

Вагь! Бирдан и касди зав вичин гъил вугана.
– Миши Паша я зи тӀвар, – лагьана ида. – Шаир я зун!
Аллагьдал кьин хьурай, им рахадайла ваз балабан язвай хьиз жеда. Гьакьван 

ам нерай рахазва. Ам рахайла, зак хъуьруьн акатна.
– Зав зи шиирар гва, – лагьана за. – За абур низ къалурин?
– А-ан, вунни шаир я лагь ман, кьарай атӀайди! – лагьана ада мадни зи гъил 

чуькьвена. – ГьутӀа кабинетда са кицӀ ацукьнава, гьа кицӀин патав вач. Са ва-
гьрам хьтин нер алайди я, нерални цӀимил хьтин са матӀ!

Фена зун кабинетдиз. Пагь ина са ни ава! Дуьз я, гьа Миши Пашади лагьай 
кас – вагьрам хьтин нер алайди, нерални матӀ алайди ацукьнава столдихъ. Са-
лам гана, за и ни вуч ни ятӀа чирна. Кабинетдин пипӀе электрикдин пич ава. 
Гьа пичинал са чӀехи къажгъан ргазва. Гьа къажгъанда, аквадай гьаларай, як 
ргазва.

Аллагь, и касдиз шиирар хуш жеда жал? Гагь зи вилерай им рамагбан жезва, 
гагь арабачи, гагь ламар, балкӀанар ахта ийидайди... СакӀани и кас шииррал 
машгъул инсандиз ухшар туш. Пешединни инсандин акунрин арада са гьихь-
тин ятӀани алакъа ава эхир, я стхаяр! Гьа пешеди инсандал вичин муьгьуьр 
эцигзава эхир! Куьне лугьуда, эцигзавач? Эцигзава. Столдин кӀаникай идан 
кӀвачер хкатнава, гьа кӀвачел яхцӀурни цӀуд размердин кӀвачин къапар ала. Ида 
тӀуш гайи къав низ чида гьикӀ жедатӀа? Ракь хьиз. Гьа ихьтин папари чи хуьре-
ра, марф къвадайла, кьилелни са канабдин рух ва я шешел вегьена, къавариз 
тӀуш гудай. Эхир хьи, вуч ятӀани, за идавай, зи са шумуд шиир кӀелна, заз са 
жаваб гун тӀалабна.

Гьина кӀвалахзавайди я? – жузуна ида.
– Гьуьлерал, – лагьана за. – Гимида.
– Шиирар мусанлай кхьизвайди я?
– Етимханада авай чӀавалай.
– А-ан, вун детдомдай я ман? Агьаа-ан!..
КӀелна ида зи шиир, амма кицӀин хци гьар са цӀарцӀин вилик са суал эцигна. 

Гьар гафун кӀаникайни са цӀар чӀугуна. Заз акваз-акваз.
– Ибур... Э-э, ибур вуч я? Ибур ваз, стха чан, за лугьун... Шиирар лугьуз... 

за ваз, стха чан, авайвал лугьузва... Чи газет... Чи газетди... Чи газет обкомдин 
орган я!.. Партийный газет я... Амма ви и шиирар пис... пис... писмисмаяр я, 
стха чан. – Ида вичин чин акӀ агажнава, налугьуди, им кӀвачин рекье физва, 
налугьуди, им гьажетханада ацукьнава, тфу-у!. – Чи газет а вуна лугьудай га-
зетрикай туш, стха чан... Обкомдин орган я... Чаз гьаниз эвериз, гьар юкъуз, 
гьана абуру чи чан акъудзавайди ваз чир хьайитӀа... Чун ина чандивай хьана, 
гьа са жуьре са парча фу нез, жуван югъ няни ийизвайбур я, гьакӀ хьайила, стха 
чан, вун закай инжиклу жемир, за ваз авайвал лагьана, абур пис... писмисмаяр 
хьуниз килигна, чи партийный газетда чавай абуруз чка гуз хьун мумкин туш... 
Вучиз лагьайтӀа, чна ахьтин гафар чап авурла, гьа чӀехибуруз чакай хъел къве-
да, стха чан, абуруз хъел атайла, абуру чаз выговорар гузва... Им вад йикъан 
дуьнья я, гьакӀ хьайила, вун зи гъавурда дуьз акьукь, заз ви хатур хаз кӀанзавач, 
ятӀани, чи газет партийный орган хьуниз килигна...

– Акъудиз жедачтӀа, акъудмир, – лагьана за. – АкӀ рикӀ вучиз агажзавайди я, 
чин вучиз агажзавайди я?

– Ваъ ман, вун гьуьлерал алай кас я, гимида кӀвалахзавай кас я, вуна кхьихь, 
гьа вун алай гьуьлерикай, гимийрикай. Гьун бес! Чаз ван хьунай, гьа гьуьлерал 
алай гимияр чпин рекьерай физвайди я. Гьа акатайвал физвайди туш. Вуна гьа 
ихьтин кӀвалахрикай кхьихь... Куь гимида шумуд стхади кӀвалахзаватӀа кхьихь, 
интернациональный дуствилерикай кхьихь, стха чан, ахпа соцсоревнованиеди-
кай кхьихь, стха чан, урус стхадикай, гьада чун къенин бахтавар йикъал гьикӀ 
гъанатӀа, гьада революция гьикӀ авунатӀа, чаз виридаз бахтар гьикӀ пайнатӀа, 
Ленинан партиядин чӀехивиликай, камаллувиликай кхьихь, стха чан... Чи вири 
халкьарин дуствал, стхавал гьикӀ мягькем жезватӀа, гьа куь гимидилай башла-
мишна, кхьихь, стха чан... ТахьайтӀа, пис... писмисмаяр...

Акуна заз, им садра худда гьатайла акъваздайбурукай туш, им жува хьай-
итӀани акъвазарун чарасуз я. ГьакӀ хьайила, за хабар кьуна:

– Вуна и шиирдиз пессимистический вучиз лугьузва?
– Бес сур вуч я, стха чан?
– Вуч, вуч? – гъавурда акьунач зун.
– Сур ман, сур, сур!
– А-ан, чир хьана. Гьун?
– Бес сур вуч затӀ я? Ана кьенвай инсан кучудзавачни?
– Дуьз я.
– Бес сур эгъуьнун, инсан кучудун партийный газетда гьикӀ жеда? Чаз об-

комди ахьтин ихтиярар гузвач, стха чан...
– Вуа!
– Кьиникьар, сурар... абур пис... писмисма гафар я, стха чан.
– Вуа! Бес куьн, куь обкомдавай инсанар – рекьидайбур тушни?
– Вири рекьизвайди я, стха чан, амма рекьизвайди я лугьун хъсан туш ман... 

Сурар гьинай, партиядин идеология гьинай? Вун гъавурда акьазвани? Вуна 
кхьизва, бес сурал фу эцига. Гьа са гафуниз килигна, чун вуч я, вири кӀвалахри-
лай чукурда!

Тапарарзавай. Регъуьни тушир алчахдиз!

– Редакторни вун хьтинди ятӀа, чун бахтавар халкь я, – лагьана за.
– Буйдиз ам залай са кӀус кьван кьакьан я, – лагьана ада. – Амма зун писа-

тель я, ам гуш. Зини са шумуд ктаб акъатнавайди я...
– Лезгийрин мефтӀ юзурзава на, – лагьана за.
– Жедайвал ийизва ман... Вирида... Партиядикай кхьихь, абур стхади гьа-

сятда акъудда...
– Яшамишрай виридуьньядин бахтавар гележег тир Коммунистрин Партия! 

Рази яни?
– ГьакӀ лагь, стха чан, гьакӀ лагь, гьакӀ лагь! Ви гьа сивиз кьирай зунни ина-

вайбур вири! Писимис вучиз жеда? Писимис хьайила, обкомдиз хъел къведа! 
Ун.

Зи мецел са пис гаф къвезва, бирдан идаз а гаф лугьуз кичӀела, зун тадиз 
коридордиз зкъечӀна. Малдихъ галаз гьикӀ рахада вун? Им, ихьтин къарамал, 
инал ни эцигнава? Къарамалди, гьелбетда!

Миши Паша чкадилай юзанвачир. Гьа алай чкадал акъвазнава. Мих хьиз. 
Зун акуна, кьил юзурна.

– Гье-гье, – авуна ада. – Заз чида, ада ваз вуч лагьанатӀа? Писимис лагьана-
ни?

– Валлагь, лагьана, – за хиве кьуна.
Миши Пашади зи япал кушкушна:
– За ваз са секрет лугьудани? Чи арада амукьрай. Виликан редактордиз вири 

гьарфар чидай. Гиландаз гьарфар вири чидач. Гьамни и кьасабчи, писимис лу-
гьудай кицӀ, кӀеви дустар я. Ваз и кицӀ иниз гьинай гъанвайди ятӀа чидани? 
Ш-ш! Чи арада амукьрай! И кицӀи базардал кьилерни кӀвачер маса гузвайди 
тир. Калин, данайрин... Гьанай йикъа са келлени, кьуд кӀвач гъидай и кицӀи. 
Иниз, редактордиз!

– Вуа! – мягьтел хьана зун.
– Ун!
Бирдан кабинетдин рак ахъа хьана. Кабинетдай гьа нерал матӀ алай лам экъ-

ечӀна! Ида вичин руфунал са пӀатӀнус кьунва. ПатӀнусдални вуч ала лугьун за 
квез? Калин келле! Кьуд кӀвач! Чранва ибур. Бугъ алахьзава. Са кӀунчӀ серкер. 
Са булка. Кьел...

– Маса чка амачни акъваздай? – гьарай гана ада чаз. Ламра!
– Им буфетчик я лагь ман, – зун Миши Пашадиз килигна.
– Буфетчик? Буфетчик... Ам ада редактордиз тухвай тӀуьн я!
– Вуа! – гьарай акъатна зай. – Редактордиз кьилер-кӀвачер?
– Ун. ЦӀийидан хуьрек я. КицӀер я ман! Кьведни яна кӀанзавайбур я! КицӀер 

хьиз! Кабинет агализ, кьилер-кӀвачер незва! КицӀер я ман, кицӀер! Ваз кицӀе-
ривай вуч кӀанзава?

За агъуз йибермишна.
ЭкъечӀна рекьел, са герен фикир-хиялна. Ахмакь зун, ви ина вуч авайди 

тир? Мегер ваз ван хьайи къурушвидин гьар са гаф са ктабдай туширни?
– Сынок, помоги, сынок, – ван акъатна зи патавай.
КилигайтӀа, кьуьзуь къари я. КӀулац. Куьгьне плащ ала. Гъиле кӀекӀец ава. 

Рекьелай тротуардал хкаж жез кӀанзава, жезвач. Гуж акакьзавач. Куьмекна 
за. Язух атана заз. Якъин хьи, касни авайди туш. Тек къари я. Тек тар тамани 
тахьурай... Инсанар пара ава, и шегьерда са шумуд агъзур инсанар ава, амма и 
къари тек я...

– Вун гьиниз физва? – хабар кьуна за.
– Аптекадиз, – жаваб тана ада кьил агъузна.
– Вавай аниз физ жедани?
– Иналлайди я.
– ЯтӀани за ваз куьмекда.
– Ваъ, зун жув фида, – лагьана къариди. – Вавай заз са къад кепек гуз жеда-

ни? – лагьана ада кьил агъузна.
– Къад кепек? – мурмурна, зун къаридин чиниз килигна. Лимон хьиз хъи-

пи я. Кьуранва. Низ чида и тек къаридиз шумуд югъ аматӀа? «Пессимистиче-
ский» фикир авун хьана. Бирдан обкомдавайбуруз чир жеда, чукурда зун абуру 
и шегьердай. Я кьада. Кар гуда. Нивай лугьуз жеда? Завотделдин чӀалахъ хьана 
кӀанда.

Акъудна за жуван пул. Къурушвини Минди гьуьлел алайла, пехъи лепейри 
абур алчуддайла, сада садал гадардайла, за садакьа хиве кьунай. Ина гила кӀан-
дайди вич пайда хьана.

Кьуна и къари бадедин гъил жуван гъапа, эцигна цӀуд манатдин чар, за адан 
гъуд акьална. ЯтӀани, бадеди гъуд гьасятда ахъайна. Килигна. Аквадай гьала-
рай, адан вилериз аквазмай. Ам къудгъун хьана, захъ элкъвена.

– Сыно-о-ок! Ты что, сыно-о-ок?
– За садакьа хиве кьурди я, баде, ам види я! Гьалал я ваз!
– О господи, – хаш чӀугуна бадеди. – Ахпа вичин вилер михьна, кӀвачер 

зурзаз-зурзаз, ам аптекадиз фена.
Зунни гьа инлай гьуьлуьн кьерез эвичӀна. Кьакьан рагарал акьахна. Инал 

чуьхуьнагарзавайбур, гьуьле эхъвезвайбур пара ала. Незвайбурни ала. Хъва-
звайбурни ала. Инал кьузуьбур, жегьилар, аялар, рушар, гадаяр... вири ала.

Зун кьакьан рагарал текдиз ацукьна. Зи хиялдай къурушви акъатзавачир. 
Гьамиша вилерикай гьам карагзавай. Яраб исятда ам гьинаватӀа? Штурвалдихъ 
акъвазнаватӀа? Ресторанда ацукьнаватӀа? Кубрикда ксанватӀа? Чакай фикирза-
ватӀа? Гьайиф, и редакциядиз атана пара чӀехи къелет авун хьана. ТакӀан хьана. 
Вири. За икӀ чидачир. Ихьтин ламар ахта ийидайбуру редакцийра кӀвалахзавай-
ди низ чидай? Ида ктабарни кхьизвайди я, лагьайтӀа, ахпа вуч жеда? Ида, ихь-
тинбуру халкьдиз тербия гузва? Чпин макъалайралди? Ктабралди? Гьегь! Гила 
зун къурушвидин гъавурда акьуна. Ам женгина хьана. Гьа ихьтин маларихъ 
галаз. Вичин такабурвал агъузнач. Кьил агъузнач. Вичин намус, виждан хвена. 
Вичин ата-бубайриз вафалу хьана. Ихьтин сад хьана, ихьтинбурухъ галаз санал 
яшамиш хьунилай адаз яргъал гьуьлерал сирнавун хъсан яз акуна. Мумкин я, 
ада Минди къутармишдайлани гьакӀ фикирна. Вучзавайди я ихьтин маларихъ 
галаз яшамиш хьана? Михьи гьуьле мидаим хьун квелди пис я? Валлагь, заз 
чиз, ада а тӀурфан алай гьуьлел Минди къутармишдайла, гьакӀ фикирайди я. 
ТуштӀа, заз са затӀни чидач.

Къурушви чакай чара хьайи йикъалай зун михьиз дегиш хьанвай.
Зазни са гьиниз ятӀани яргъариз физ кӀанзавай. Вучиз ятӀа зазни и дуьнья 

дар жезвай. Зи рикӀни гзаф сутъул жезвай. Себеб? Ингье, гьа и акур мал себеб 
тушни? Вучда ихьтинбур акваз яшамиш хьана? За ибуруз малар лугьузва, гьа 
идалди малар агъуззава... Къуй малари заз багъишламишрай. Са тахсир акъат-
на зай. Ихьтинбур, сурал фу эцигун такӀанбур, ихьтин кӀвалахдикай кхьиз, ра-
хаз кичӀедайбур малар ваъ, хамар я, чебни, кицӀери жакьвана-жакьвана тунвай, 
туькьуьмиз тахьана, зибилрин ящикрин патав амай тӀветӀер, ветӀер ацукьнавай 
хамар я!..

– Хъирхъишар, – лагьана за ван алаз, ахпа жувни хъуьрена. – Ун, хъирхъ-
ишар, хъирхъишар! Ибур акурла, абуруз лагьана кӀанда: – Эй, Хъирхъи-иш! 
Хъир-хъи-иш!

ХутӀунна парталар, эцигна къванцел, зун гьуьлуьз гьахьна. РикӀ серинарна 
кӀанзавай. За лап гьа къерехдилай башламишна, яргъаз, лап яргъаз, гимияр фи-
звай патахъай сирнавна. Чин цавал. Ахпа кьве гъилни кьилик кутуна, зун цин 
винел къаткана. Лап кьакьанра, аршда цифер авай. Туп-туп. Лацу булутар. Зи 
рикӀел къе гьа къурушви хквезвай. Къе заз зун са йис чӀехи хьайи хьиз тир.

Текдиз секин гьуьлел хьун, цин винел...
Гъетерини жуван винелай рапрап гун...
Герек жуван рикӀелни лацу дишегьли хквен...
Яргъал бушлухрикай, инсанрин кьисметрикай, сур ва сурал эцигай фу 

такӀан, абурукай кичӀедай маларикай фикирар авун!.. Гьикьван зурба леззет 
я? И дуьньядал яшамиш хьун, и дуьньядал са вуч ятӀани аннамишун, са вуч 
ятӀани кӀан хьун, са вуч ятӀани такӀан хьун, са низ ятӀани нифрет авун, са низ 
ятӀани виридалайни пак гьиссер бахш авун... гьихьтин зурба бахт я!

Ахпа мадни мичӀи яргъаз килигун... Хайи ватандикай, хайи чиликай мани 
лугьун. Матросди хьиз, лепе алай, пехъи лепейри сада сад незвай, сада сад 
тергзавай гьуьлел. ТахьайтӀа яшамиш хьана вучзава?

Галатнаваз, кьве гъил къваларилай, ракьар хьиз, залан хьана, куьрс хьана, 
къерехдиз экъечӀдайла, лап патавай завай аялдин сесини хабар кьуна:

– Халу, вуна зунни аниз тухудани? ГьутӀаа-аниз тухудани?
Зи патав, пицӀиник кьван це аваз, шуькӀуь, куьруь киферни, псидин тумар 

хьиз хьана, япарилай куьрс хьана, бицӀи са руш акъвазнавай.
– Гьиниз тухудани? – жузуна за.
– Гьу-у-утӀаниз, – ада, гьуьл къалурна... – ГьуутӀа вили чкадиз!
КкӀамарни сад садак ккӀайла, заз ам цин винел эцигнавай нини хьиз аква-

звай. За адан гъиликай кьуна. Чун кьведни санал къерехдиз экъечӀна. БицӀи 
руша вичин гьа псидин тумар хьтин кифер шуткьуниз башламишна. Адан тру-
сикдикай кужум жезвай яд рехи къванцел кьуразвай.

Чи патав кьве жегьилни са итим атана. Итим яцӀуди тир. Жегьилар – яхун. 
Итим шалварни, агъдин перемни аламаз гьуьлуьз гьахьна, ада вич кьежирна 
ва ахпа ам гьа агъдин шалварни, гьа атъдин перемни вичел аламаз, къумадал 
къаткана. Чин кӀаникна.

– И зи юкьваз тӀуш це, чан Кьасум, – мурмурна ада.

Жегьилри са вуч ятӀани кушкушна. Абуру сада муькуьди кӀула кьуна. Ахпа 
вичин юлдаш кӀула кьунвайди агъдин шалварни, агъдин перем аламаз къума-
дал къатканвайдан кӀула акьахна. ТӀуш гуз.

– О-о-о! Кьасу-ум! – гьарай акъатна къатканвайдай. – О-о! Кьасу-ум! Вун 
яхун акваз вуч залан я! Ооо! Ооо!

Вири хъуьрезва. Жегьиларни ван акъуд тийиз хуьрезва. Зунни хъуьрезва. Зи 
рикӀелай пис кӀвалахар алатна. Са легьзеда чинал хъвер хьайила, зи сугъулвал, 
пашманвал квахьна. Къаткана зунни и къванцел. Агъзур йисуз агъзур инсанди, 
виш несилри чпин ял тунвай къван къе зиди хьана. Низ чида пака нинди же-
датӀа? Гьуьл хьиз вили ва секин цавари, цавун бушлухрини заз лайлай язвай. 
И дуьньядин чӀехивал вуч я! Инсанрин рикӀерин гуьтӀуьвал (дуьз лагьайтӀа, 
инсанрин ваъ, маларин ва я хъирхъишрин) вуч я! Налугьуди, циферилайни а 
пата, лап кьакьан бушлухра са ни ятӀани са гьихьтин ятӀани музыка язавай, 
кфил язавай ва адан вири дуьнья вичихъди жаламишзавай сирлу сес гьа яргъал 
бушлухриз чикӀизвай. А сесини зазни гьа яргъариз эверзавай.

Зун элкъвена гьуьлуьз килигна. Кьуркьушумдин ранг алай яргъал ятара тек 
са гими аквадай. Заз акӀ тир хьи, а гимида тек къурушвиди сирнавзава.

Гьуьлуьн лепейри зун алай къван гатазвай: лерш-лерш! Низ чида абуру вуч 
лугьузвайтӀа? Лепейрин чӀалал. Чпин чӀалал. Низ чида абуру вуч хабар гузвай-
тӀа? Абурун винел са талаш алай. Абуру гьа талаш къванце эцягъиз, мадни гваз 
хъфизвай. Ахпа мадни къуватлу лепедал эцигна, мадни эцязавай. Низ чида, 
абуру и тек талаш гьикьван и къванце эцядатӀа!.. ТӀурфан жедалди, а талаш 
гьабурун ихтиярда жеда. ТӀурфан хьайила и лепеяр чеб чпел гадар жеда ва та-
лашни гьуьлуьвай къерехдиз гадарда... Гьеле гьуьлуьн къанунрай садан кьил-
ни акъатнавач.

Гишин чайкайри тӀуьн патал дяве ийизвай. Гьуьлуьн даяз къерехра. ЧкӀа-
на. Ван ацалтна. Сад садал гадар жез. Кьегьалвиликай магьрум хьана. Игитви-
ликай магьрум хьана. Анжах са тӀуьнин къайгъуда. КӀизри кьаз. Ни кӀизри 
кьуртӀа, муькуьбур гьадал гадар жез. Гьадавай а кӀизри къакъудиз. Сада садаз 
кӀуф ягъиз. Бязи вахтара лепедик акатиз, абур телеф жезвай... Динж жезвай. 
ТахьайтӀа, им къушарин уьмуьр яни? КӀизрийрин гуьгъуьна гьатун?.. Гьамиша 
лепейрал? Гьамиша галтад жез? Гьарайиз? Садаз муькуьдахъай кичӀез?..

Гимида зун юлдашри гуьзлемишзавай. Билишни старпом зи вилик кваз 
хтанвай. Кьведни хъсан тир.

– Корнее-ет! – гьарайзавай Билиша старпомдиз. – Корнее-ет! За ваз дуэлдиз 
эверзава!

Билиш кьван пуд авай старпомдай сесер акъатзавай. Вичин къуьнер зурза-
звай, хъуьруьн кваз вичяйни гьакӀан сесер акъатзавай:

– Ну, ну, ну! Ну, ну, ну! Беляши!
Аквадай гьаларай, къе ибур кьведни санал хьанвай. Низ чида къе Билиша 

шумуд официанткадиз, «Шнапс!» «Ром!» лугьуз, заказар ганатӀа?
– Ваз гьикӀ кикӀиз кӀанзава? Тапанчийралди, тахьайтӀа, къилинжралди?
– Ну, ну, ну! – вичин кьам чухваз, старпом хъуьрезвай.
Билишанди зарафат тушир:

– Эвера жуван секундантдиз. – Билишан фикир ам гьакӀ ахъаюн тушир. – 
Корне-ет! Къе ви эхиримжи югъ я!

– Ну-у! – хъел къвезвай старпомдиз.
– Господи! – ван акъатна Варварадин. – Господи, мадни вич вичел алач. 

Биля!
Са гъиле перемдин цен кьуна, Варваради Билиш галчӀуриз-галчӀуриз ку-

брикдиз хутахна.
ХII

Баркаллу къурушвиди, валлагь, зун рикӀелай алудначир. Зулун эхирдиз Ба-
куда, Каспарда зун адан чарчи гуьзлемишзавай кьван. Заз а чар Каспардай чи 
гимидиз старпомди хкана.

Зун, за квез кьин кьада, гьеле чар кӀел тавунмаз, ам вич акур кьван шад 
хьанай. Юлдашрини гуьзлемишзавай: аку кван вуч кхьизватӀа. КӀелна за, чина 
хъвер аваз, лезгидал кхьенвай, дуьз я, виридаз салам-дуьаяр авай. Са касни 
рикӀелай алуднавачир. Гьатта Гьуьлуьн Аждагьандизни! Амма адаз ни лугьу-
дай? Старпомди? Лугьурай.

– Гьина кӀвалахзава? – жузуна Миндиди.
– БМРТ-да кхьенва, – лагьана за. – Ам траулер я. Большой морской рыбо-

ловный траулер! БМРТ!
– Мажиб гьикьван аватӀа, кхьенвани? – хабар кьуна Варваради.
– Ада, валлагь, вири кхьенва... Чеб ругуд вацралай садра къерехдиз хквезва 

лагьана кхьенва... Хтайла, мажиб вири санал са вад агъзурдав агакьзава, лугьу-
зва...

– О-о-огьо-о! – ван акъатна Билишан. – Санал вад агъзур! Шнапс! Ром! 
Шнапс! Кьве вацралай зун гьана ава! Все! Бес я чан акъатайди и легенда! Нафт 
авай легенда! Уь-уьфт! Вад агъзур! Санал! Къе йифиз за Джонсаз чар кхьида! 
Санал фидани? – Билиш заз килигна.

– Гьелелиг завай гаф гуз жедач, – лагьана за. – Акъваз кван садра!
За йифди къурушвидикай фикирнай. Къурушвиди кхьизвай хьи, бес чеб ру-

гуд ва я муьжуьд вацра океанда жезва; дуьз я, аниз почта гъизва. Транспорт-
дин гимиди. Гзаф вахтара самолетди гъида. «Самолетди почта гъидайвал ваз 
акуназ хьуй, – кхьизвай ада. – О, товарищ Муталлим, – гьа ина хьиз захъ галаз 
зарафатзавай. – Радиодай хабар гуда. Чунни жеда цавуз килигиз. Палубадал. 
Къведа самолет, гьа чи патав гадарда са челег. Ракьун. Сварка авунвай челег. 
ТӀурфан алайла, кӀиреривди гьа челег кьадалди чан акъатда. БМРТ пароход 
туш, Муталлим, им са шегьер я. Ина консервияр ийидай завод ава. ЧӀехи завод. 
Ина кинотеатрар, бассейнар, ресторанар, библиотекаяр, гьамамар... вири ава! 
Нянин школани ава... – Дуьз я, вичиз чарар къвезвач, кхьизвач. Ни кхьида? – 
Вуна хьайитӀани кхьихь».

– Валлагь, за ваз йикъа са чар кхьида, сивиз зун кьейи къурушви, лагьана за 
жува жуваз. – Белки, зунни гьа патарихъ акъатда жал?

Билишани Миндиди завай адрес кхьена.
Гьа и кьежей, марф къвазвай, циф авай йифиз чна вирида къурушвидиз ча-

рар кхьена. Чарар чав гумазма.

– Зун фейидай яхъ!
И арада чи кубрикдиз старпом атана. ГьакӀ. ТӀама-тӀама къугъваз.
– Зун Владивостокдавайдай яхъ, – лагьана адаз Билиша. – Заз куьн, лацу 

кӀарабар, садни чизмайди туш!
– Ну, ну, ну! – авуна старпомди. – Шнапс!
– Зунни физва, – лагьана за.
– Ну-у! Вунни?! Бес ви чкадал ни кӀвалахда?
– Ни кӀандатӀани кӀвалахрай!
– Уь-уьфт! – авуна старпомди. – Кьве йис! Кьве йис! Кьве йис кӀвалахун 

чарасуз я! Дальний плаваниедиз физ кӀанзавай гадаяр!
Къугъванач Билиш адахъ галаз тӀама-тӀама. Башламишна Билиша заз ми-

нетиз.
– Аку, вун фин герек я. Гьуьлуьн Аждагьандин патав. Гьадаз кӀан хьайитӀа, 

ваз фидай ихтияр гуда. Ваз характеристика кхьидайди гьам я. Старпомдин чӀа-
лахъ жемир. Ам цуфатӀ я! Вач Гьуьлуьн Аждагьандин патав. Каютадиз...

– Квахь, вун кими хьанва!
– Зун дили хьайитӀани, кими хьайитӀани, за ваз акьуллу гаф лугьузва!
– Валлагь, вун кими хьанва! Гьуьлуьн Аждагьанди заз яб гунни?
– Вучиз гудач?
Зун амукьна агь аладриз. Билишаз яб гудани, гудачни? ГьикӀ авуртӀа, хъсан 

я? Варварадини лагьана: вач!
Каютадин ракӀарив агакьдалди зун Билиша рекье туна.
Гатана за рак. Жаваб авач. Мадни гатана. Сурай къведай хьтин са ван атана:
– Да-а...
За рак ахъайна. Урусдалди салам гана.
– Здравствуйте!
– Ам дивандал къатканвай. Каютада стол, стулар, гуьзгуь, Каспи гьуьлуьн 

карта, са этажерка ктабар авай. Этажеркадин винел таблеткаяр алай. Вичин 
дивандин винелай Лермонтован портрет куьрснавай.

– Ихтияр авани? – хабар кьуна за урусдал.
– Ацукьа, – явашдиз лезги гаф ван хьана заз. Зун къудгъун хьана.
– Зун ви патав атунин себеб ам я хьи, – урусдал рахана зун.
– Ацукьа! – ван алаз рахана ам. Яраб ам тир жал? Лезгидал? Зун мадни къ-

удгъун хьана. И рахазвайди вуж хьурай?
Гьа икӀ са шумудра: ида ацукьа лугьуз лезгидалди, зун къудгъун жез, 

инихъ-анихъ килигиз хьана.
– Зун лезги я, – лагьана ада. – Лезгидал рахух.
– Вуа-а! – мад сеферда къудгъун хьана зун. – Вун лезги?! Лезги?
Зун ацукьна.
– Лагь вуч хабар ятӀа!
– Зун училищедай атана са йисни... – Куьрелди!
– Ина са къурушви авай, гьам фена... Гьада...
– Куь-рел-ди!
– Эгер куьне ихтияр...

– Владивостокдиз? – гьарайна ада. – Владивостокдиз... Къурушвидиз са 
лезгини кӀанзамачир! Ваз вуч хьана?

– Зунни Билиш...
– Вуна Билишар, Ширишар тур!
– Ваз къурушви лезги тирди чидайни? – геждиз хабар кьуна за.
– Бес чидачирни?
– Фидай ихтияр гудач, яни? – жузуна за.
Бирдан ада, вилер зи вилера туна, гугрумарна:
– Гьа фена вун Владивостокдиз! Дальний плаваниедиз! Фена! – налугьу-

ди, ада лозунгар лугьузвай, ам гьа жуьреда ударение эцигиз рахазвай. – Пулар 
пара къачуна! Са кьве йисалай пабни къачуна! Мадни гьуьлел! Вун гьуьлел – 
паб масабурун гъиле! Аяларни жеда! Мадни са вад йис алатда! Акъатда и кар 
дуьздал! Чир жеда ваз. Гадарда вуна вири! КӀвални, пабни, аяларни! Элкъвена 
хкведа вун гьа иниз. Тек са шалвар алаз! Са куьникайни тахьана!

– АкӀ жедатӀа, ваз вуч чида? – жузуна за. Регъуь хьана. Хъсан хьана, ада 
жаваб ганач. Заз адан вилер акваз кӀан хьана. Килигна зун абуруз. Налугьу-
ди, дакӀарар я, шуьшеяр хана, къанвай утагъ я. Йисаралди цӀай тавунвай... Я 
туштӀа, им вилер ахъаз амаз, кьенвай инсан я.

За гьиссзавай хьи, и инсан са мус ятӀани пара къуватлу инсан хьана. Ракь 
хьтин. Асландин рикӀ авай. Жуьрэтлу. Ахпа адан кьилел са мусибат атана...

Адаз инсанрихъ галаз рахаз кӀанзамач. Адаз са ни ятӀани лугьуз тежер са 
вафасузвал авуна. Амма ам чна лугьудай Гьуьлуьн Аждагьан туш, бедбахт са 
инсан я.

Чун киснавай, жув иниз вучиз атайди тиртӀа – зи рикӀел аламачир, валлагь, 
аламачир. Двигателдин ван къведай: гур-гур-гур-гур!

Лугьуда хьи, са шумуд йисан сиягьат са камунилай башламиш жезва. Бес са 
шумуд йисан сиягьат куьтягьни гьа са камуналди жезвачни? О-о! И инсанди-
кай чна авур кьван фикирар! Чи яргъал сиягьат, хаталу сиягьат, дагъдин жигъ-
ирар, джунглийрай фенвай рекьер, аквадай гьаларай, гьа инал куьтягь жезвай...

Зи вилик кьуьзуь итим квай. Кьилелай чӀар фенвай. Туьхвенвай къалиян 
фитӀинзавай. Чина агъзур бириш авай.

– Фена Варварадивай са недай затӀ гъваш, – лагьана ада.
Зун кӀвачел къарагъна.
– Зи тӀвар Къарабег я! Мад Гьуьлуьн Аждагьан лугьуз тахьурай!
Зун къецел экъечӀна. «Яраб им гьакъикъат ятӀа? – рахазвай зун жув жувахъ 

галаз. – Зун вичин патав атана акурла, ахъа хьанва...»
И йифиз зи вил ахвариз феначир.
Инсанрай кьил акъудна куьтягьиз жедани?
Пака за адавай хабар кьада. Яраб адан кьилел вуч мусибат атанватӀа? Вучиз 

адаз рахаз кӀандачтӀа? Инсанар такӀан ятӀа?
Гила чна адаз гьикӀ лугьун? Къарабег? Гьуьлуьн Аждагьан? Гьа виликан 

хьиз Гьуьлуьн Аждагьан лугьудани?
Бегьем са пуд юкъуз зун адан патав хтанач. Заз ада вичи эверна кӀанзавай. 

Амма ада эверун анихъ хьурай, мумкин я, гьатта зун вичин рикӀелайни кваз 
алуднавай жеди.

Вач зун адан патав. Каютадиз. Гьа вич я. Са кӀусни дегиш хьанвач. Зун гьа-
сятда рахана:

– Куьп гьихьтин хажалатди эзмишзаватӀа, заз лагьайтӀа жедачни?
Ада кьил галтадна. Ахпа адан мишекъат чина хъвер гьатна. Амма садлагьа-

на адан чин акӀ агаж хъхьана хьи, заз адан рацӀамар кьуьгъуьрдин рипер хьиз 
акуна.

– Агь лезгия-яр-туьремеяр!.. – ада заланз-заланз пудра кьил юзурна. – Чавай 
шегьерриз экъечӀиз хъижезмач...

Зун амукьна фикир-хиялиз: яраб идаз туьрема-лезгийри вучнатӀа?
Эхирни са юкъуз, дуьз лагьайтӀа, рагъ акӀидай вахтунда, зун вахтадавайла, 

атана зи патав Гьуьлуьн Аждагьан. Къалиян фитӀинзава.
– Лугьудани за ваз? – гугрумарна адан сесини. – Чир хьухь! Исятда Никита 

Сергеевича лезги харжар алуднава! Сталиназни, Багъировазни цӀай язва! – ада 
вичин гъил вилик яргъи авуна, юзурна. Налугьуди, ам захъ галаз ваъ, а пата 
гьуьлел алай са нихъ галаз ятӀани рахазвай. – Туьрема-лезгийри вучзава? Тфу! 
Квасадин жинсер!

Инал за квез лугьудай са кар ава: им I956-йис тир. Къубадин лезгийри «лез-
ги харж» гузмачир. Милли месэлаяр вири халкьдин месэладиз элкъвенвай.

– Къилинждив хьиз, чи хайи чил кьве патахъ пайнава! – лагьана ада. – Гьа 
месэладикай Москвадизни чизва! Маса халкьаризни чизва! Гьа месэладал 
машгъул хьана кӀанзава, амма туьремайри вучзава? Гьа месэла арадай акъу-
дзава! Гьа месэла кӀевзава! Чир хьухь! Сада цӀийи «Искра» акъудзава! О-о! 
Ленин! Бакунин! Бабушкин! Са масада цӀийи «Современник» акъудзава! О-о! 
Некрасов! Белинский! Герцен! Хорассандин къабачидин хцикай Максим Горь-
кий хьанва! О-о! Ида цӀийи союзар туькӀуьрзава! Инал са десте! Анал са десте! 
Гьу тӀанал са десте! Вучда на? Чукуриз гьатзава вилик! Туьрема-лезгияр!.. Чаз 
я Бакуда, я Махачкъалада шегьердиз экъечӀдай чин амач, хтул!..

Дуьз лагьайтӀа, а вахтара ибур заз чидай месэлаяр тушир. Гьуьлуьн Ажда-
гьандиз вичин рикӀ бушариз кӀанзавай. Са низ ятӀани лагьана кӀанзавай. Низ 
лугьуудай?

Зурба лувар квай пуд чайкади гимидин винел чпин лувар ахъайна. Абур са 
легьзеда гьакӀ акъвазна. Бирдан абуру пудани санал Гьуьлуьн Аждагьандин сес 
тикрарна. Чпин чӀалалди.

– Кью! Кью! Кью!
Ахпа абуру заланз-заланз лув хгана. Заз абуру Гьуьлуьн Аждагьандиз салам 

гайи хьиз тир.
Дуьз я, зун а йисара гьакӀан гада тир. Амма лезги гада тир! Зи хуруда лезги 

рикӀ авай, зи дамарра лезги иви авай!..
...Гила захъ галаз я къурушви амач, я Гьуьлуьн Аждагьан.
Гьуьлуьн Аждагьанди Атлантикада балугъар кьазва.
Гила зун адан гъавурда акьазва... Туьремайри зазни садра регьуь авуна. Ба-

куда са редакциядиз фенай зун, Шиирар гваз. Лянет хьурай абуруз. Мад за абур 

кхьизмач! Жуваз абур са затӀ хьиз жедай. И за лугьузвай кар жедалди. Гьа икӀ 
Бакуда са редакциядиз фена зун. Ина гьалтна зун гьа Гьуьлуьн Аждагьанди 
лугьудай туьремайрал! Зурба ксар я ибур. Чпивай хьайитӀа. Кьуд кас! Сад алим 
я. Сад вождь я. Кьвед шаирар. Алимди лезгийрикай макъалаяр кхьизва: успат-
зава хьи, бес вири халкьариз чӀалар авайла, лезгийриз чпин чӀал авайди тушир, 
абур гъилин ишарайралди рахаз жедай... Им гьа и рекьяй алим я кьван! Бакуда! 
Вождь сив япарив агакьзавай (иллаки хъуьредайла) лезги чӀал чидай монгол 
я. Ида «Правда» газетдай са-кьве жаваб къахчунва. Вири дуьньядин месэлаяр 
гила идан гъиле ава! Бе-ес! «Правдадай» маса ни жаваб къачуна? Вождь! Лез-
гийрин бахт гила ахъа жеда, гьа чарари, жавабдин чарари ахъайда! Муькуьбур 
шаирар я: сад лагьайди аквадайла, ина адал вири хъуьрезва. Себеб? Ида и дуь-
ньядал гьич са касдивайни ийиз тахьай ва тежедай аламатдин кар авунвайди я. 
Автобусда... Инсанриз виридаз акваз-акваз... Ахпа суддини къарарда кхьенва: 
«вичин спермаяр масабурал чукӀурна». Гила им лезги халкьдин вилик-кьилик 
квайди я. Налугьуди, нуькӀ я, тум акъатнавай нуькӀ! Тум квачир нуькӀ! Яраб 
идан гьал къазаматда гьикӀ хьанатӀа? Кьуд лагьайди – классик! Чин яру я. Чи-
нални картуф хьтин са нер. Сивин къвалай гъер авахьзава. Умуми дафтарар 
акъудзава. Жибиндай. Гьабура идан классический шиирар ава. Вичелай гъей-
ри, са касдивайни кӀелиз тежедай. КӀвачел кӀарасар хьтин чекмеяр. Маз такун-
вай. Ирид йисуз. Вилер – вечрен вилер. Нер авахьзава. Яйлух авач...

Ибур, лезгийрин вождар, гьатнава Бакудин куьчейра... Редакцийра, изда-
тельствойра. Чпини лезгийриз экъуьгъзавайди я.

Гила зун я Бакуда, я Махачкъалада – куьчейриз экъечӀзамач.
Гила зун къурушвидин, Гъуьлуьн Аждагьандин гъавурда хъсандиз акьазва. 

Эхь, чина тракторри, гурцӀулри, калери сирнавзва... Чина самолетри, лекьери, 
пеленгри цанар цазва... балкӀанри, цӀегьери манияр лугьузва...

XIII
За табдач: зи пак гьиссер, зи ирид цавариз лув гудай гьунарлу гьиссер 

йис-сандавай хкахьна. Тахьай хьиз. Михьиз.
Гила жуваз хъуьруьн къведа. Айгьамдин хъуьруьн: зи авамвал вуч тир? Зи 

авамвал вуч тир!
Зи пак ва гьунарлу гьиссер къурушвидини Гьуьлуьн Аждагьанди – зи муал-

лимри яргъал океанриз тухвана. Зи пак ва такабурлу, гьунарлу гьиссер гьабу-
рухъ галаз ава.

ТӀурфанра.
Къаяра. Мекьера.
ГьакӀ хьайила, за гьа сифтедай лагьай гафар исятдани тикрарзава:
– Руфуна фу авачир, диде ахварай аквадай бахтавар йисар! Куьн хупӀ гуьзел 

туширни! Куьн хупӀ ширин туширни!
Гила, налугьуди, са ни ятӀани зи вилер яйлухдивди кутӀуннава.
Гила заз яргъарай гьич садрани яргъи рушан нурари эвер гузмач.
Квез чида: къураматдин зул сефилди жеда.
Пашманди.

Начагъди.
Гьуьлел, лагьайтӀа, зул пехъиди жеда. Азгъунди жеда. Гьафтейралди тӀур-

фан алайди.
Чими кубрикдиз хтай галатнавай матросди пакадин йикъакай фикирда:
– Яраб пакани гьа икӀ амукьда жал? Лянет хьурай ихьтин гьуьлуьзни, ихь-

тин зулузни! Кьведазни!
Амма за я гьуьлуьз, я зулуз, садазни лянетзавач. Куьз герек я?
За квез гьикӀ лугьун: зун, адет яз, гьамиша киснаваз жеда.
Нихъ галаз рахада? Хиялар-фикирар яргъара жеда.
Зи вилерикай гьамиша къурушви карагда.
Заз гьамиша адан манидин ван къведа.
Заз адан къуватлу руьгьдин, сесинин ван жезва. Вучда ван хьана?
Гьуьлуьн Аждагьанни рикӀелай алатдач. Заз абур кьведни сад я. Къуватлу. 

Такабур. Мерд...
Тек-туьк, куь кьин зал алач, чӀалахъ хьухь, валлагь, гьа садра са легьзеда 

акур лацу дишегьли вуч тир, – гьамни вилерикай карагда... Яраб адаз зи рикӀи-
кай хабар ятӀа? Бажагьат. Бахтавар хьуй вичиз. Куьнни бахтавар хьуй. 

ШАМСУДИН ТАГЬИРОВАН – 90 ЙИС

Фяле шаир Шамсудин Тагьиров 1936-йисуз Хив райондин Камар хуьре 
Тагьирбеган хзанда дидедиз хьана. Пешекар кӀелар авурдалай гуьгъуьниз 
ада хейлин йисара ракьун рекьин идарайра кӀвалахна. Адани мектебда кӀел-
завай чIавалай шиирар кхьиз башламишнай. Хъуьруьнрални зарафатдал 
гьам уьмуьрда ва гьакӀни яратмишунра адан гзаф рикӀ алай. КӀелдайбуру 
адан чӀалар «Коммунист» газетдай, «Дуствал» альманахдай ва «Дагъ-

ви дишегьли» журналдай еке гьевесдивди кьабулдай. Шамсудин сатирик 
ва юморист хьиз машгьур хьана, адан «Чайдан», «Инсанни Ватан», «Зи 
бахт», «Фяледин гъилер», «Зи манияр � зи къарнияр» ктабар акъатна.
Шаир 2000-йисуз рагьметдиз фена, ам Махачкъалада кучукнава.

         

Шамсудин  ТАГЬИРОВ

         

Келле, келле, ахмакь келле…
                      
                       

(Шиирар)         
ГЬИЧ РИКӀЕЛАЙ АЛАТДАЧ

Мукьвал-мукьвал аквада заз ахварай
ГугланчӀ хьтин чи хайи хуьр – Камар хуьр.
Вилин лекъвер ацӀуда зи накъварай,
РикӀел хквез аял вахтар – зи уьмуьр.

Карагда зи вилерикай датӀана,
Гьамга хьтин михьи, къайи булахар.
Налугьуди, зун мад иниз хтана,
Зи къуллугъда акъвазнава пачагьар.

Мирес Шабан, Гьуьсен дах вич кьилеваз,
Къурмишзава гурлу межлис Агьмеда.
Мутагьирни, гьерен ютур, келле гваз,
Я кьван гьа и мярекатдин тамада.

x,,!=2

Стха Муслим гацумнава хиялри,
Вил заз ягъиз, спелрикай хъуьрезва.
Заз тийижир, зун тийижир кьегьалри
Кьазва зи гъил, гьуьрметзава, гелкъвезва.

Мад вилерал накъвар къвезва шадвилин,
Мажбур жезва шаир кьве гаф лугьуниз.
Лишан я им бахтлувилин, садвилин,
Ни вуч лугьуй Шамсудинан кьатӀуниз?

ЧӀехи устад туштӀани вич гафарин,
Алакьдайвал ада бейтер туькӀуьрда.
Уьмуьрдикай, йикъарикай гатфарин
Вичин чархни и дуьньядал элкъуьрда.

Адан буржи гьамиша дуьз рахун я,
Терефдар я ам гьуьрметлу дуствилин.
Мурад-метлеб инсан шаддиз акун я!
Гьисабзава винизвал яз ам кьилин.

Хайи цав, чил гьич рикӀелай алатдач.
Адан накьвар виртӀедилай ширин я.
РикӀин къеняй чун садрани къакъатдач,
Ватандикай зи фикирар дерин я.

ФАД ША, ФАД ША, ЗИ ГУЬЗЕЛ

Зи рикӀ алай мани хьиз,
Ви тӀвар ала зи мецел.
Цавай фидай къарни хьиз,
Фад ша, фад ша, зи гуьзел.

Вун дарман я зи рикӀин,
Маса дарман герек туш.
И кар, чир хьухь, ваз якъин,
Эй, зи руьгьдин багьа къуш.

Югъни йиф хьиз акъатда,
Вун такурла, сузадик.
РикӀ хурукай хкатда,
Цуьк кьурада къузадик.

Гьикьван экуь ятӀани,
Вун такур югъ мичӀи я.
Валай гъейри садани
Чим гудач заз, мекьи я.

Зи рикI алай мани хьиз,
Ви тӀвар ала зи мецел.
Цавай фидай къарни хьиз,
Фад ша, фад ша, зи гуьзел.

                   * * *
Келле, келле, ахмакь келле,
За вакай вучин?
Ви дерт чӀугваз кабаб жезвай
За закай вучин?!

Тахтунавай пачагь хьиз вун
Ацукьна кьамал,
Зун паталди бес вахъ вучиз
Хьанач са амал?

Зун инсан я, зазни кӀанда
Ви акьул, къуват,
Абур садни вахъ тахьайла,
Зи рикӀ жезва пад.

Хана, кьена. И гафарин
Мярекат вуч я?
Уьмуьрдал къаш атӀуз тахьун
Инад я, гуж я.

Бязи крар рикӀив кьурла
Дуьньяда авай,
Ават тавун зурба кар я
Къванерни цавай.

Гзаф бахтсуз рекьерайтIуз,
Тухвана на зун,
Инсаф тийиз эхирдайни
Чухвана на зун.

Келле, келле, ахмакь келле,
За вакай вучин?
Ви дерт чӀугваз кабаб жезвай
За закай вучин?!

ЗАВ РАХАНА АХВАРАЙ СУЬЛЕЙМАН ДАЙИ

Хъвехъ кьежена накъварай
РикӀиз дерт хьайи.
Зав рахана ахварай
Суьлейман дайи:

– Верхи тар хьиз чуплахдиз
ЧӀехи хьана зун,
Ялвар ийиз Аллагьдиз
Рехи хьана зун.

Гатанай зун харари,
ТӀурфанри азгъун,
Инсаф тийиз къаяри,
Авунай юргъун.

ЦӀайлапанри паддайла,
Зи кьилел цавар,
Хъархъун тарар гватдайла,
Авадриз накъвар;

Чуплах танда гьатна фул,
Ахъай тежез вил.
Зун экъисна жедай кӀул
Гьатна хура кьил.

Кас жедачир аквадай
Зи уьмуьр, агьвал.
Гьисабдай зун явадай,
Четин тир зи гьал.

ГьакӀ ятӀани кьисметдал
Яз жуван рази,
Зи рикӀ жедай зегьметдал,
Ам тир зи рузи.

Чир хьанай заз пешеяр:
Сад лагьайла – цӀуд!
Бакуярни Генжеяр
Акунай шумуд!

Самаркандда кӀвалахнай
За ракьун рекьел.
Къазанмишиз алахънай
Са кӀус фу эвел.

Маниярни туькӀуьриз
Алахънай эхир.
РикӀин дердер туьхуьриз
Алакьнай эхир.

Къуллугънай за ватандиз,
Халкьдиз къуллугънай.
Намуслу гьар инсандиз
Зи рикӀ ачухнай.

Хтул, аман – минет я
Вун бейкеф тахьун.
Ви дайидин хесет я
Анжах дуьз рахун.

Зун ахварай аватна,
Жанг яна пелез.
Йиф заландиз акъатна
Жув-жувал техкъвез.

Зи фикирар элкъвена
Мусибатдин цӀуз.
Дуьнья тирвал къекъвена,
РикӀ шем хьана куз.
          
                ЗИ РИКӀ

                       I.
Тек са вун тир, тек са вун тир
Захъ амайди.
Тек са вун тир, тек са вун тир
Сагъзамайди.

Гила вунни, азиз туртур,
Хьанва зайиф.
Са йис хьиз, заз жезва агъур
Гьар югъ, гьар йиф.

Вахъ агъуна лув гудай за
Бушлухра цавун.
Ракъинизни кӀуф гудай за,
Тахьана юргъун.

                         2.
Уьмуьр гьикьван багьа тир заз!
Уьмуьр гьикьван ширин тир!
Зи фикирар, вунни галаз,
Заз кӀандайвал эркин тир.

Лежбервилел дамахдай за.
Гьикьван кӀандай хайи чил!
Мани лугьуз, кӀвалахдай за,
Гарухъ галаз кьадай зил.

Къванер амач акун тавур,
Зи вилериз, гъилериз.
Рекьер амач атӀун тавур,
Шарвилидиз эвериз...

Хьанай закай гатфарин гар,
Цуькверин мег эвядай.
Хьанай гьакӀни кьуьдни азгар,
Четинвилер элядай.

Аферин рикӀ! Гзаф рази
Я зун валай, азизди!
Зун патал вун хьанва рузи,
Женни валай винизди?!

РУША БАЛКӀАН ЧУЬХУЬЗВА

Каф акъудиз кафалдай,
Руша балкӀан чуьхуьзва.
Кьил акъудун агьвалдай
Четин я, заз регъуьзва.

«Вучиз балкӀан чуьхуьзва?»
Рушавай гьикӀ кьан хабар?
Регъуьзва, заз регъуьзва,
Мецел ихьтин гъиз гафар.

Адет авач чи ЯркӀа,
Руша балкӀан чуьхуьдай,
Айиб кар я им, пака
Ван хьайитӀа, къехуьндай.

Вил заз ягъиз, генани
Туьмерзава балкӀандиз.
«Вун амани? Кьенани?» –
Лугьузва заз – жавандиз.

Акуна заз ахпа ам,
Хкаж хьана киярдал.
Ягъиз туна са макьам
АтӀудай ви рикӀин тӀал.

Акатдалди далдадик,
Зун тамашиз амукьна.
Акатна хупӀ баладик:
Рушан къаргъиш галукьна.

Шумуд йис я рикӀяй ам
Акъат тийиз, мад тахкваз.
Уьмуьр хьана дертни гъам,
Ахварайни ам акваз.

                      ГАР

Гагь хура, гагь далуда
Акьаз жеда гар,
Йифизни зи къапудал
Рахаз жеда гар.

Лагь, бес икьван рикӀ алаз,
Никай я суьгьбет?
Рахазва ам нихъ галаз,
Акьалтна зегьмет?

Гузва, белки, муштулух,
Хквезвайди яр?
Кьиле тухуз тапшуругъ,
Къайгъудик ква гар?!

Я тахьайтӀа няс хабар
Гъизва ада заз?
Алач, дуст, зи ихтибар,
За вуч лугьун ваз!

Зун фикирри тухузва
Яргъалди гзаф,
Жуван рикӀяй лугьузва:
«Гьинва бес инсаф?»

Гару гьич акъваз тийиз
Гатазва далдам.
Низ ахъайда, бес за низ,
Зи рикӀин дуст, гъам?

Гагь хура, гагь далуда,
Акьазва мад гар,
Йифизни зи къапудал
Рахазва мад гар.

                   ЗУЛУН ПЕШЕР

Пешер, пешер, зулун пешер къиб ягъай,
Вуч сефилдиз аватзава чилерал?
АлакьдайтӀа кьадай за куьн гъилерал.
ЧӀехи бахт хьиз уьмуьрдикай заз жагъай.

Кьуьд себеб яз – кьисмет жезва къакъатун,
Кьуьд себеб яз – аватзава хилелай.
Зун шехьзава накъвар физ кьве вилелай:
– Эй, тӀебиат, вуна инсаф ая тӀун!

Тар чуплахдиз амукьзава. Аламат!
Ви гьал-агьвал аквадай мад вуж ава?
Ни лугьуда, дуьнья, вун туш къиямат?
Вахъ ракьукай гъуьр ийидай гуж ава.

АКВАЗВАЧНИ, Я МИРЕС...

Са къултухда пуд къелем
Авазва адан.
Кефиярни кӀубандиз
Аквазва адан.

Накь свас гъайи чам
Вич тирди хьиз ам,
Кимел къведа, туькӀуьрна
Чуру, спел, кьам.

КӀвачел алай чекмейри
Гуда акӀ рапӀ-рапӀ.
Мез ганавай къвала хьиз,
Гьайвандин цӀапӀ-цӀапӀ.

Шалвар жеда галифей,
Экъисна кьве къвал,
Шалвардани, кьве цӀар хьиз,
Лап дуьм-дуьз кьве хвал.

Гъиле кӀекӀец – Пагь! Пагь! Пагь!
Къалиян – сиве.
Кьилел бармак бахари,
Рав галай еке.

«Вуч къуллугъдал алатӀа
И гьаким, яраб?» –
Тийижирда фикирда:
Акьалтна азаб.

Вуч къуллугъдал жеда кьван,
Складчи я ам,
Аквазвачни, я мирес,
Бес ваз адан кьам!

                   ТӀВЕТӀЕР
                     Басня

Холодильникдин ачухайла рак,
Аваз акурла ана бул суьрсет,
ТӀветӀре кьилихъди хкадарна акӀ,
Манияр лугьуз: «Эй лезет! Лезет!

Иесиди, гьич ябни тагана,
Холодильникдин акьална ракӀар.
«Гила кьванни кеф чӀугу! – лагьана,
Чка жагъана ваз ажеб пайгар».

Галукьна ана лекь кудай аяз,
ТӀветӀрехъ югъвадай амукьнач аман.
РикӀелай фена рикӀ алай аваз,
Фена дуьньядай мадни са гьайван.

Ихьтин «гьайванар» заз чида гьикьван
Чпин нефсери чеб телеф авур,
Садбур аватна тахтунай кьакьан,
Садбур гъамари авуна какур.

Садбуру къени ийизва суза.
Садбуру къени гатазва мет-кьил
Абуруз и чӀал пишкешзава за,
Амма вугузвач абурув за гъил.

     РИКӀИН ГИРВЕНКАЯР

Терездихъ хьиз, рикӀихъни,
Гирвенкаяр жедалда,
Гирвенкайрай чпяйни
Гьардай са пут къведалда.

Жедалда чан, жедалда,
Гьардай са пут къведалда.

Агъуз-виниз гьакӀ тирди
Зазни эхир чир хьана.
РикӀ са мичӀи кӀакӀ тирди
Мусибатдин сир хьана.

Чир хьана чан, чир хьана,
Мусибатдин сир хьана.

Вичиз герек цӀимилни
Цавун кьиле алцумда.
Мискьалдикай тӀимилни
Мад алцумиз гатӀумда.

Алцумда чан, алцумда,
Мад алцумиз гатӀумда.

Вичиз хийир авачиз,
Самни ада хкаждач.
Акъвазда ваз тамашиз
Са вил кьванни агаждач.

Хкаждач чан, хкаждач
Са вил кьванни агаждач.

Терездихъ хьиз, рикӀихъни
Гирвенкаяр жедайди,
Гирвенкайрай чпяйни
Гьардай са пут къведайди.

Эхир зазни чир хьана,
Мусибатдин сир хьана.

ЭрчIи патахъай 4 лагьайди Шамсудин Тагьиров я.

      Марьям  АЛИСКЕРОВА

Алискерова Марьям Эвесовна I968-йисан I9-январдиз Хив райондин Хъ-

укьварин хуьре дидедиз хьана. I985-йисуз мектеб акьалтӀарай руша Дер-
бентдин педагогвилин училищеда кӀелун давамарна, кеспи къачуна.
Алай вахтунда муаллимди Хъукьварин хуьруьн юкьван мектебда аялриз 

тарсар гузва. Ам кьве веледдин диде я.
Марьяман рикӀ гъвечӀи чӀавалай хайи эдебиятдал, чӀалал алай. Ихьтин 

гьевесди ам шиирар теснифунин рекьелни гъана. Адан шиирар «Лезги га-
зетдиз», «Куьредин ярар», «Дагъустандин дишегьли», «Алам», «Кард» 

журналриз акъатзава.
20I6-йисуз Алискеровадин «Вун хьаначиртӀа» тӀвар алаз сифте ктаб 

акъатна. 20I7-20I9-йисара акъатай «Булахдин чешмедал», «Илгьамдин бу-
лахар» ктабрани адан шиирар гьатнава.

       Зи рикӀ къван туш цла авай…
                        

 (Шиирар)
                   ВУН ГАЛАЧИР...

Хкаж хьанва къизилдин рагъ цаварал,
Чилиз гузвай чимивал, нур гужлу я.
Хайи хуьрел, зи рикӀ алай суварал,
Чилериз рагъ, зун кӀанидаз буржлу я.
Вун галачир кӀандач я заз цавни рагъ,
Ашукь я зун ви къаматдал-абурдал.
Бегьер гъайи са багъ я вун, кьакьан дагъ,
Гьамишанда рахада вун сабурдал.
Гьич садавни рахайди туш къана вун,
Камаллувал, уьтквемвал ваз несиб я.
Гьахъсуз лагьай гафарини кана вун,
Девлетарни ваз хьанач, вун са кесиб я.
Абур кӀанни хьанач ваз гьич садрани,
Хайи чилел ва дагъларал дамахиз.
Кьибледихъ вун элкъвез хьана вадрани,
Такабурвал къалуриз ви кӀвалахиз.
Виридаз вун хуш жезва дуьз рахайла,
Геж хьанва къе тунва на зун гьалкъада.
МуьтӀуьгъ гьикӀ жен бубади ваз тагайла,
Къакъатайбур чи гъавурда акьада.

0I,L, 2I"=!=!

                     КЪВАН ТУШ

Зи рикӀ къван туш цла авай,
Рахан тийиз, дар хьана хьи!
ЧӀур хьай кӀвал туш ацахьнавай,
Кас амачир, вар хьана хьи!
Садбур хайи, садбур тахай,
Вилерал накъвар хьана хьи!
Эхна гафар вуна лагьай,
МефтӀедкай нагъвар хьана хьи!
Гъилерни зи хьанва какур,
Кек ягъайди сар хьана хьи!
РикӀиз тӀарна, ханва хатур,
Лагьай гафар гар хьана хьи!
Сивевай мез рахаз-рахаз,
Такурла рикӀ тӀар хьана хьи!
Вахтар фена акваз-такваз,
Кьилел къвайид хар хьана хьи!

                 АКЪАТНА ГАД

Гьикьван фад вун акъатна гад,
Мектебдиз чун физва яз шад!
Чирвилерин макан я ам,
Чи аялар хьанва хуррам.
АлукӀна къе партал тӀарам,
Муаллимриз гуз мад салам!
Гъиле цуьквер, кӀуфални хъвер,
КӀвачерик куь кваз хьурай звер!
Чирвилер квез къачу чӀехи,
Уьмуьрдин рехъ язва яргъи.
Ферли хьайи береда куь,
Вилик фирай рекьяй гьяркьуь!
Муаллимар, квез даях я,
Аялар куьн, чи дамах я!
КӀвалах тахьуй гьич квай рехне,
Уьмуьрда яхъ куь кьил вине!

                             КЬУЬД

Мекьи хьанва гьаваяр,
Ацукьна жив чилерал.
Хвеши хьайи аялар,

ЭкъечӀна мад гъенерал.
Гуьнедай гъуз авахьиз,
Мекьи тушиз, гьар юкъуз.
Дагъдин синел акьахиз,
Шаддиз къугъваз цӀийи суз.
Лап югъ мичӀи жедалди,
Гзаф шаддиз къугъвана.
Нянин тӀуьнни недалди,
Ахварини тухвана!

                   ЛЕЗГИ ЧӀАЛ

Чан зи хайи зи лезги чӀал,
Зи дидедин, зи багъри чӀал.
Гуьрчегвилел ашукь я зун,
Девлетни я, руьгьни я вун.
Ви веледар - къагьриманар,
Сулейманан невеяр я.
Кьасум шегьер, Ахцегьарни,
Хъукьварни ви бинеяр я.
Къе чна вал дамахзава,
Хайи чилел тарих авай.
Ви кьегьалри кӀвалахзава,
Лезги чилел тариф авай.
Зи уьмуьрдин рузи я чӀал,
Вун зи вилер, вун я зи чан.
Чи тарихдин гуьзгуь я чӀал,
Чан мегьрибан, чан лезги чӀал.

                         ВАТАН

Гзаф чӀехи тушни сергьят Ватандин,
ГъвечӀизамаз къужахда кьур макандин.
Бахтлувилиз са вахт ава инсандин,
Ажуз хьана виле тахьуй душмандин.
Гьар са касдиз хайи Ватан дамах я,
Зи лезги чил булахарин булах я.
Чи далудихъ къагьриманар даях я,
Хуьзвай адет, пак руьгьерин къармах я.
Чун бубайрин тарих хуьниз гьазур я,
Сулейманни Эмин халкьдин абур я.
Шарвилидин гъиле хьайи гапур я,
Халкь тахьайтӀа, вири крар какур я.
Булахравай къайи ятар дадмишиз,



44

Цуьк акъудай гатфарин вахт алхишиз.
Гьайиф жедач чанни жуван къурмишиз,
Девирривай - инсандин бахт вердишиз!

                ДАГЪЛАРИН ТАВАТ

Рагъни амач, цавар кьунва цифери,
Сефил рикӀикай лугьузва вилери.
Алатай вахтар хвейила рикӀери,
Пашман жедачни бес дагъларин тават?

Шегьердани кӀан хьанач заз уьмуьриз,
Гьахъсузвилер акваз, уьмуьр туьхуьриз.
Кар тавуна, тадач жувал хъуьруьриз,
Пашман жедачни бес дагъларин тават? 

Иервал  бахт туш, авачтӀа кьатӀун,
РикӀиз кӀан хьайила четин ян акун?
Вун атун тавурла, тахсирар кутун,
Пашман жедачни бес дагъларин тават?

Хъвер хьунал пӀузаррал шад жедач гуьгьуьл,
КӀандай са легьзе, жегьилвални гуьл.
КӀанивал хьанайтӀа ваз чӀехи са гьуьл,
Шад жедай жал зун, дагъларин тават?

   * * *
Чарадак вуна синих кутамир.
Акьул кьеридакай хъелни къвемир.
Аллагьдин вилик са-сад акъвазда.
Кьел тахьай гафар вуна кваз кьамир.

   * * *
Шехьмир, кичӀе жемир, тӀалабмир,
Гьар садан вилик кьилни агъузмир,
Жуван рехъ твах, кьил вине кьуна,
Масадан гъалатӀ тикрар хъийимир.

   * * *
РикӀиз кӀанда дустаривди хуш рахаз,
КӀани дустар кӀанда суфрадихъ галаз.
Мехмери чай, хуш суьгьбетар хъсан я,
Фуни-къафун, гьар са нямет бул алаз. 

                                * * *
 «КӀваляй тагай бахт жагъидач къецелай»,
Лугьуз чида заз бубайрин са мисал.
Кими жедач нагъв а касдин вилелай,
Вахт тахьанмаз жеда дердерин месел.

   * * *
Садбуру чеб кьада виняй,
Къени карни тийиз хъиляй.
Чир тавуна вичин дувул,
Вегьезва чеб халкьди виляй.

   * * *
Дертни гъам ваз хьанва агъа,
Уьмуьр твах на халкьдин юкьва.
Вуч жедатӀа, чидач мад ваз,
Са къуз руьгьни жеда яргъа.

   * * *
ЭкӀя хьанва живед бегьер,
Лацу хьанва кьуд пад иер.
ТӀебиатни я са тегьер,
Рагъ хкатна сегьер-сегьер.

   * * *
Акъатна рикӀ катзава зи хурудай,
Жагъанач кас зи рикӀин гьал кьатӀудай.
Дердер-гъамар за гьавая чӀугуна,
Гафар амач рикӀе я квез лугьудай.

   * * *
Ментешвал авун итимдиз ухшар туш,
Гьисаба тахьун кьилиз къведай кар туш!
Татугай уьмуьр, архаинвал авачир,
Хурудал кьуна, макьам ядай тар туш!

   * * *
Гьахьна къе вун явашдиз зи уьмуьрдиз,
ИкӀ жедайди гьич къведачир фикирдиз.
КIанивални, шиирралди къалурна,
Ви гьар са кам элкъуьрай ман хийирдиз!

                  ХЪУЬТӀУЬН  ЙИФЕР

АцӀурай фу чранай накь
Зи къуншиди вижевай.
Кьурай якни кутуна макь,
Чраз вичин гъилевай.

Ша, къуншияр, эверна чаз,
Куьн галачиз нез жедай туш.
Ахпа бирдан мад хъверна чаз,
Ша талагьна къвез чидай туш.

И кардални чун хьанвай шад,
ХъуьтӀуьн йифер акъудиз мад.
Сад муькуьдал илифиз фад,
Къуншияр чун жеда мад сад.

Мад къведай са гьяддин юкъуз,
Чи кӀвале за гьазурда чул.
Кьуьд акъудда гьа икӀ тухуз,
Мал-девлетни хьурай чахъ бул. 

Чна хъуьтӀуьн кьуна хьи туьд,
Яргъи йифер куьруь ийиз.
Гьикьван мад фад акъатна кьуьд,
Атанвай чун кьуьзуь ийиз.

                     ВУЧДА ВУНА?

Вучда на кьиликай авачир фикир,
А кьиле акьулни мефтӀер тахьайла?
Вучда на рикӀикай авачир зикир,
А рикӀе сирерни гуьлер тахьайла?

Вучда на девлетрикай, авачирла кӀвал,
Ви къвалав ацукьдай са кас тахьайла?
Вучда на сергьятрикай, авачирла цал,
Ватан хуьдай рикӀ мад вахъ тахьайла?

Вучда вуна  буйдикай кьакьан ва тӀарам,
Ви кӀвале чай хъвадай шекер тахьайла?
Жедачни бес ваз тӀуьр са кьас фу гьарам,
Ви чанда нефес ва жигер тахьайла?

Вучда на чарада гатайтӀа ви рак,
Ван къведай япар вахъ тахьайтӀа вучда?
ФейитӀа фу кӀанз чарадан хьрак,
Ви кӀвале кьасни чатагъайтӀа вучда?

Зи фикирда дуьньяда ава тек кьве сир,
Садни рикӀин ашкъи, муькуьдни Ватан!
Ашкъи хвейид бахтлу я, техвейди есир,
Ватан хуьз чидайдан рикӀ язва гьулдан! 

                  ЛЕЗГИ Я ЗУН!

Лезги я зун,
Лезги хуьре хайид я!
Виридаз хьиз,
Жуван чӀал кӀан хьайид я!

ЧӀехи буба,
Лезги чӀалал рахайд я!
Зи бадеди,
Рухар-гамар храйд я!

Бубади заз
Лезги тарсар гайид я!
Дидеди зи
Баде-буба хвейид я!

Лезги чилел
Лап чӀал кӀани руш я зун!
Хайи хуьре
Виридаз гьакӀ хуш я зун!

Лезги я зун,
Хъукьвави я, Марьям я!
Чир хьайитӀа,
Лезги чилел, Хаям я!

          ШАИРДИВАЙ ХАБАР ЯХЪ!

Эгер ваз Ватан чизмачтӀа,
Хару сенят, чан чизмачтӀа,
Муьгьуьббатдин сан чизмачтӀа,
Алад, агат вун лап мукьув,
Шаирдивай на хабар яхъ!

Хайи чӀал ваз кӀан хьаначтӀа,
Жуван дувул ван хьаначтӀа,
Улуб, гунуг, чан хьаначтӀа,
Алад, агат вун лап мукьув,
Шаирдивай на хабар яхъ!

РикӀе къени кар авачтӀа,
КӀвализ хуьквер вар авачтӀа,
Лезги хуьре сар авачтӀа,
Алад, агат вун лап мукьув,
Шаирдивай на хабар яхъ!

Жигъир кӀвачи атӀаначтӀа,
Дагълара вун къекъвеначтӀа,
Дуьньядилай элкъвеначтӀа,
Алад, агат вун лап мукьув,
Шаирдивай на хабар яхъ!

Шаирди хьиз кьатӀузвачтӀа,
Лезгидин гьал аквазвачтӀа,
ТӀебиат, сал рахазвачтӀа,
Алад, агат вун лап мукьув,
Шаирди ваз лугьуда!

          ЗИ ХЪУКЬВАР

Вилерин зи нур,
Мурз хци зи тур,
Зи динни абур
Вун я, зи Хъукьвар.
Зи чандин къуват,
Руьгьдин я къудрат,
Зи уьмуьр, зи бахт
Вун я, зи Хъукьвар. 
Ятар чи чилин,
Виридлай ширин,
Ишигъ кьве вилин
Вун я, зи Хъукьвар.
Авахьиз вацӀар,
НикӀера къацар,
Харманар ацӀай
Вун я, зи Хъукьвар.

Ви рекье гуз чан,
Гьазур я жуван,
Алимрин макан
Вун я, зи Хъукьвар.

          ЛЕЗГИ  ЧӀАЛ 
Зи лезги чӀал, зи хайи чӀал!
Зи дидед чӀал, багъри чӀал!
Гьикьван рикӀиз хуш я вун заз,
Зи уьмуьрдин мани чӀал!
Эгер вун захъ хьаначиртӀа,
РикӀе дердер къалин тир.
Захъ фикирар амачиртӀа,
Зи акьулни кьери тир.
Лезги чӀалан гафар михьи,
Зи шиирра къугъвазва.
Фикирар зи лугьуз хци,
Ширин мецел рахазва.
Лезги чилин я вун девлет,
Бубайри чи хвейи чӀал.
Гьамишанда ийиз гьуьрмет,
Хуьда за вун, лезги чӀал!

            ДАГЪУСТАН

Заз кӀан я зи хайи Ватан,
ТӀварни адан я Дагъустан!
Къацу чуьллер, дагъдин синер,
Акурлахъди шад я вилер!
Кьуд пад я чи тамар иер,
Лекьери чарх ягъиз кьилел.
Гьикьван рикӀиз жеда регьят,
АтӀуз мензил, чириз сергьят.
Чан зи хайи зи Дагъустан,
Авазва захъ мад Лезгистан!
Гьар жуьре я ви миллетар,
Сада-садаз из гьуьрметар.
Кьабулзавай атай мугьман,
РикӀ ачухна зун вав рахан.
Бубайрилай амай адет,
Лезги халкьди хуьда, гьелбет!

             ХЬАНА ХЬИ...

Зи вилерал нагъв хьана хьи,
Вири эхна, эхиз жер кьван.
Дердерикай маргъв хьана хьи,
Жуван рикӀе мад са хер кьван.
Такурла рикӀ тӀар хьана хьи, 
МуртӀа къван яз цла авай.
Накъварикай хар хьана хьи,
Къизилгуьл цуьк сува авай.
РикӀикай ккӀал хьана хьи,
Зи хуруда юзан тийир.
Дагъдин синел кӀвал хьана хьи,
ДапӀар яна, хзан течир.
Къе ваз зун ханум хьана хьи,
ЦӀангурарин тухумдай тир.
Зун якъин мазлум хьана хьи,
Вири крар фагьумдай тир.
Зи фагьум хъуьтуьлд хьана хьи,
Кьамир вуна зун фикирда.
Ви хиял туькьуьлд хьана хьи,
Герек хьанач зун уьмуьрда!

                     КАТНА ВУН!

Вучиз захъай гьакьван яргъаз катна вун?
Масадан рикӀе хъуьрез-хъуьрез гьатна вун!
Амма ава хумай къушран геле зун!
Са хьел хьана ава мад зи рикӀе вун!
Ягь-намусни, лезгивални вав гумач,
Инсанвилин лишан кӀусни вак кумач.
Акьул кьиле, гьахъ гаф гвайдал хъуьрена,
Вич масана авайдахъ вун гелкъвена.
Хаинарни ви гуьгъуьна гьатайтӀа,
Ажузвалмир жувахъ бахт гьич тахьайтӀа.
Ви вилеркай чешме жеда марфадин,
Къурбанд жедач ваз зи уьмуьр жафадин.
Къе ви варцел чӀехи дапӀар алатӀа,
Хуьре-кӀвале ахъа дакӀар аматӀа?
Мад зи рикӀе са хьел хьана гьатна вун!
Вун кӀанидаз хаинвална, катна вун! 

      Абдуселим  ИСМАИЛОВ

ВАРГЪАБА
Роман

…Экуьнахъ Къемедихъ хьайи дегишвал авачир. Хурун кIарабар тIар-
завай. Эхь - тIарзавай, тIазвачир. КIандайвал гъил-кIвач юзурун, я туш 
ацукьиз-къарагъун анихъ акъвазрай, гьатта дерин нефес къачурлани, па-
кун тIвалар тIар жезвай.

-Гьам хъсен я,- лагьанай сятдин муьжуьдни жедалди атана акъатай Са-
рудини. Гуя ам камаллу жерягь я. Я туш кIарабрин патахъай вири гъавурра 
авай духтур я.- ТIа хьун – им къенепатариз, я туш кIарабриз чпиз хасарат-
вилер хьанва лагьай чIал я. Вибур гьакIан тIар хьунар я.

-Эхь, чан профессор, эхь,- тIарвал эхзавайвиляй, хъуьруьн текъвез, за-
рафат авуна Къемеди.- Зибур гьакIан тIар хьунар я. «Пухъ туш, Шабана 
пухъ я»,-  лугьуда чи хуьре…

 Амма машинда акьахна райондиз рекье гьатайла, Къемедин хъуьруьн 
тегъидай зарафатарни куьтягь хьана. Гьар са къван, гьар са фур чархарик 
акатна, машинди хкадарнамазди, адай тIарвили цIугъар акъудиз эгечIна. 
Ахпа ада сесерни акъуд хъувунач – кисна эхиз хьана. Гьа икI абур сятдин 
кIуьд тамам жез хейлин декьикьаяр амаз райондиз агакьна. 

Кьве патани кабинетар авай яргъи коридордиз гьахьнамазди, Къемедин 
вил Санжарак хкIуна.

-Им гилани ина амайди яни?- хиялдай рахана ам вичив. – Саламалей-
кум, Санжар,- чапла гъил хурал алаз, эрчIи гъил адаз яргъи авуна Къемеди.

Санжара адан гъил кьунач. Къарши яз вичин гъилин далудивди яна ам 
кьулухъди гадарна.

-Абайш!- рикI атIудай хьтин тIарвал гьахьна адан хурун кIарабра.-Гъ-
ил хкьаз кIамач, значит,- тIарвили чинин кIалубар алчударнавай тегьерда, 
явашдиз лагьана ада.

Чин са патахъ элкъуьрна силисчидин ракIарихъ ацукьнавай Санжара са 
чуькьни авунач.

-Ам тIимил я зун хьтин ахмакьдин хва ахмакьдиз!
Къемедик хъел акатна, амма чеб авайди хъилер къалуриз чка тирди чиз, 

ам  сес хкаж тавуна, рахана:
______________
Эвел виликан нумрайра.

c ,*= 2

- Куьн патал, фадлай танишвал авай хзан я лагьана,  Кукулин рекьера 
гьатна ахмакь зун! Къе, ингье, жуван кьил силисрик акатнава… ТIимил я 
ваз, кьей хва Къеме!...

Адаз мадни са вуч ятIани лугьуз кIанзамай хьтинди тир, амма, рак къе-
целди ахъайна, коридордиз экъечIай Периса адаз и мумкинвал ганач.

-Вун мад хтанвани?- тади гьалда суал гана Периса.- Чаз ахлад лагьана 
гена. Къарагъ, Санжар!- атIуз-атIуз рахана ам.

-Варгъаба куьд яз, жавабар завай кIанзавайла, бес за вучда? Атанвай-йе 
накь йифиз ам зи патавни…

-Вуж тир атанвайди?- гафунихъ гьасятда галкIана Перис.
-Вуж жеда кьван – куь Варгъаба!
-Жеч!- пагь атIана Перисан.- Ви патав вучиз атурай ам?
-Мад сеферда хтайтIа, хабар кьада за,- чина ажеб дегишвал гьатна, кьве 

гъилни хурун кьефесдал алтадиз, яваш сесинал лагьана Къемеди.
Адан чина гьатай дегишвилер ва сесиник кIусни викIегьвал квачиз ра-

хун рикIе кичI гьатнавайвиляй яз кьатIай Периса, чпин танишдин рикIе 
мадни вуч аватIа, ачухарун кьетIна.

-Ваз нихъай кичIезва-йе?- рахан Къемедив ийиз, чин маса патахъ эл-
къуьрна, чеб инал алачирдай кьазвай Санжараз килигзаваз, хабар кьуна 
Периса.

-Заз нихъай кичIе жеда кьван - куь Варгъабадихъай!.. Силисчидихъай!.. 
Зи гъилни хкьун тавур ви итимдихъай!..

-Яни, я Санжар?
Санжар халис гьарамзададин вилик вичин фагьум-фикирдин ва акьул-

дин даязвал къалуриз эгечIнавай паб, вичиз гьич течир кас тир тегьерда, 
адахъ галаз туна, стулдилай къарагъна ва къецелди экъечIиз, яргъи кори-
дордай тIуз фена.

-Чи Варгъаба бубадихъай ваз вучиз кичIе хьурай, я чан стха?- мягьтел-
вал къалурна Периса.- Ам женетэгьли яз агъа дуьнеда ава, чун ина, и пухъ 
незвай дуьнеда…

-ГьикI вучиз?..
 Перисахъ галаз гьуьжет кьаз гьазур тирди къалуриз, Къемедик къала-

булух акатнава, гьавиляй лугьудай гафунихъ къекъвез амукьнава.
-Ам майдандиз акъат хъувунва кьван!- инанмишвал квачиз лугьузва ада 

Перисан чиниз тамашиз.
Гьеле адан гъавурда акьун тавунвай Перис Санжар къарагъай стулдал 

ацукьна.
-Гьабур жедай крар яни, я чан стха?
-Тежедайла, куьн анай иниз вучиз къведай кьван? Бес ам вазниакурди 

вуч тир!
-Вуж? Варгъаба буба?
-Эхь, я вах!- викIегь хьана Къеме.-Вун къазмадин ракIарихъ вучиз кьей-

иди тир?.. Тфу! Вилик квайдаз «кьейиди» лугьун хьана.

И гафарин ванер тахьайда хьиз, Периса,  гьакIни шуьткъверрин чилина 
авай чин тажубвили михьиз алчударнаваз, суал гана:

-Яраб заз къазмадай катиз акурди гьа Варгъаба буба тир жал?
-Бес вуж жедай? Ана мад касни авайди тушир кьван!
 КIарабрин тIал секин жез эгечIна Къемедин. Адаз вичин фуьгъуьл ише 

физваз акунвай. Гьавиляй ада са шаклувални тийиз чIалахъ жез эгечIнавай 
Перисаз важиблудаказ хълагьна:

- Сифте ада кьияр атай паб  кьена, чан вах! Шугьум! Ахпа ам, гьа къа-
ридин  руьгьдихъ галаз, адан жасатдикай хкатна, катна.

Вичин гафар агакьзавай маса япар патарив гвачирди чиз, гьуьрсуьна 
гьатна, сегьнедаллай артист хьиз, рахазва Къеме.

-Анжах къазмадай катнач-йе, Кукулин дередай катна. Гила вири кицIер 
гьадан геле гьатдайди я…

-Варгъаба бубади-ин?..
Перисан чIал кьуна. Адан кьве гъилни дерин шуьткъверри агажарнавай 

чинилай алтад жез эгечIна. Са геренда гагь Санжар экъечIай яргъи кори-
дордиз, гагьни патав ацукьнавай Къемедиз вил ягъиз фикирри кьур  ада 
лагьана:

-Зун хъфида, чан стха, силисчидин кьилив. И гафар ада завай хабарни 
кьурди туш, я за лугьунни авурди туш.

Къемедиз кIанзавайдини гьам тир: Кукула са югъ вилик чпин кьилел 
атай дуьшуьшар вири гьа Варгъаба лугьудайдан кIвачихъ ягъун.

Перис силисчидин кабинетдиз гьахь хъувуна. Амма яргъалди ана 
амукьнач. Ахъа хьайи ракIарай дишегьли коридордиз эхкъечIдалди, Къе-
медин япарив силисчидин гафар агакьна.

-Ахлад инай! Хъфена хьрак квай папариз ая а ихтилатар – заз ваъ!- хъел 
атанвай хьтинди тир силисчидиз.- Ша лагь анихъ галайдаз!..

Перис, вичин мецелай са гафни лугьун тахвуна, коридордай гъуз хъфе-
на. Къеме гьеле ахъазмай ракIариз гьахьна.

-Саламалек, чан чIехиди,- чинал хъвер гъиз кIанз, тежез, рахана Къеме 
силисчидив.

-Ацукь!- вичин столдин къаншарда авай тебреткадал гъил туькIуьрна 
силисчиди.- Ацукь ва ахъай жуван игитвилерикай.

Къеме, силисчидин хиялда авай игитвилер гьибур ятIа лугьуз, кьил 
квахьна амукьна.

-Ни рекьелай алудна вун накь?
-Накь?..- къуьнер чуькьвена Къемеди.- Накь заз акур касни авач эхир…
Силисчидин чинал ягьанат квай хьтин хъвер атана.
-Ладно,- лагьана ада, чинал хъвер аламаз.- Рекьелай алуд тавурла, акI 

вучиз хьана бес? Кьуру кIамун къванеривай вуч кIан хьанай ваз? Абур 
кIеви хьанани, тахьайтIа  - ви машин?

Къеме михьиз кIеве гьатна. Регъуьни хьанвай адаз, гьайифни хьанвай 

адаз. Гьавиляй чина ягьанатдин хъвер аваз силисчиди лугьузвай гафари 
Къемедин хурун кьефесда дериндай къарагънавай тIал тваз эгечIнавай.

-Къванер кIеви хьана, чан чIехиди,- мез гужуналди юзуриз жаваб 
гана Къемеди.- Чидач, валлагь, вучиз ягъалмиш хьанайтIа, кукIварна за 
кIаник квай машин.

-Вазни тIарвилер тахьана жеч,- къайгъу ва язух чIугвазвайда хьиз, 
лагьана силисчиди.

-Эхь, чIехиди, хурун кьефесдиз тIарвилер хьанвай хьтинди я…- ху-
рал гъил эцигна, вичиз нефес къачуз четинзавайди къалуриз эгечIна 
Къемеди.

Амма силисчидиз адан амалри кIусни таъсир авунач, къарши яз, ам 
гьасятда дегиш хъхьана. Адан чинал серин векъивал атана.

-Вахъ фагьум-фикир ийидай вахтни, мумкинвални хьанва, значит,- 
лагьана ада, вилер вилера туна тамашиз.

Къемеди чуькьни авунач.
-Инлай хъфей дишегьлидин кьиле Варгъаба лугьудайдакай къундар-

маяр тунвайди вун я, гьелбетда.
-Ваъ, я чан чIехиди! Зун вучтинди я?
-Амма вуч себеб аваз? Вот, гьаникай фикирзава за.
-За гьеле накь ваз лагьанай кьван, юлдаш Мерденов: ам, а Варгъаба 

лугьудайди, кьуланферилай алатай чIавуз, зи патавни атанвай.
-Гьиниз атанвай?- векъивална силисчиди.
-Зи кIвали-из…
Къемедин мез михьиз галкIана. Ам, иесидин вилик тахсир квай кицI 

хьиз, зурзаз ва вичив рахазвайдан чиниз килигиз тежез амукьна.
-Белки а-ахварай а-аку-уна жеди… Э-эхь, ам ахвари-из атанвай 

з-зи… 
Къемедин рахуник викIегьвал ахкатиз эгечIна.
-Валлагь-ва биллагь, чан чIехиди, чир хьун анихъ амукьрай, заз чи 

инсанрихъ ахьтин ажеб тIвар авайдини чидачир. Абур зи кьилив къве-
далди, гьич ванни хьайиди тушир…

Вичин гафар силисчиди чинин кIевивал артух жез кьабулзавайди 
акуна, рахуник акатай викIегьвал гьасятда куьтягь хьайи Къемедиз ра-
хазни кIамукьнач.

-Амма… а-атанв-вай ман… Э-эхь, з-зи кIвализ…, белки а-ахвариз,- 
эхиримжи нефесдал алат хъувуна адан мецелай.

-Ваз вуч аватIа чидани, Къемедин хва Къеме? А ихтилатар вуна, куь 
Булахдин чIурал виш граммар ядай чIавуз, жув хьтинбур кIватI хьайи 
чIавуз, гьанал ая, чаз ваъ! Чаз вуна лагь: Варгъаба лугьудайди «зи кьи-
ливни атанвай» лугьуз, вуна чакай вуж ва я вуч чуьнуьхзава?

-За?..
 ВикIегьвал къалуриз кIан хъхьана, пакун тIваларик акатай тIарвили 

сес бамишарзава Къемедин.

-За вуж чуьнуьхда, я юлдаш Мерденов?- сес михьиз ацукьнаваз ла-
гьана ада.

-Белки, Мирзеагъа?..
-Ам вуж я гьа?
Силисчидин чинал ягьанат квай хьтин хъвер хтана. Ахпа, ажугълувилин 

хъендик ахкатна, ада вичин мецелай алатай суалдиз вичи жавабар гуз эгечIна:
-За лугьудани ам вуж ятIа!? Ам, Къемедин хва Къеме - ви виридалайни 

ихтибарлу компаньон! Са касдилай алакьдайни вуна къурмишнавай кьван 
крар? Ва-аъ! Ада Кукулин тамара канабар цаз кIватI хъийиз хьана, вуна абур 
иниз-аниз агакьариз маса гуз!

Силисчидин вилер адал алкIанваз, Къемеди кьил хурал куьрсарна хкаж 
хъувунач.

-Гила мадни лугьун за ваз, ам вуж ятIа. Ам - са вад-цIуд йис идалай вилик 
вацIун кьере къирмиш авур бандадикай катна амукьнавай къачагъ! Инсанрин 
арада чка амачиз, тамар-тарара гьатнавай вагьши! Ви дуст ва вуна ийизвай 
кьван вири гьарамзадавилерин ва мердимазарвилерин иштиракчи! Яни фад-
лай вичив закондин вилик жаваб гуз туна кIанзавай, жемятдиз ва гьукуматдиз 
пара хаталу тахсиркар! Вичин ватанэгьлийрин, хуьруьнвийрин къанар хиве 
аваз, чи райондин чилел къекъвезмай хаин!..

Гьеле кьил хурал аламаз чIал кьунвай Къемедиз тамашиз амаз, силисчиди 
суал хгана:

- Мадни лугьудани, ам вуж ятIа?..
-Ваъ, я чIехиди!..Ва-аъ!.. Зи квез я акьван крар чир хьу-ун?..
Хци чукIул хьиз, чанда гьатай кичIди кIарабрин тIарвални рикIелай алу-

дзава Къемедин. ЯтIани, ада вичин михьивал къалуриз алахъзава ва рикIин 
сидкьидай хьиз, къалуриз, лугьузва:

- Ахьтинбурухъ галаз зи алакъа са чIавузни хьайиди туш!.. Зун, чан чIехи-
ди…

Амма вич гьахъардай маналу гафар лугьуз кIанзаваз, Къемедин мецелай 
анжах манасуз сесер алатиз, силисчидини, вичиз и гафарин герексузвал къа-
луриз, столдал алай чарар ва папкаяр къайдада хутаз эгечIна.

Къемеди кьве капашни хкажна чинин кIалубар тIушуниз башламишна. 
Ахпа, кьилел алай кьезил фес алудна, гъилер кьилин кичегьдал алтадна. Адаз 
вич ракьара гьатнавайди субут хьана.

-Шумуд йис я куьне Шугьум къаридин пенсия къачуз нез?
ЦIайлапандин хел хьиз, силисчидин суал япара акьуна, Къемедин рикI хци 

цIелхем акьур тегьерда кана. ЭрчIи гъил хурун чапла патал алтадиз, адалай 
дериндай акъатай ухьт алахьна.

Са геренда вил алаз акъвазна, адан патай жаваб тахьайла, силисчиди гьу-
жум давамарна:

- Вун я адаз пенсия туькIуьриз арагь-бурагьра хьайиди!Вун я, а къари-
дикай къах авуна, кьенвай касдин пенсия къедалди къачузвайди!..

Гьар са делилди таркуни хьиз мефтIериз ягъун кьаз, Къемедин хва Къ-
емеди къуьнерал кьил гьисс хъувунач. Ам, вич-вичелай алатна, тебретка-
дилай чилел аватна ва мад юзун хъувунач.

Жегьил лейтенантдиз кичIе хьана. Ам инихъ-анихъ катна. Кабинетдин 
рак ахъайна, ада низ ятIани буйругъ гана:

-Прапоршик! А медикриз тади гьалда зи кабинетдиз ша лагь!
А патал алай кабинетдин ракIарай майор Баданован кьил акъатна.
Кардин кьил гьикI ятIа, чир хьана, къуллугъдин гзаф четинвилерай 

экъечIнавай майорди жегьил лейтенантдик акатнавай кичI хкудиз кIанз, 
зарафат кваз лагьана:

-КицI вацIу тухудайди туш, лейтенант. Ваз кIусни кичIе жемир. Къалур 
ая медикриз жуван къурбанд…

Медикар галаз кабинетдиз гьахь хъувур силисчидин гуьгъуьниз тама-
шиз, Баданова хълагьна:

-Ам иниз Саруди гъанвайди я. Фена жагъурин ам. Къуй хутахрай къени 
вичин кIвализ. Пака адан чка изолятор я… Агь, кьей хва Къеме-е… Вавай 
зунни алцурариз хьана кьван… Майор Баданов!..

*  *  *
Сарудин вил Къеме рахунал алаз, абурун машин райцентрдай дагълар 

галай патахъ эхкъечIна. Амма Къеме, рахун анихъ амукьрай, гьич рулдихъ 
галайди ацукьнавай патахъни килигзавачир. Машиндин дакIардихъай 
катзавай къекъуьнарни кьвалар гьисабзавай тегьерда, вилер рекьин къе-
рехрал алкIана, ам вичин руьгьдал, кIасар гуз, чIуру чIижерин луж хьиз, 
алтIушзавай хиялри тарашзавай. Икьван кIеве ам гьич садрани гьатайди 
тушир. Гьатта чIехи совхозрин крар идара ийидайлани. Гьар са манатдин 
рехъ ахтармишиз ревизорарни ОБХССар атай вахтарани, Убепар лугьу-
дайбур къвез эгечIай чIаварани. Гьарда вичин пай гахчуз хъфидай ламран 
рухваяр. Гила акI тежедайди Къемедиз субут хьанвай. ГьикI лагьайтIа ги-
лан крарихъ сад-кьве тема авачир, къимет авуна, пай хъийиз жедайбурни 
абур тушир. Гьавиляй силисчидихъ галаз къе хьайи ихтилатри ам михьиз 
руьгьдай вегьенвай ва тIарзавай хура секин тежезвай адан рикIик хкат 
тийидай кичI кутунвай.

Виридалайни гзаф адаз Мирзеагъадихъай кичIезвай. Вучиз лагьайтIа 
ам, катдай рекьер агал хьана, гъуьрчехъандин ружадин луьледиз килигза-
вай вагьши хьиз, пара хаталу тир. РикI галкIидай затIни дуьнеда амачир 
ада виридан хъилер вири санал ва гьа садалай алудун, амни вичин гъил 
агакьзавай Къемедин хва Къеме хьун мумкин тир.Гьавиляй накь йифиз 
вичин салаз атана ада лагьай гафари и кьве юкъуз Къемедивай руьгьдин 
секинвал къакъуднавай. Гила,эгер силисчидихъ галаз вичикайни ихтилат 
хьайиди чир хьайитIа, Мирзеагъадиз маса гафарин ван хтун намумкин 
тир. Ада Къемеди вич маса гайидай кьадай, вичин душман гила ам хьан-
вайди яз кьабулдай.

Им Мирзеагъади Къемеди вичиз авур хъсанвилер рикIелай алуднава 
лагьай чIални  жезвачир. Вучиз лагьайтIа ада икьван йисара вич маса та-
гай, кицIин ериндал хьанатIани, вацIун кьере телеф авур къачагъринни 
гъейри иманрин есирда гьатайбурун кIеретIдилай тафаватлу яз, са кьадар 
уьмуьр хутахдай мумкинвал гайи касдиз вич, и дуьньяда хьиз, агъа дуь-
ньядиз фейилани,буржлутирди аннамишзавай. Амма,фикирар ва инан-
мишвилерни регьятдиз дегиш жедай затIар хьуниз килигна, вич Къемеди 
маса гайиди яз акур Мирзеагъадин рикIиз вуч ният ядатIа, низ чидай?

Идалайни алава яз, и йисара адан рикIе Къемедикай бейкефвилер ва 
руьгьдин тIарвилерни тIимил кIватI хьанвачир жеди. Кисна абур туькьуь-
нулай гъейри маса рехъ Мирзеагъадихъ амачир.Къемедилай гъейри мад 
садахъ галазни, гьич вичин виридалайни мукьвабурухъ галазни алакъа 
амачиз, тамар-тарарин агьали хьанвай адавай вуч жедай кьван? Вичин 
кьисмет анжах Къемедин хва Къемедилай аслу тирди ва адаз кIан хьайи 
юкъуз вичин, къуй ява кицIинди хьурай, уьмуьр кьатI жедайди адаз су-
бут тир. Гьавиляй ада вичин туьтуьх гъилевай касдиз кIандайвал ийизвай.
Тамарани касни амачир куьгьне хуьрерин бинейрал канабар цаз кIватI хъ-
увунал машгъул яз, Мирзеагъади Къемедин крар вилик тухузвай. Вири 
абур къанунриз аксибур тиртIани, вичиз адан патай йикъа недай фалайни 
алукIдай куьгьне парталдилай гъейри мад затIни аквазвачиртIани. Вучиз 
лагьайтIа, а вацIун кьере терг авур вичин къачагъ-стхайрилай тафаватлу 
яз, ам гьеле яшамиш жезмай. 

Гагь-гагь Мирзеагъадин кьисмет вичин гъиле авайдал Къемеди адан 
вилик фурс ва дамах ийизвайдини хьиз аквадай. Иллаки ада жезвай къ-
азанжийрикай хабар кьур ва я пулуникай рахун аватай чIавара. Къемеди 
адаз, винелай гъуз цIарарани бендера тунвай рекъемарни кхьинар авай 
чинар ахъайиз, са яцIу дафтар къалурдай. Варз вацрахъ галаз, йис йисахъ 
галаз къвезвай ана Мирзеагъадин тIварцIихъ гьикьван агъзурар кIватI 
хьанватIа, дамахдивди кIелдай. Гьа идалди адаз вичиз икьван йисара ва-
фалу тир касдин ихтибарвал вири шаклувилерикай михьи ийиз кIанзавай 
хьтинди тир.

КIеве гьатнаваз, вакIаз буба лугьузвай ва рекъемрин метлебар ачухдай 
чирвилерни, вердишвилерни авачирМирзеагъадин патай, гьелбетда, ар-
тухан суалар, веревирдер жезвачир. Адаз вичин туьтуьна кIеви мерездин 
гьалкъа авайди ва адан кьилни Къемедин гъиле авайди тайиндиз чизвай. 
И амалдар ва чинал са шумуд хам алай мердимазар гьарамзададин ниятар 
гьихьтинбур ятIа, Мирзеагъадин пакадин йикъар адаз гьикI аквазватIа, ан-
жах Аллагьдиз чидай.

 Масадбуруз ада вичин сирер ахъайзавайди тушир. Гьеле кIвале авай 
кайванидизни. Фатмадин уьмуьр идавай-адавай итимдикай ванер-сесер 
къвез, амма вичин мецелай са ихтилатни алат тийиз акъатзавай. Адаз ван 
жезвай гафар гьа садбур тир:

-Абур, паб, ваз герек авай крар туш. ЛугьузватIа, лугьуз ацукьрай… 
Вун абурулай виридалай хъсан яшамиш жезва. Гьи патахъай жезвачтIа, 
лагь, гьасятда тукIуьр хъийида за… Анжах зи крарик ваз къаришмиш жез 
кIан жемир… Гьич са чIавузни!

Къеме патал виридалайни важиблуди вичинни Мирзеагъадин арада 
алакъаяр чIур тахьун тир. Вучиз лагьайтIа ада вичин гардандални мерез-
дин гьалкъа алаз ва адан кьилни Мирзеагъадин гъиле аваз гьиссзавай. 
Уьмуьрдикай рикI хъуьченвай къачагъди ам регьятдиз яна кьинни мум-
кин тир ва я суд-дувандин вилик акъваздайвал авунни. Гьавиляй Къемеди 
мукьвал-мукьвал вичин кьилин мидя ва душманни тир дустуниз ва ихти-
барлу касдиз хуш къведай ихтилатар ийизвай, ам пакадин йикъахъ умуд 
амаз хуьз алахъзавай.

-Зун ви хусуси банкир я, Мирзеагъа! Эхь! Эхь! Халис банкир! – хуруз 
гъуд ядай ада.

Галачир хъуьрер ийиз, сегьнедал алай къабачиди хьиз, тухудай гагь-га-
гь ада вич. Хъуьруьнар ийиз, дафтардин чарар садахъай-сад ахъайиз, ада 
вичин гафариз баянарни гудай:

-Эхь, тек са ви банкир! Килиг, процентарни къвезвайди я.Сбербанк-
да хьиз! Гьар вацранбурни, гьар йисанбурни! Зун таб кIандай ксарикай 
туш!Таб заз гьич садрани кIан хьайиди туш! ЧIехи савхузра бухалтерни 
хьана зун, эканамистни хьана зун -гьар са патахъай рекъем рекъемдихъ 
галаз гъиз хьайиди я за…Гьамиша! 

Тарифрин гьуьрсуьна гьатнаваз, ада давамар хъийидай:
-Жедай гьа лугьудайбур: садра кьванни  кхьихь ман чаз герек тир рекъе-

мар, хьурай ман чун вилик жергейра. Ва-ъ! – лугьудай за.- АкI са арадилай 
савхуздин кIан михьиз хкатун мумкин я. Советрин уьлкве вучиз чикIизва 
лугьузва куьне? За лугьуда: рекъемар рекъемрихъ галаз кьаз амукь тавур-
виляй…

Икьван гафар  ада лагьайдалай кьулухъ, Мирзеагъади вуч хълагьдай? 
Са затIни. Амма гагь-гагь адан мецелайни  шаклувилер квай хьтин гафар 
алат тавуна жедачир.

- Банкир вун ятIани, пул чи кьведандини я кьван,- масакIа тежедайдахъ 
вич инанмишариз кIанзавайда хьиз, лугьудай Мирзеагъади.-Анжах, чан 
стха, кIан хьайи ва герек къвезвай чIавуз, ам зи гъилизни къведайвал хьу-
рай…

-Гьич кIусни шаклу жемир!- жумартвал къалуриз рахадай Къемедин 
хва Къеме.- Атурай ман, чан стха, гьахьтин югъ!.. Вун тамай инсанрин 
арадиз эхкъечIдай!.. Вазни пул герек хкведай!..

Шад жедай Къемедиз, икьван гъавурра аваз,  Мирзеагъа вичиз муьтIуь-
гъ тирвиляй…

Им икьван чIавалди гьакI тир. Амма гила?.. 
Къвердавай заланбур жезвай адан хиялар… Вучиз ятIани ам вичин хи-

ялра Мирзеагъадин патахъайни рахазвай хьтинди тир. Налугьуди, хиялар 
адан мецелай рахаз эгечIнавай:

«Чидач ман, гила,Къемедин кьил силисрик акатнавай чIавуз, адав гу-
мукьдатIа а ихтилатар, ихтибарда амукьдатIа вичихъ галаз туьтуьнихъ 
кьван пухъ-писирда гьатнавай амадаг. Гьинихъ акъатдатIа ам, вуч адан 
кьилел къведатIа, низ чида? Гьавиляй Мирзеагъадиз Къемедин «банкуна» 
авай вичин пулар вахчуз кIан хьун тIебии кар я. Вични – тади гьалда! Ла-
гьайди вуч тир, накь няниз салаз атай чIавуз!..»

 Эгер пулар ахгакьар тавуртIа, Къеме вични, хизанни гуьллеламишда 
лагьана гьелегь кьунай ада.Ни хкьадай адан вилик пад? Арза гуз жедайни 
Къемедивай?..

 Им ахьтин ара хьанвай хьи, икьван йисара и кьве касдилай тала мад 
садазни течир крар, хвейи сирер и кьве йикъан къене раиж жез эгечIна-
вай, силисчийри вири делилар галай-галайвал кIватIиз, Къемедин чине-
бан гьарамзадавилерин кан пад винелди акъудзавай. Участковый майор 
Баданова, куьлуь-шуьлуьяр я лугьуз, икьван йисара кваз такьур крар гила 
халис къатар-къатар тахсиркарвилериз элкъвенвай. Къемедин хва Къеме 
канабдин байгьушар гьазурдай ва абур лазимбурув агакьардай тахсиркар 
дестедин кьил яз акъатнавай. Амай гьарамзадавилерни винел хтайла?..

-Акъвазара машин, чан Сару,- эхирни рахана Къеме, шегьредилай чпин 
хуьр галай патахъ  элкъвена, вацIуз эвичIзавай арада.- Кьилел булахдин 
къайи яд кьванни эличин. ТIаз, къатламиш жезвач.

-Хур гьикI я, хур?
-Хурни тIарзавайди я, чан стха. Амма кьилин тIалди амни рикIелай 

алуднава.
-Силисчиди пара тади гана жеди ваз…
-Силисчидин кIвалах гьам я ман… Герек авай, герек авачир суалар гуз, 

ви кьил михьиз квадарда…
Чинал хъвер алаз рахазвай Сарудин суй садлагьана дегиш хьана. Ва-

цIун къерехдай винелди физ, булахдив агакьзавай арада, ада Къемедивай, 
игьтият квай жуьреда, хабар кьуна:

-Райундавайбурувай заз ван хьайибур дуьз гафар яни, я кIвал къени 
хьайиди?

-КIвал къениз амукьдай хьтинди туш, дусткас. Зун абуру кIеве твазва,- 
булахдал агъуз жез, кур пашмандиз лагьана Къемеди.

Ада са шумуд капа авай яд кьаз, чиниз яна, ахпа лацу пластикдин тур-
бадай авахьзавай гьамга цик кьил ва гардан кутуна.

-Вагь яда! Къайивал вуч я баркавандин!- зурзазвай сесиналди тариф 
авуна Къемеди. – Кьилизни гьасятда регьят хьана, валлагь…

-За лугьузва, за – а Шугьум къаридин патахъай лугьузвайбурни дуьз 
гафар яни?- булахдин гьамгадик гъилер кутаз,хабар хкьуна Саруди.

-Вуч гафар, я Сару?

-Бес лугьузва кьван: духтурризни милицайриз акурди адан кьурана 
къах хьанвай беден я. И къара ваъ, лап фад кьенвайди тир ам, лугьузва…

-Гьабур жедай крар яни, я чан стха?
-Тежедайла, бес гьакI жагъун вучиз авуна?- дустунин жавабдал рази 

хьанач Сару.
-Ам зазни чидач, валлагь,- кIеве гьатна Къемедин хва Къеме.- Кьияр 

атана, Шугьум къари рахунни авурди тир, лугьуда… Зи са яргъал мукь-
вадан ва танишдин… Санжаран… папаз ван къвез-къвез… Ам тир вичин 
чIехи буба Варгъаба лугьудайдакай куьмек кIанз атанвайди.. Ахпа гьикI 
хьанатIа чидач, валлагь ва биллагь, къазмадай пара зурба жендек авай, яр-
гъи ва къалин чуру-спел квай, акурдан руьгь авуддай хьтин суфат алай 
са итим экъечIна катна, лугьуда… Адахъай кичIе хьана, Санжаран пабни 
кьена…

-Кьейиди силисчидин кьилив къведайни? Вунани лугьуда гьа…- вични 
бязи крарин гъавурда авайди къалуриз кIанзавай тегьерда, къалпвал квай 
хъвер авуна Саруди.

-Кьена лагьайла, михьиз кьенач гьа…- кьил квахьна Къемедин.- Зазни 
ам кьенвайди хьиз хьайиди я. Юзазмичир, рахазмачир, нефесни акъвазна-
вай. Зун вучтинди я – вичин гъуьлуьни ам кьенва лагьайди тир, шел-хвал-
дик экечIайди тир… За зенгер авуна эвер гайи Бадановаз ва силисчи 
лейтенантдизни ам кьенвайди хьиз хьанай. Амма гуьгъуьна аваз агакьай 
скоридин духтурри Санжаран папал чан аламайди тестикьарнай…

-Гьа-гьа-гьа! Гье-гье-гье!- гьар жуьредин хъуьруьнар авуна Саруди.- 
Аялрин хкетар я абур. Вун чIалахъ жезвани? Кьенвайдайни чан аламайдай 
кьил акъат тийидай милицаяр, палицаяр жедани? Вазни кьейибур тIимил 
акурди тушир хьи…

-Заз вилералди акуна, я стха!- ша, хъфин машиндал, лугьузвай тегьер-
да, вилик экечIна Къеме.- Къазмадай экъечIна катайдини акуна. Заз хьиз 
– Санжаразни…

-Ам вуж хьурай - къазмадай катайди? Шугьум къари текдиз яшамиш 
жезвайди тир кьван?

-Ништа, валлагь. Санжаран паб иниз акъатунин себеб вичин чIехи буба 
Варгъаба я, лугьузвай. Къазмадай катайдини гьам хьун герек я. Мад вуж 
жедай кьван ана?- вилер къалур тийиз рахазва Къеме.

-Гьа-гьа-гьа!- мадни хъуьрена Сару.
-Хъуьрен вучизва?
-Яда! Я дусткас! А Варгъаба лугьудайди кьенвайди тушни?
-Лап фад!
-Тирла, ам къазмадай гьикI катдай?
-Шугьуман кьияриз атанай ам. Сифте ада Шугьум къари къене патай 

кьена, ахпа адакай катай руьгьдихъ галаз бедендикай хкатна  ман. Зазни 
чидач-йе, гьикI хьанатIа, амма масакIа хьунин чIалахъни зун жезвач…

-Ви гафарин ван ваз къвезвайди тушни, я Къемедин хва Къеме? Ваз 
лугьуз кIанзава хьи, Варгъабани галаз руьгь бедендикай хкатна, Шугьума-
кай гьасятда къах хьана – тушни?..

-Эхь… Валлагь ва биллагь, гьа кардал зунни мягьтел я…-гафар куьтягь 
хьана Къемедин.

Машиндин патав агакь хъувунваз, вичин чкадал ахцукьиз кIанзавай 
Къеме Саруди акъвазарна.

-Акъваз садра, Къемедин хва Къеме!- лагьана ада терс жуьреда.- Вуна 
чун вири алцурарзавайдал зи шак фадлай физвайди тир. Ви машин гьаятда 
хуьз, зи машин къачуз вуна ишлемишунихъни сесебар авайди заз чизвай. 
Амма… Хьайи крар хьана… Килиг, хабарар кьуртIа, завай таб тежедайди 
ваз чизва… Зи машин вучиз илемишзавайтIа, гьадан гъавурдани зун акьа-
зва…

Винелди хкечIиз гатIуннавай ажугъди Сарудин фикирар кьатIар-кьатIар 
авунатIани, ада вичин рикIе авайди Къемедин хва Къемедиз лагьана. Ак-
вадай гьалда, амни вичин ихтибарлуди яз гьисабзавай дустунин гъавурда 
акьуна.

-Деринриз эвичIмир ман, чан Сару. Зун гьакIни вулкандал алайди хьиз 
ава,- дустунин къуьнел гъил эцигна Къемеди.

-Зи тахсир вуч я? Хкаж хьана кIандачир вулкандин кIуквал!..
-Хьанач хьи, я чан стха-а,- лугьудай гаф амач Къемедихъ.
Саруди, мадни туьнтвал акатиз, давамарна: 
-Вуна зи куьмекни галаз Шугьумаз пенсия туькIуьрнайни?
Гуя силисчи гила вичикай хьанвайда хьиз, атIай суалар гуз эгечIна Са-

руди.
- Кукулин тама яшамиш жезвай малкамутдиз вуна банкунин картани 

къачунайни? Зи куьмек галаз гьа-а!- хуруз гъил яна, тестикьарна Саруди.- 
Магьачкъаладин сбербанкда кIвалахзавай зи гададивай тIалабна! ГьакI 
хьайиди тирни?..

-Пара сагърай вунни, ви гадани… За гьуьрметар хъувунай кьван квез…
Дустунин патай ихьтин ажугълу суалар вичин япариз ван жеда лагьана 

ва Сарудихъни, винел акъуд тийиз, вичикай дердер хьун мумкин тирдакай  
гьич садрани фикирдизни татай Къеме михьиз руьгьдай аватна. Адан кIва-
чер буш жез, кьил элкъвез эгечIна.

-Гьуьрметар хъувунай?- адан суал тикрар хъувуна Саруди.- Вуч гьуьр-
метар? Тек къаридин пулар – ви гъиле, заз – гьуьрметар! Яни? Канабар, зи 
машиндаваз хкиз, маса гуз, пулар ви жибиндиз къвез! Яни?.. 

Къемедин япариз дустуни лугьузвай ажугъ квай гафарин ванер хквез-
майтIани, абур аннамишдай къуват адахъ амачир.

Саруди, акъваз тийиз,  кьилелай виниз хкаж жез, агъуз ават хъийизвай 
эрчIи гъиливдини тестикьариз, вичин ажугъар винелди акъудзамай.

-Дуьзбур я райунда зав агакьай гафар,- инанмиш тир ам,- ништа, мус 

кьенвайди тиртIа а къари… Амма къедалди адан картадиз пенсидин пул 
къвезвалда… Ваз, Къемедин хва Къеме!.. Ваз! ЧIалахъ жедай крар яни 
ибур!? Я Аллагь! Ихьтин инсанарни халкьзавани Вуна, къурбанд хьайи-
ди!?..

Къемеди финдикьни сивяй ахкъуднач. Сару вичин патахъай, ракни кIе-
виз гелячна, Къеме вичин  патахъай машинда ацукь хъувуна.

-Гьайван я вун, кьей стха Сару,- кьве гъиливдини машиндин рул яна 
Саруди.- Яргъи япар алач вал, амма халис  лам я вун! Крчар алачир яц я 
вун!Ишт лагьай патахъ, кьил чиле туна, шудай пле яц! Туширла, икьван 
ихтибарлу жедани?.. Ви кьил квез тир, я кьей хва Сару? Икьван йисара са 
гьарамзадади алцурарай ва вичиз кIандайвал ишлемишай вун итим яни 
мегер?..

Сару виликди рекьиз килигиз, Къемедин хва Къемеди къекъуьнарни 
рагар-кьваларфагьумиз, абур рекье гьат хъувуна.

Дустунин мецелай икьван дертлу ва вичин рикI, хам циркеди хьиз, ку-
звай гафар ван жез, Къемедин кьилин тIални къахрагъна, хурун кьефесда-
ни дериндай юзазвай тIал гьат хъувуна. Ада къенин йикъалай Сару вичин 
дуст яз амачирди гьисс  ийиз эгечIнава  и кар вичиз виридалайни гзаф 
гьайиф жедайди кьатIана. Вичизни хабар авачиз, Къемедин хва Къемедин 
вилериз накъвар хъиткьинна.

Булахдин чIурални машин агакь хъувуна, амма я Сарудин, яни Къеме-
дин хва Къемедин мецелай гаф алат хъувунач. Агакьна, Къемедин варцив 
кьван гьални тахвуна, акъвазна машин. ЭвичI лугьун яз, рулдихъ галайди 
вич авай патан дакIардай яргъариз килигиз хьана. 

Адет тирвал кIвализ теклиф тавуна, Фатмадин гъилелай сададлу хуьрек 
дадмишиз тагана, гьич тахьайтIа векьер-кьаларин атир галай чай кьванни 
тахъвана рахкур тийидай дустуниз вуч лугьудатIа течиз, Къеме ийир-тий-
ир тир. ИкI яргъалди физ акуна, ада кIанз-такIанз машиндин рак ахъайна. 
Са кам чIурал вегьена, ам кьулухъди Сарудиз тамашна. Ада, лагьайтIа, ан-
жах рак акьал хъхьунал вил эцигнавай хьтинди тир. Къеме гьакI гъавурда 
акьуна. Гьавиляй ада, муькуь камни чIурал авудна, рак явашдиз акьал хъ-
увуна. Мад энгел таххьана, Саруди машин чкадилай къудгурна ва хуьруьн 
куьчедай гъуз вичин кIвалер авай магьледихъ тади авуна. 

-Хтанани вун?- суал вилик эцигун тушиз, алатна агъуз гьавадин рак 
ахъайна къапа-къап итимдин вилик акъатай Фатмади.

-Хтана!..
Къемедин жавабдик пара хъел квай.
-ГьикI хьана,- давамарна ада,- вунани зун хкведач лагьана умудар ку-

тунвайни? 
-Ву-у! – пагь атIана Фатмадин.- Зи мез атIуй вун диндирмишай. 
-Куь вил алай кар гьам тирди заз чизва…
-Чизва-а?- дертлу яз рахазва Фатма.- Мад вуч хълагьиз жеда вагай?



63

Къемедиз вич гьикI тухудатIа чизмачир. Ам тади кваз фена дивандал 
ацукьна.

-Эхь!- лагьана ада инанмишдиз.- Заз куь амалар лап хъсен аквазва…
-«Куьн, куьн» лугьуз рахаз, мад вужар я ахьтинбур?- сес хкажна Фат-

мадини.
-Ам заз чизвайди я. Бес, тахтана, ваз зун гьиниз шана кIанзавай? Дуста-

гъдиз?.. АкI Къемедин хва Къеме квелай алатдач!.. 
-Регъуь хьухь, яда,- кьагьурди сес бамишарна Фатмадин.- Квелай лу-

гьуз, вун никай рахазва? Закай? Агакьзавай хабарри ясда тунвай веледри-
кай?..

-Ам заз чизва-йе, никай ва квекай зун рахазватIа.
-Чиз ацукь, акI хьайила. Чи гьакIни туькьуьл рикIер жуван къаб алай 

ихтилатралди генани зегьерламишмир… 
Ийиз кIанзавай карни рикIелай алатна, са шумудра инихъ-анихъ къекъ-

вена Фатма. Ахпа, аскIан стал дивандив агудун патал галчIуриз, ада итим-
дивай хабар кьуна:

-Фу незвани вуна исятда? ТахьайтIа, Сару къвезвайди яни? Гьамиша 
хьиз…

Къеме мадни ажугълу хьана.
-Тинез, зун мехъерихъ шана хтайди туш хьи! Сарудинни зи кIвале вуч 

ажал ава? Бес я за адаз авур кьванбур! 
-Вазни ада тIимил авур туш хьи. Гила, крар вибур хьайила, жуван хзан-

рикайни яр-дустуникай ажугъар кIватIзавани!?..
-Кис, зун инлай къарагъдалди!
-Сарудикайни хъелзава ида…  Бес я ман ам вуна алцурарай кьван…
-Дерт жемир - алатда зун квелай…
Фатмади гафуниз гаф хълагьнач. Дивандин вилик галчIурай столдал як 

квай хуьрек, нисини шур авай къапар гъиз эцигна.
-Неъ, чан итим,- гужуналди шел кьаз ва сес зурзазваз алатна адан меце-

лай.- Душмандин гъилелай ятIани, неъ…
Фатмадин куьлуь жендек са ван-сесни галачиз гурарай винелди хкаж 

хьана. Текдиз амукьай Къемедиз и арада вич акьван такIан хьана хьи, ам, 
вичин гардан вичи ягъун патал, атIа муртIа авай тапIунал эцигиз гьазур 
тир. Адаз икьван чIавалди са арзани текъвез уьмуьр тухвай кIвални ичIи 
ва мичIи хьанвай.

ЯтIани ада иштягь аваз хуьрекни тIуьна, шур алтадна са кап фуни адан 
винел алава хъувуна. Са геренда хияллу яз дивандал яргъи хьайидалай 
гуьгъуьниз, амни винел гьавадиз хкаж хъхьана. Фатмадин чина чин акьаз 
кичIела, ада вичин гъвечIи кIвализ тади авуна. 

Амай югъ Къемедин хва Къемеди гьана акъудна: ипаталай а патал эл-
къвез, гагь чин цавалди ийиз, гагь чин кIаник кваз къаткиз, гагь ахвариз 
муьтIуьгъ жез, гагьни вилер ахъаз хиялри тарашиз.

Къемедин вилерик - ахъа тирлани, акьалнавайлани - кьве касдин суфа-
тар къвез квахьзавай. Сад – Шугьуман, муькуьдни – Мирзеагъадин. Ахва-
риз фейи арайрани, аквазвайбур абур тир. Гьавиляй ам мукьвал-мукьвал 
ксанвай чкадал къудгазвай. КичI авай вилер, кьадарсуз ахъа хьанваз, кIва-
лин и пипIез, а пипIез тамашиз амукьзавай.

И кьве суфатди адавай са затIни хабар кьазвачир, адахъвичихъ элкъве-
на, я рази жедай, яни наразивал арадиз гъидай са гафни лугьузвачир. Абур 
анжах чпикай рахазвай.Къемедин хва Къемедихъ вичихъ элкъвенани ваъ. 

Аквадай гьалда абур чпин рикIин хиялар ачухдиз лугьун яз рахазвай. 
Къемедиз талукь гафарни абурук квачиз тушир. Амма адавай вичиз ийи-
звай таъсир къалурун, я пис патахъ, яни хъсан патахъ къиметар гун исте-
мишзавай лишанар абурук квачир. Гуя яргъи силисрилай гуьгъуьниз суд-
дал эвернавай шагьидар тир абур. Я туш агъа дуьнедиз финиз ам гьазурун 
патал атанвай инкир-минкирар тир. Касди тухвай вири уьмуьрдикай хабар 
авай, гьавиляй, суалар-жавабар тахьана, чпин къарарар кьабулиз жедай. 
Къемедиз гаф тагуз, абур чеб рахазвай, чпи суалар эцигиз, чпи жавабарни 
гузвай.

Иллаки Шугьуман мез дилавар тир. Адаз вичи тухвай уьмуьрдикай 
кIусни регъуьзвачир. 

-Вуна зун гьикI кьабулнайтIа, зи рикIел хъсандиз алама,- лугьузвай ада.- 
Райундин рекье. Патав гьалалдин паб ацукьнаваз, вун заз килигиз хьайи 
тегьерди, зи саки кьенвай руьгьдал чан хкиз эгечIнай. Акьван чIавалди 
заз такур затIни амайди тушир. Зи дишегьливиликай менфят къачурбурун 
сиягьра вишералди, мумкин я, агъзурдалайни артух, эркекар авайди тир. 
Бубадин темягьдикай катна, аялвал кумаз кIанивилин варданагдик акатай 
заз ам са гунагьни квачир кар яз аквазвай.  Гьавиляй заз садра кьванни, са-
даз кьванни «ваъ» лугьун чидачир. Захъ регъуьвал авачир. Белки, кутурди 
тушир зак зи диде-бубади. Зи ягь гьина ава, ам зак квайни-квачни - гьамни 
заз чидачир. Эгер квайди тиртIа, ам завай  квахьнавай. Заз гьакI кIан хьана 
ваъ, жув масакIа тухуз течирвиляй, чир тавурвиляй… 

Гьар камуна зун хьтинбур мад авайвиляй… 
Маса уьмуьр заз такурвиляй… 
Амма атана са югъ: зал вил ацукьдай касни амукьнач. Жув бажит хьайи 

чIавузни, захъ эркекринкьуьл галукьиз эгечIна. КIвал авачир, хзан авачир 
за, жуван и кеспини ише техфидайла, вуч ийидай?..

 Вегьедайни гардандиз са гьалкъадавай еб?..
 Я туш - виридаз чиркин, такIан хьанвай жуван беден са муькъвелай 

вацIуз, са кьвалалай гьуьлуьз гадардайни?..
Чан ширин затI я гьа-а!..
Уьмуьр гьеле къвезмай кьван вуч ийида вуна адаз?..
 КицIери саймиш техйизмай кча вичизни са рехъ жагъурда гьа… Элясна 

фида са патахъ… Са куьникни умуд кумачтIани… Белки ахкатин лугьуз… 



65

Зун сад туш хьи ахьтин йикъал атайди. Вил вегь садра кьуд патаз, пара 
пай дишегьлийриз вуч кIанзаватIа аку. Эркекрин кьилер элкъуьрун патал, 
абуру чпин беденриз вуч къастар ийизватIа, килиг. Къагьбе гаф дишегьли 
патал виридалайни заланди тир икьван чIавалди. Гила тамаш: 

- Эхь, гьахьтинди я зун!- кIелиз жезвапарабурун чинрилай. 
Гена захъ хизан хьанач. Дидедин сериндик пис еримишдай веледар хьа-

нач. Абур авайбуруни чеб гьакI тухузва эхир!..
Им, гьайиф хьи, хизанвилин бинеяр чикIизва  лагьай чIал я! Акваз-ак-

ваз!..
 Гена хъсан – зи пай квачиз… 
Захъ хизан ерли хьайиди туш. ГьакI хьайила, зак са тахсирни квач. Зун 

ихьтин регъуьвал ва ягь квахьнавай вахтунин къурбанд я… 
РикI ачухдиз лугьун хьайитIа, зун жуваз кIандайвал яшамиш хьайи, ди-

шегьлидин нефсиниз хас тир вири лезетар тухдалди кьабулай кас я. Зун 
рази я жуван уьмуьрдилай… Зун… Эгь, вучда хълагьна?...

…Вазни гьакI акунай, заз чиз. Ви вилерай къарагъай чимивал зи рикIив 
агакьнай, ада цIир ягъай зи руьгьдиз умудар хтанай. Абур акваз-акваз кьи-
лиз акъатиз эгечIнай.

 Гьикьван тамарзлу жедай вун захъ! Йикъа садра зи кьилив акъат та-
вуртIани, ваз зи дишегьливал герек татай гьафтеяр, варцар ерли хьаначир.

 За Кукул дереда ви машиндин сес гьатунал вил алаз акъудзавай йикъар 
жуван уьмуьрда виридалайни бахтлубур яз гьисабиз хьанай…

Им акI лагьай чIал тир хьи, за ви уьмуьрдин лампадин багъни цIай куь-
кIвенваз хвена. За ваз къуватар хгана, за ваз бахтлу декьикьаяр, сятер ба-
гъишна… Та-а, ваз иштягьар амай кьван… Ваз зун герек къвезмай кьван…

 Ахпа зун Мирзеагъадал аватна. Ам завай къакъат хъувунач. Инсанрин 
нефес амачир тамарин юкьва чун гила кьвед хьанай. Ам зи тай вучиз хьай-
иди тиртIа, абурлу, чуру спел квай сагъ итим Кукулин тамарин ничхир 
хьунал вучиз атайди тиртIа,зи кьил гилани акъатнавач. Адахъ хизан авачиз 
жеч. КIвал амачиз жеч. Бес вучиз?.. Лугьудай касни хьанач, хабар кьазни 
кIан хьанач. Жувакай фикирзавай за. Зи инкир-минкирвили ам завай къах-
къудун мумкин тир… Гьавиляй…

 Куьрелди, зи кьил акъат тавур кас я ам. Хиве къан авай хьтин, рикIе 
къван авай хьтин. ЯтIани, ада завай теквал къакъудна. Ада зун, вичин эр-
кеквал къалуриз, дишегьли яз туна…

Рекьидалди…
 КьенатIани, абуру зун чпин уьмуьррай акъудна гадарнач… Хвена… За 

абурни хвена, абуру- зунни… Гьалалвилелди хьурай чпиз зи тIварцIихъ 
къачур пенсидин пулар… 

Гила зун экъечIда абурун уьмуьррай. Къуй гьарда вичин патахъай жа-
вабар гурай… Зун галачиз…

-Зи жаваб зав гвайди я!

Гила, адан кьулухъай хкатна,Шугьумахъ галаз гьуьжетда авай тегьерда, 
Мирзеагъадин суфат рахазва:

- Хиве къан, хура къван аваз къекъуьн – им дагъвийрин ва дагъвиви-
лин къилихдин лишан тир! Гьамиша! Вири вахтара!- инанмишдиз лугьузва 
ада.- АкI тахьай вахтар – абур чавай  чи къилихар квахьиз эгечIай вахтар я…

 Эгер чи вахтуникай рахайтIа, ада, вун хьтинбуруз хьиз, зун хьтинбу-
рузни рекьер ачухна. Гьихьтин рекье-ер!..

Зи чIехи бубаяр  вилик вахтара варлубурукай тир лугьуда. Вахт дегиш 
хьайила, абурун уьмуьрни дегиш хьана. Вири мал-девлет гъиляй акъатна 
абурун. Туьтуьна еб аваз, колхоздиз гьахьна… Далу винтовкадин лишан-
дик кваз, дяведиз фена… Телеф хьайибурни хьана, хер-кьацI алаз хтай-
бурни. Амма дегиш хъхьай затIни хьанач. Кесибвал айибвал туш лугьуз, 
вири хьиз яшамиш хьана. Та-а уьлкведин дарвазар ярх жедалди. Гьарма 
вичин ихтиярда гьатдалди. Угъривални къачагъвалагьвалдинни сагъ-са-
ламатвилин ва хъсан дулуанажагъдин шартIар яз гьисабдалди. Ида –ам, 
ада – им! Чун хьтинбурулай а крарни алакьнач. Чи паяр акъатдалди, вири 
пайна куьтягьна. Вучдай чун хьтинбуру?.. Кьилел алай Аллагьдин ихтияр-
далди жезвай крариз завай вуч жедай?..

Белки дин-имандивай хуьз жедатIа чи пад?- умудар кутунай зун хь-
тинбуру.- Гьинвайди я… Мягькем динегьлияр лугьузвайбурни девирдин 
шартIариз муьтIуьгъ хьанвай. «Им – ваз, им – заз» тир виринра. МискIин-
рилай эгечIна Каабедин рекьериз кьван…

Вужар тир азандин ванцин эвердиз катиз-катиз физвайбур? Сифте-
ни-сифте –гьабур: кьилерал шиш бапIахар, багьа шляпаяр алаз, гъилерал 
вич хьтин инсанрин ивидин гелер алайбур; диндикай чпин гьарамзадави-
леризничалкачирвилериз далда кьуна яшамиш жез  кIанзавайбур...

Абурун тай гьикI жедай? Абуруз биши ва буьркьуь лукIар хьун гьикI 
кьабулдай?.. Гьавиляй чун ибурузни, абурузни акси экъечIна. Чна абуруз 
дяве малумарна: «ни – вуж?» хьана адан эвер гун. Чаз гьукуматдин къа-
равулда авайбурни, мунафикьрин дин-имандал алайбурни душманар хьа-
на. Гьавиляй тир чи вири гьерекатар. Гьанихъди хьана чи вири къастар… 
Садбуруз савадсуз ахмакьар, муькуьбуруз чуруйрик суфатар чуьнуьхна-
вай шейтIанар яз аквазвайбуру чпин ниятар кьилиз акъудна, исятдани 
акъудзава. Инани, маса чилерал ва уьлквейрани. Чунни са къуват я. Эвел 
нубатда – динда мунафикьвилиз акси…

 Игитар чун жедач. Гуьмбетар чаз эцигдач. Кьейибур кьена. Зун  Куку-
лин тамари къутармишна.Мад - са  амалдар ва гьарамзада касди. Зун вуж 
ятIа, адаз гьасятда чир хьанай. Амма Къемедин хва Къемеди лап къедалди 
зун маса ганач. Ада зун вичин къуллугъда эцигна. Зун агъузариз, закай 
менфят къачуз. Эхна за, гилалди эхзавай. Са шумудра яна терг ийиз кIан 
хьанай заз амни. Аммаавуначир. Вучиз авуначир? Артухан вад югъ яша-
миш хъжез кIанзавайвиляй жувазни…

Эгер и арада ада зун маса гайитIа, за адан пелел гуьлле алкIурда, туьд 
гапурдив атIуда… 

Виридакай хъилер адалай алудда… Эхь!..
Адалай алатайла, Шугьум заз бакара атана. Ада заз эркеквал хгана… 
Мадни – ада заз кеспи жагъурна. Ам кьияр къведай паб, зун адан руьгь 

хьана. Ам зи сесинал рахаз эгечIна. Чи пуданни фикир сад яз авур кар са 
шумуд йисуз давам хьана. Къемеди Шугьумаз текъвезвай пенсияни туь-
кIуьрна. Амчи кьведан, зинни Шугьуман, кассирни, банкирни хьана…

Гьайиф –  Шугьума, вич сагъдиз акваз,чан ганай  са юкъуз…
Кучудначир чна адан хамни кIарабар тир жасат. Гьа месел къах хьиз 

кьурадайвал тунай. Кьиярдиз къвезвайбуру гузвайдан асретдай адан кIва-
лах за давамарнай. Шугьуман беден къах яз кравутдал алаз, зун адан мез 
рахазвай руьгь яз, кIаник чуьнуьх хьанваз… Кьиле фенай чи гьарамзада-
вал… Са шумуд йисуз…

Эхь, вири хьана алатна…ГьикI хьанатIани… 
Эхир кьиляй Къемедин хва Къемеди заз цIийи тIвар гана: Варгъаба. 

Къазмадай катайди зун тирди чиз-чиз… 
Атанвай къецен инсанрин кьилерни ада вичиз кIандай патахъ элкъуьр-

на… 
Заз чидайвал, силисни ада гьа рекье тваз алахъда. Нетижада, зун ракьа-

ра гьатдайвал жеда… 
ИкIни адаз, вич галачирди хьиз, зи шак тефидайвал, хьана кIанзава…
Алакьда мердимазардилай…
Зун са кардин гъавурда хъсандиз акьуна: чун хьтин ачух душманрилай 

ам хьтинбур гена хаталу я уьлкведиз ва жемятдиз. Зун яна рекьизни жеда, 
амма абуру, кIарасдин куквари хьиз, къеняй неда…

Гьавиляй я гагь-гагь уьлквейрин ва гьукуматрин кIанер хкатзавайди… 
Чина хьиз…

Къенин югъ квелди куьтягь жедатIа заз чидач…
 Эхиз хъжезмач завайни!.. Заз жувни и дуьньядин нукьсанрикай, уь-

муьрдинрекье къалгъанрикай сад тирди чизва. Тахсирлуни я зун, гьелбет-
да. Сифтени-сифте жуванбурун вилик, ахпа амайбурун виликни. Иллаки 
жуванбуруз за гзаф рикIин тIарвилер къалурнава. Зи гуьгъуьна абурун къ-
аргъишни гьатнава. Дугъриданни, зи хиве къанар ава, рикIикайни зи фад-
лай къван хьанва…

 Икьван крар чиз, абурун нетижаяр, къиметар аннамишиз, яшамиш хъ-
хьун – им зун хьтин сурни лакьан садрани тежер касдизни  ерли кутугна-
вач… 

За аникай мукьвал-мукьвал фикирар ийизва. Амма са къарардал зун 
гьеле атанвач.

Килигин, къенин югъ квелди куьтягь жедатIа…
Нив - зи кьисас, зав ни кьисас агакьдатIа тамашин…

Маса рехъ чаз амач…
Мирзеагъадин гъумручI суфат цIрана, адан чкадал, Къемедин хва Къе-

медин вилерик, кинодин лентинин цIийи шикил хьиз, маса, мадни савух, 
мадни эйбежер суфат хкатна.

-Зун я Варгъаба! Вун ваъ!- лагьана ада ажебдиз векъи сесиналди.- Вуна 
зи кьилни куь силисрик кутуна кIандачир, Къемедин хва!..

Зав куьн агакьич эхир… КичIе тушни квез зи кьисасдихъай? За жуван 
уьмуьрда гьич садазни са писвални гьалал авурди туш… Гьавиляй зун къ-
ени Варгъаба я… Эхь… Килигин къенин югъ квелди куьтягь  жедатIа…

 Зун ва зи тIвар кутуна кIандачир куьне куь гьарамзадавилерик ва мер-
димазарвилерик… ЧIангьакьа… 

Зи гъиликай телеф хьайибур вири гьахьтинбур тир: зал жуван рекьера 
дуьшуьш хьайи ва чпин патай заз писвал акур гьарамзадаяр ва мердимаза-
рар… Дуьз ксарал зи гъил, зи яракь са чIавузни, гьич садрани хкаж хьай-
иди туш…

Гила къарагъ, Къемедин хва Къеме!- хурудилай бегьремар кьуна, хкажиз 
кIан  хьана  ам Варгъабадиз гъвечIи кIвалин кравутдилай. Амма агакьнач.

Къемедин хва Къемедай вагьшивилин гьарай акъатна ва кичIевили кра-
вутдилай са кьадар чкадиз къудгурай ам чилел аватна. Гьасятда Варгъаба-
дин суфатни вилерикай квахьна.

Адан гьарайдин сес муькуь кIвале авай Фатмадал агакьна. Ам катна ата-
на гъвечIи кIвализ. Акуна хьи,  вичин итим, чина фадлай чан кумачир мей-
итдин ранг аваз, кравутдин патав чилел экIяй хьанва.

-Яда! Яда! Вахъ вуч хьанва?- агъуз хьана итимдин чинал капаш эцигна 
кайваниди.- Ахъая вилер!.. Вал алай ранг вуч я!?..

Кайвани катна ракIарай къецел экъечIна, зур декьикьани тефенмаз, гъ-
иле цив ацIанвай тумка аваз хтана. Капашдал къачуз са шумудра ада итим-
дин чиниз яд хъичирна. Вичини гьа са гафар тикрариз:

-Вилер ахъая, яда?.. Ваз зи ван къвезвани, я итим?...
Къемеди кIанз-такIанз вилер ахъайна. Рахазвайди Фатма тирди чир хьа-

на, адан мезни рахана:
-Варгъаба…- хкатна адан пIузаррикай.
-Варгъаба вучтинди я, я итим? Вун ви кIвале ава. Амма кравутдал тахьа-

на, чилел вучиз ала вун?
-Варгъаба!- руьгь фенвайда хьиз, гьа тIвар тикрарна Къемеди.- Ада зун 

гадарна кравутдилай…
-Касни авачир кIвале вун ни гадарда, я итим? Гьич ви кьил-кьилел ала-

мач и йикъара…
-Варгъаба тир ам!.. Вичи лагьана!.. Абуру рекьида зун, паб!..
Къемедин вилериз накъвар хъиткьинна. Фатмадин рикIизни пис хьана. 

Гьич садазни вич усал къалур тийиз, гьар са кар кIндайвал ийиз вердиш 
хьанвай итимдин кьилел чIехи къурху алайди адазни субут хьана.

-Къарагъ я итим,- лагьана ада милайимдиз.- Вун аял хьиз кьагьурар 
къвез ава хьи? Вучиз рекьида вун? Ни рекьида? Вуна акьван хъсанвилер 
авурбуру гила вун рекьич эхир…

-Аквада ваз,- хъуьчIерикай гъилер кутуна, вич къарагъариз алахънавай 
папаз муьтIуьгъ хьана, ам кIвачерал хкаж хьана.- Аквада ваз рекьидачтIа…

Фатмади адан гафуниз гаф хълагьнач. Гъил гьеле хъуьчIуьк кумаз, ада 
Къеме вичин гъвечIи кIваляй айвандик акъудна.

-Недайди кIаник кума,- гъил хкудна ада итимдин хъуьчIуькай.- ЭвичIда-
ни чун, тахьайтIа, хуьрек винел хкаж хъийидани за?

-КIаник эвичIда чун,- лагьана Къемеди.- РикIни дар хьанва зи – михьи 
гьавадал гьаятдиз кьванни экъечIин.

-Йиф хьанвайди я гьа,- айвандин шуьшебендерал гъил яргъи авуна 
Фатмади.- Сифте неъ…

Кайванидин сиве гаф амаз, Къемедин жибиндай телефонди макьам яна.
-Им вуж хьурай?- теспача акатна Къемедик.
Ада кIусни тади квачиз шалвардин жибиндай са гъвечIи телефон акъ-

удна. Адан экрандиз килигна, кьил галтадна ва вич-вичик рахана:
- Сару?! И кьей хцин зенг заз гьикI атанвайди я? Хуьре авач жал?
Къе вичихъ галаз мецин акьунар хьанвай дустунихъ галаз рахадани-ра-

хадачни лугьуз, Къемедин хва Къеме фикирлу хьана. Эхирни, телефондин 
макьам куьтягь тежез акуна, ада жаваб гана:

- Алло,- лагьана ада телефондиз, сесиник наразивал кваз.- Ваз кьилдин 
къаналар авани, я кьей стха?

-Кьинни авурай вун, хъиткьинни!- лап векъиз жаваб гана а кьиляй.-  
Рахазвай къайда аку захъ галаз. ГьикI хьана, кьей хва КъеметI, ваз зун 
итимрай аквазвачни? Вуна районда закай силисчидиз вуч лагьана, кьей 
хва? 

-За вуч лугьуда вакай? Са затIни… Силисчиди хабарни кьурди туш…
-Жеч эхир! Гьамиша хьиз, алцурарзава, кьей хва, вуна зун…
-Мад хьанач хьи, Сару…
-Хару ви кьилин кIукI ягърай! Вун ви харапIадиз ахгакьарна, жуван 

кIвализ хъшайла, папа зав повестка гахкана. Силисчиди ракъурнавай. 
Тади гьалда хшана зун райондиз, ингье гила хквезвайди я…

-Зи тахсир вуч я, я Сару?
-Тахсир ам я хьи, вахъ галаз зи кьилни силисрик акатнава. Зи машин 

тир лугьузва абуру Кукулин рекьера хьайиди. Зунни вахъ галаз гьарамза-
давилералмашгъул тир лугьузва.

-ЛугьузватIа, лугьузва ман!- гурарай гъуз эвичIиз сес мадни хкажзава 
Къемеди.- Вуна хьайиди туш лагь! 

-Лугьунар ви кьилихъ авурай, кьей хва, за хьайиди туш лагьаналди, вуч 
туькIуьзва?

- Ваъ-йе! Ваз гила за вуч авуна кIанзава?..

-За лугьуда ваз, вуч кIанзаватIа… Вун кIвале авачни?
-Гьина жеда зун, кIвале тахьана?..
ИкI лагьана, Къемедин хва Къемеди вичин телефон хкудна. Тади кваз 

вилик аскIан стол квай дивандал ацукьна, ада кайваниди хуьрек гъунал 
вил эцигна.

-Вири гила заз кичIерар гудайбур хьанва,- вич-вичив рахана ам.- Куьн 
гьа вахтара гьинвай бес?..

Садлагьана Къемедин япарихъ лекьрен гьарайдиз ухшар сес галукьна. 
Багъ галай патахъай. Им адаз таниш сес тир. Мирзеагъадин сес. Тамарин 
крар санал тухудайла, сада-садаз вич алай чка чирдай, я туш хата-балади-
кай хабардар ийидай лишан тир сес. 

Им акI лагьай чIал тир хьи, накь гьелегь кьуна хъфей Мирзеагъа, вичи 
лагьайвал, хтанва: банкирдив гвай пулар, Къемедал алай буржар вахчун 
патал.

Мад сеферда лекьрен гьарайди эвер гана. Къемедин рикIе садрани та-
кур ва тахьай хьтин кичI, мутIуьгъсуз жез аквазвай гъилерани кIвачера 
зурзун гьатна.

-ГьикI шуда вун и вагьшидин эвердиз?- суал акъвазна адан вилик.-Ада 
инсафдач ваз. Икьван гагьда ягъайбур хьиз, яна гадарда. РикIел аламачни 
адан ихтилатар? Вичин «игитвилерикай» авур?..

Мирзеагъадиз вичин «игитвилерикай» гьар кткана рахаз кIандачир. 
Вич ада маса тагурди чир хьайила, Къемедин хва Къемедиз тарсни гун яз, 
бязи дуьшуьшрикай лугьун тавунани тадачир. Идалди ада чирзавай хьи, 
заз аксивал авур, зун маса гуз кIан хьайи ва заз кIандайвал тахьай юкъуз, 
ви кьилелни и крар атун мумкин я.

Чпин хуьре властдин органризни мискIиндиз ва имамриз аксибурун 
кьил ам хьанвайди виридаз лап сифтедилай чизвай. Абуру гьар са камуна 
хуьрел ва жемятдал чпин къайдаяр илитIиз алахънавай. Садбуру эхзавай 
абурун крар. КичIевиляй. Муькуьбуру кьабул тийиз, хуьруьн адетар кьиле 
тухун давамарзавай.

Йикъарикай са йикъан няниз, хуьр ахвариз физ секин тир чIавуз, 
мискIинни адавай акьван яргъа тушир клуб куз эгечIна. Кьведни санал. 
Жемятдиз хабар хьана, кIвалерай экъечIдалди, цIай хкадардайбуруз зенгер 
авуна, абур атана агакьдалди, цIай кьунвай дараматрикай затIни амукьнач.

-Вуж хьурай?..
-Вучиз хьурай?..
Суалар гваз амукьай жемятдиз ва властдин векилриз ашкара хьайивал, 

пакадин йикъалай Мирзеагъадин десте хуьряй квахьна.
-Чидач гьинватIа,- лугьуз хьана хзанривай хабарар кьурбуруз.
Мирзеагъадин геле къекъвез эгечIна. Амма, са нетижадал къведалди,-

хуьре мад са беябурчи вакъиа хьана.
Саламудин полициядин офицер тир. Капитан. Райотделда уголовный 

розыскдин кьил. Ада вичин авай-авачир са хцин мехъериз гьазурвилер 
аквазвай. Югъ тайинарнавай, мугьманриз теклифар рекье твазвай. Мехъ-
ерин югъ лап мукьва хьайила, Саламудинан миресрикай сад адан кьилив 
атана.

-Лугьун гьикI ийин, лугьун тавуна тан гьикI ийин, чан мирес?.. 
 Яргъарилай вегьез, рахаз эгечIна атанвай мирес.
- Валлагь заз регъуьни я ви кьилив атунин патахъай… Ихьтин ихтила-

тар гваз…- къуьнер чуькьведай амалар ийиз хьана ада.
-Лагь, я мирес, ви рикIе вуч аватIа, ачухара…
-Хуьре вири жемятдин пай квай чкайриз цIаяр ягъайбур Мирзеагъа-

дин шейтIанар тирди виридалай хъсан ваз чизвайди я, чан мирес,- рикI 
ачухна атанвай мукьва касди.- Чидач, гьи гьуьлуьн кIане ам аватIа, амма 
ада завди ихьтин чар агакьарнава… Ингье…

Саламудина миресдин гъиляй чар къачуна ва ам пIузаррин юзуналди 
кIелиз эгечIна.

-Гьугь!- кьил юзурна Саламудина.- И гьамиша зал пехил ва чи хзан-
дихъ галаз мидявилер кьур бубайрин гурцIулди заз кичIерар гузва ман!.. 
Хцин мехъер мани-макьам галачиз, столрал ички алачиз ая лугьуз… И 
кицIин хциз кIандайвал ийидани за жуван крар?..

-Закай бейкеф жемир, чан мирес… Татанани завай акъвазиз хьанач…
Саламудина  мецин харчивални хъувунач, миресни рекье хтуна. Чара 

жедайла, анжах хълагьна:
-Вири жедайди я, чан мирес… Шишер-вишерни, манияр-макьамарни, 

- галачир хъверни авуна Саламудина.- Жуван кIвачера звер хуьх… Са 
пуд юкъуз тIуьнни тIимилара, мехъерин няметар пара недайвал-хъвадай-
вал…

Мехъер гурлуди хьана. Демни яргъалди фена. Хуьруьнбур кIвалериз 
хъфена, эхирдалди давам авур мугьманарни чхкIана. Пукавулди чам су-
сан кьиливни рекье хтуна…

Саламудинан бахтуниз кьадар авачир. Са тIимил кефлини тирвиляй, 
адаз сес хкажна хъуьрез, вичин бахтлувиликай чилериз-цавариз гьарай-
далдихабар гуз кIанзавай. Амма жезвачир. Адаз кутугнаваз аквазвачир. 
КIвалерин гьаятда текдиз амайвиляй, ам вич-вичив рахазвай, багъдихъ 
чин элкъуьрна, йифен михьи гьава къачуз, кьил цава кьуна акъвазнавай.

Садлагьана адан хур кана. Автоматдин сесер япара рахаз, ам жебкьен 
къван тунвай гьаятдин юкьвал ярх хьана…

Автоматдин галаз-галаз акъатзавай ванер Саламудинан кайванидив-
ни къуни-къуншийрив агакьна. Гьаятда эгечIай йикь-шувандин сесер 
хуьруьн куьчейриз чкIана.

-Мирзеагъадилай тала кицIни туш!- лугьуз хьана викIегьбуру.
-Им вуж хьурай жуван хуьруьнвидиз икьван инсафсуз душманвал 

авурди?- лугьуз хьана рикIера кичI авайбуру…

Мирзеагъадин ихтилатдиз яб гуз, рикIевай кичI зурзун яз бедендиз 
чикIиз, Къемедин хва Къемеди вичи маса тагана хуьзвай кас гьикьван ха-
талу ятIа аннамишзавай.

-Язух атаначирни ваз?- алатнай адан мецелай ихтилатра.
-Язух атунар усалриз ва кичIерхъанриз чидай крар я! Заз ваъ!..
Ихьтин жаваб мецелай алатна, Мирзеагъади эрчIи гъилин гъуд чапла 

гъилин капашдиз яна. Са шумудра гьакI тикрарна, адан ажугъдиз къене 
патара чка амукьнач, къецелди акъатна. Вичивай-вич хуьз техжезмай те-
гьерда, ада дили ванцелди давамарна:

-За абур вири и дуьньядилай тергдай… Гьайиф, агакьзавач зи гъил… 
Амма къведа са вахт…усалривни кичIерхъанрив зи гъил агакьдай… Гьахь-
тинбурун арадай са кицIин хва тир а чIавуз маса гайиди. Гьикьван вахт 
хьанайчун а погонар алайбурун вилик, вацIун къерехда, тамун инсанар яз. 
Садан шакни физвайди тушир. Ахпа са йикъан къене вири къирмишна. 
Зун хвена аллагьди. Ада мумкинвал гана заз абурун хурукай къутармиш 
жедай… 

Зи мурад, ацукьай-къарагъай чкадал, чун маса гайибурув жуван кьисас 
агакьар хъувун я…

-Бес зун?.. Гила зи нубатни жедачни бес?..- кьиле ван гьатна, кьве гъи-
ливдини кьуна Къемеди.

Багъдихъай лекьрен сес мадни тикрар хъхьана.
-Акъваз садра, паб,- сес зурзаз, рахана Къеме Фатмадив.- Зун салахъ 

шана хквен…
РикIе садрани тахьай хьтин кичI, муьтIуьгъсуз жез аквазвай кIвачера 

зурзун гьатнаваз, ам кIаник гьавадай багъ галай патахъ гьаятдиз экъечIна. 
Багъдихъай къвезвайдаз айвандин шуьшебендерай аватзавай экуьник 

гьаятдиз экъечIайди гьасятда акун герек тир. ГьакI хьунни авуна. Мирзеа-
гъа, вилер гьар патахъ къекъвез, симерин чилиникай чIугунвай жугъундив 
агатна. Адан къуьне яракь авай, гъилени кьилихъ тунпуц галай яцIу лаш 
авай.

-За къведа лагьайди тир ваз,-  рахана ам Къемедив яваш сесиналди.
Къемеди чуькьни авунач.
 Мирзеагъади вичин гъилевай лаш хкажна жугъундилай чIугуна.
-Вун, чумахъ гвай чубан хьиз, къекъвезва хьи,- Мирзеагъадик квай 

хъел уьлуькариз кIанз рахана Къеме.- Заз садрани вун ам гваз акурди туш.
-КицIер ава, кицIер!- рахун хъувуна Мирзеагъа, гафарик зарафат квай 

тегьерда.
-КицIер ава, валлагь,- бегенмиш хьана Къемедиз чпин арада физвай их-

тилат.- Зи гьаятдал ам садрани хьайи гьайван туш, амма йифериз…
-Эхь, куь хуьруьн кицIер пехъини хьанва,- зарафат яни, рикIивай яни 

кьил акъат тийидайвал, лугьузва Мирзеагъадик.- Юкъуз «амп» ийидай 
ванни къведач, йиф атайла, гьар валакай гъугъ ийиз хкатда. Вегьезва-йе 
инсанрал, квахь лугьун течидай халис вагьшийри хьиз…

-Эхь,- лагьана Къемеди,- кицIерни пехъи хьанва, инсанарни пехъи 
хьанва... Вири тухвиляй я.

-Я, валлагь, кIараб жакьвазмай кицI ваз ахквач, абуру анжах як незвай-
ди я. Як тIуьр кицIер пехъи жедайди я  ман… Гьамиша гьакI тир… КицIер 
гьакI хьуникай низ къайгъу авай, бязи инсанарни абуруз ухшамиш хьанва.

- Гьамни тухвиляй я…- тестикьарна Къемеди.
-Я-а-а? Аквада чаз, гьикьван чIавуз абур акI амукьдатIа.
Мирзеагъадиз кицIерикай аватай ихтилат куьтягьиз кIан хьана. Амма 

ада хълагьна: 
-Эгер кицIерикай рахайтIа, садра-кьведра зи гъиликай и тумпуц галай 

чумахъ галукьайдалай кьулухъ, абур зи виликай капалай физва… Са бязи 
инсанар хьиз…

Эхиримжи гафар вичиз талукьбур яз гьисабай Къемедиз вуч хълагь-
датIа жагъанач. Ам Мирзеагъадин, виликай шуьшебендерин экв аватна-
ватIани,  купI хьиз чIулав тир суфатдиз килигиз серсер хьана.

-Гьун, хканвани вуна зи буржарни паяр?- векъи сес рахана чIулав су-
фатдилай.

Къемедик и суалди мадни чIехи къалабулух кутуна. Адаз вич, беден 
зурзазвай кIвачери кьун тахвуна, и симерин жагъундин кIане экIяй жез 
кичIезвай. Гьавиляй адавай вичин мецелай са гафни алудиз хьанач. Ада-
лай рикI куьцIенвайвилин ва чанни бизар тирвилин ухьт алахьна.

-ГьикI хьана – чIал кьунва хьи?
-За в-вуч лугьу-да-да ваз?- гужуналди алудна Къемеди вичин мецелай.
-ГьикI «вуч лугьуда»? За ваз лагьанай кьван…
-Лагьанай-йе, чан стха,- вич-вичел хкиз алахъна, жаваб гузва Къеме-

ди…- ихьтин силисрик кьил акатнаваз, зи рикIел вуна лагьай гафар ала-
мукьзавани?..

-Вуна ви гьарамзадавилер гила кьванни акъвазара!- чумахъдин тумпуц 
галай кьиливди жугъун яна Мирзеагъади.- Тухумир жув акI захъ галаз! 
Абур ви крар я! Кьел тIуьрда яд хъвадайди я… Амма зи буржар ва паяр 
исятда, гъил-гъилеваз агакьар хъия! Тахьана хьайитIа…

-Я стха, за жув хьиз вунни къутармишна кIанзава и силисрикай,- викIе-
гьвал ахкатиз эгечIна Къемедин сесиник.- Зи паярни, вири паярни а ажда-
гьанриз гана кIанзава…

-Зун гъавурда акьазва ви, Къемедин хва Къеме. Икьван чIавалдини 
акьунвайди тир… Амма… Са гафуналди, ваз зун гилани алцурар хъийиз 
кIанзава…

-Ваъ, я стха… За…
Къемедиз мад гаф хълагьдай мумкинвал хъхьанач. Куьчедихъай вар кIе-

виз гатазвай ванер акъатна.
-Вуна зун маса гана куьтягьнавай хьтинди я, Къемедин хва Къеме… Заз 

хуьруьз вацIун а патай машинар къвез акунай… Эквералди…
-Ваъ, ваъ!- рикI аватна Къемедин.- Ам Сару я! Мад вуж къведайди я зи 

кIвализ?.. А кьей хци зенг авунвайди тир, «вун кIвале авани?» лугьуз.

-Адазни райондиз эвер ганвайди тир гьа… Куьне гигенва зун! Кьведани!..
Къемедиз, вар гатазвайдакай менфят къачуна, Мирзеагъадин къаншар-

дилай катиз кIан хьана. Амма агакьнач. Салахъай гьаятдихъ ам элкъвен-
мазди, Мирзеагъадин вагьши сес рахана:

-Ва-аъ!.. Санизни фидач вун! За къирмишда куьн! Вири къирмишда!..
И гафарин геле аваз Къемедин далудихъ Мирзеагъадин къуьнуьхъ га-

лаз адаз акур автоматни рахана. Къеме, чин жебкьен къванерал алукьна, 
юзун хъувунач. Айвандикай Фатмадин гьарагъунар пайда хьана. Вар агал-
навайтIани, гьаятдиз гъилера яракьар авай инсанар акъатна. Багъдин муь-
куь кьиляйни ванер-сесер атана, яракьрай ягъиз эгечIна.

Мирзеагъа, вич ракьара гьатнавайди, аннамишизни агакь хъувунач. Ав-
томат гьарнихъ элкъуьриз, мичIивал гуьллейривди атIузвай адан чина си-
фте вилер буьркьу ийидай хьтин ишигъ акьуна, ахпа адан беден са шумуд 
патахъай гуьллейри кана.

Хуьр элуькьзавай кицIерин ванери къачуна. Вири магьлейра юзун гьат-
на, сада-садавай хабарар кьаз, жавабар гуз эгечIна. Са шумуд декьикьада 
давам хьайи ягъунрин гъавурда акьурбур чпин кIвалера чуьнуьх хьана, 
такьурбур къаварал акъатна ва куьчейризни ккIариз эвичIна.   

Кардин кьил тайиндиз чизвай Сару Къемедин варцихъ, цлан кIане авай 
куьсруьдал вичин кьил вичи гатаз ацукьна. Адаз акI авай хьи, Фатмади-
ни, маса хуьруьнвийрини гьисабда: аял чIаварилай вичин дуст тир Къеме 
маса гайиди Сару я.  Бадановни кьиле аваз, росгвардиядин десте иниз гъ-
айидини масад жеч, гьам я... Къведайла, абур накь, виликвай юкъуз вучиз 
атаначир?  Сару лугьудай сура гьатайди райондиз фенмазди, гуьгъуьна 
аваз вучиз атана?..

И арада са гъиле къизмиш экв гузвай фанар, муькуь гъилени кIвачиз 
акъудна амай тапанчи авай майор Баданов Къемедин багъдин юкьвал 
экIяй хьанвай  мейитдин кьилихъ акъвазнавай. Адаз ам Мирзеагъа тир-
дини гьеле чизвачир. Къемеди силисчидин кьил михьиз квадарнавай. Ада 
чIалахъ тежедай ихтилатралди Варгъаба лугьудайди арадал акъуднавай. 
Гьар гьикI тиртIани, майор Баданов чпи планламишна кьилиз акъудай гье-
рекатрин нетижайрал рази хьанвайди хьиз аквазвай.

«Вуч хъсан хьана, вири гьа икI куьтягь хьана,- фикирзавай ада.- Тахьа-
найтIа, ламран рухвайри зун чпихъ галаз чIугвадай. Вуж чIалахъ жедачир 
икьван йисара давам хьайи гьарамзадавилерикай  участковыйдиз хабар 
тахьун намумкин тирдахъ? Лейтенантдин амалрайни аквазвай адахъ зазни 
гудай суалар авайди. Гила гурай!..»

Баданов шуьшебендерай экв аватзавай патахъди фена. Фадлай чара 
касдин багъда гьинал вуч алатIа чизвай тегьерда, ада симинин жугъун-
дин тIалака ахъайна. Инлай адаз кьилихъ сес кьурана ва чIал кьуна вичин 
кайвани ацукьнавай Къемедин мейит алай чка акуна. Кьил чIугуна фена 
ам. Чин гьаятдин жебкьенрал алкIана юзан техйизмай Къемедин кIаникай 

иви хкатиз къванерин жалгъайра лахта жезвай. Баданов кисна абурун кьи-
лихъай винелди акъвазна.

-Гила рази хьанани куьн?- чиликай хкатзавай хьтин сесиналди рахана 
Фатма.- Икьван чIавалди ам виридаз хъсанди тир…

Баданова и гафарикай вичиз хкатзавай туьмбуьгьни аннамишна. Амма 
ада Къемедин крарал садрани рази тахьайди вичиз якъин чидай бахтсуз 
дишегьлидиз жаваб тагана тунач.

-Эхь, чан вах Фатма… Зун тахсирлу яз гьисабмир вуна… Ви гъилелай 
зани фу тIуьрди я… Заз чидай крарни пара авайди тир… За хуьз хьайиди 
тир ам… Амма, цIил гьикьван яргъиди хьайитIани, эхир кьил гьикI хьай-
итIани къведайди я. Гъил къачурай Аллагьди чалай… Вунани къачу, чан 
вах. Чи кIвалах гьам я… Ви итим чи гуьлледи ваъ, чав виридав душманвал 
кьур вагьшидин гуьлледи кьенва. Са тIимил геж хьана чун…

-Яраб ваз икьван чIавалди чизвачир жал вацIун кьере къирмиш авурбу-
рун кьил катна и тамара авайдакай?..

Баданова кьил баштан авун кьетIна. Адаз Фатмадин мецелай, вичиз ван 
жез, са шакни алачир ва регьятдиз субут жедай делилар алатна кIан хьа-
нач.

«Жув рахух, Фатма,- хиялра рахазвай Баданов,- вири крар гьикI герек 
ятIа, гьакI хьанва. Къе-пака пенсидиз фидай арада заз герек тушир хьи 
силисар. Ви итимдин тумухъан ийимир закай! Зун властдин векил я! ГьикI 
герек ятIа, гьакI хьанвайди я вири!.. 

 КьенатIа, кьена ман… Вахтунда кьена! Гьам я важиблуди… Низ вуч 
чизвай, ни вуж хуьзвай? – абур ваъ! Инсанар  амач – силисарни куьтягь 
жеда… Эхь!..»

ХУЬРУЬГ  ЛУКЬМАНАН  ИРС

Лукьман Алискеров I92I-йисан I3-июндиз Ахцегь райондин Хуьруьгрин 
хуьре дидедиз хьана. Адан буба Алискер чирвилер авай динэгьли тир. Адахъ 
диндиз, шариатдин къанунриз талукь араб чӀалал кхьенвай ктабрин тамам би-
блиотека авай. Алискер бубадихъ хсуси чадни авай. Чатук ада жуьреба-жуьре 
затӀар расзавай. Хъсан устӀар яз машгьур хьанвай ада инсанриз вичелай алакь-
дай куьмекар гудай. Муьгъ рас хъийидай, рехъ туькӀуьрдай, хвал ийидай... Са 
гафуналди, жемятдин хийирдихъ галай инсан тир.

Советрин гьукум тестикь хьайи чӀавуз кулак я, диндал амалзавай кас я ла-
гьана, Алискер бубани мад са шумуд кас, кӀвалевай араб чӀалан ктабар гваз 
тухвана, яна кьенай.

Лукьман Алискерован диде – Зуьгьре баде пара мергьяматлу дишегьли тир. 
Вичин гъуьлуьн кьилел атай къаза эхиз тахьана, ам фалужди янай. Кесиб ди-
шегьли са шумуд йисуз месел хьанай, адахъ зи дахни гзаф гелкъвенай...

Алискер ва Зуьгьре Алискероврихъ 6 аял авай. Лукьман хзанда вад ла-
гьай велед тир. Хци зигьинар авай ада мектебда хъсандиз кӀелна. Гьатта авай 
алакьунар фикирда кьуна, ам гьасятда 2-классдай 4-классдиз акъуднай. Мад 
адаз кӀелдай мумкинвал хъхьанач. ЯтӀани чирвилер къачунихъ къаних ам кӀва-
чи-кӀвачи Ахцегьа авай библиотекадиз фидай, анай мектебдин программадиз, 
философиядиз, марксизмдиз, ленинизмдиз талукь ктабар къачудай, кӀелдай.

Шиирар кхьиз ам I5-I6 йисар хьайила эгечӀна. Яни I936-йисалай кьулухъди.
I7 йис тамам хьайила зи дах садлагьана биши хьана, адаз мад ван хтанач. 

Адан чӀехи кьве стха – Гьажибубани Абдусалам Ватандин ЧӀехи дяведин йиса-
ра фронтдиз тухванай. Бишиди тирвиляй дахдиз дяведин женгер кьисмет хьа-
нач. Азарлу диде, кӀвалин кӀвалахар вири адан хиве гьатна.

Чи куьгьне кӀвалерин патав дахди са кӀвални дегьлиз галай ктабхана эциг-
най. Аниз герек къведай столар, стулар, ктабар эцигдай дезгеярни вичи авуна. 
Адан ктабханада лезги шаиррин, философиядин, дуьньядин литературадин 
ктабар авай. Дахдин ктабханадиз лезгийрин машгьур шаир Алирза Саидов-
ни мугьман хьанай. Идалай гъейри, дахдини Алирза халуди гьана санал гзаф 
кхьинар авунай.

Вичин вири уьмуьрда дахди капӀ авуна. Ам Аллагьдихъ агъазвай инсан тир, 
хъсандиз араб чӀалал кӀелизни чидай. Дахди диндин рекьяй чаз, аялризни, гзаф 
чирвилер ганай. Дах, азарлу яз, гагь азарханада, гагь кӀвале жезвай. Хзан къ-
алинди тир. Вири везифаяр дидедин хиве гьатна: кӀвалин-къан дердияр авун, 

никӀе кӀвалахун, азарлу бубадихъ гелкъуьн. Ирид йисуз ам месел хьана. Ахпа 
яваш-яваш арадиз хтана, кӀвачел ахкьалтна.

КӀвале, никӀе куьлуь-шуьлуь кӀвалахар ийиз гатӀунна. НикӀиз фидай 
рекье куьчедай жагъай картондин кӀусунални кваз ада вичин шиирар кхьи-
дай. Вичихъ я сагъвал, я кӀвалахдай шартӀар хьаначтӀани, шиирар кхьин ада 
акъвазарнач.

Хуьруьг Лукьман лезги халкьдиз фадлай чидай кирам (автор) я. Адахъ 
вич яшамиш хьайи девирдикай кхьенвай эсерар пара ава. Вичин сагълам-
вал авай гьалдизни килиг тавуна, ада вири къуватар шииратдин ва халкьдин 
рекьел желбна.

Хуьруьг Лукьманан печатдиз акъатай сад лагьай ктаб кӀелзавайбуру хуш-
диз кьабулнай, I97I-йисуз адан «Рагъ» тӀвар алай ктаб I000 экземплярдин ти-
раж аваз чапдай акъатна. Ам маса къачуна тарашнай. Къе хьиз рикӀел алама, 
ктабдиз килигиз кӀандайбур чи кӀвализни атанай. КӀелзавайбурун гьакьван 
рикӀ алай адан шииратдал.

Шаир биши ва сагъсуз тиртӀани, савадлу инсан тир. Вичихъни жуьре-
ба-жуьре рекьерай чирвилер авай. Адакай гьатта пагьливанни хьанай. Же-
гьил вахтунда ам симинал къугъвадайбурухъ галаз маса хуьреризни фенай. 
КӀелунал дахдин рикӀ гзаф алай. Ада центральный газетрилай гатӀунна гзаф 
изданияр кхьенвай. Чебни вири подшивка ийизвай. Адахъ гьатта дяведин 
йисарин подшивкаярни авай.

Газетар кӀелзавайвиляй адаз дуьньяда кьиле физвай вакъиайрикайни ха-
бар авай. Дах кимел фейила, адавай «вуч хабарар ава дуьньяда, Лукьман» 
лагьана хабар кьадай. Вичин нубатда дахдини кӀелай кьван малуматрикай 
ихтилатдай. Асул гьисабдай адахъ авайди 4-класс акьалтӀарай образование 
тиртӀани, чирвилерал гьалтайла, ам кьилин образование авайдалай кӀусни 
усал тушир. Чпихъ илимрин доктордин, кандидатдин дережаяр авайбуруни 
дахдин алакьунриз еке кьимет ганай.

Шаирвилел гьалтайлани, адахъ литературадин институтар акьалтIар-
навайбурулайни дерин чирвилер авай. Дуьньядин поэзия Хуьруьг Лукьма-
наз хъсандиз чидай. Вичин яратмишунриз дуьнья къалурун патал ам гзаф 
алахъна. Махачкъаладиз редакциядиз физ-хквез, арадал са затӀни текъвез, 
гзаф йисар алатна. Ада лугьудай: «Дагъустандин ктабрин издателъстводиз 
I967-йисуз вугай «Рагъ» тӀвар алай ктаб, са шумуд йис арадай фейила, хей-
лин шиирар хкудна, I97I-йисуз са гъвечӀи кӀватӀал яз акъуднай...».

Дахди ихьтин гьахъсуз крарикай гзаф фикирардай. Гьа ихьтин фикиррин 
есирда аваз ам I988-йисан 5-январдиз рагьметдиз фена.

Къе Хуьруьг Лукьман чи арада амачтӀани, адан жавагьирар хьтин эсерар 
ама. Абур гъиляй-виляй вегьена виже къведач. Шаирдин ирс хуьн патал, абур 
са ктабда санал кӀватӀнайтӀа, хъсан жедай. И карни къенин йикъан несилрин 
хиве ава.

Жамалдин АЛИСКЕРОВ,

Хуьруьг Лукьманан чӀехи хва.

ХУЬРУЬГ Лукьман
                             (1921-1988)

       

УЬМУЬРДИН  ГЕЛЕВАЗ...              
КIЕЛЗАВАЙБУРУЗ

Саламалейкум, кӀелзавай инсан!
Гьахьзава вун зи ктабдиз сифте.
Белки, идалди къиметлу, масан,
Пучзава жеди за куь вахт, муьфте.

Вун патал гзаф чӀугуна зегьмет,
Яратмишна за са гъвечӀи тир багъ.
Мичурин вун я гудай заз къимет,
Килиг, къелемар яни, тушни сагъ.

Жуьрба-жуьр жеда бахчада емиш,
Абрукай гьардаз сад аквада хуш.
Сада ашкъидив къачуртӀа кишмиш,
Муькуьдаз цуру хутар жеда нуш.

ГьакӀ тирвиляй, зун алахъна хейлин,
Куьн залай рази жедайвал ийиз.
ТӀуьн патал майва, Жаферни Лейли,
Мадни гзафбур къведайвал ийниз.

Эгер гьалтайтӀа вал инай тек-тек
Туькьуьл, гьам чӀуру дад галачирбур,
Къалура на заз абур авай ник,
Тадач за ахьтин яд галачирбур.
                                                           1967-йис.

          ВАЗ ИКРАМЗАВА, ХАЛКЬ

Зегьмет кӀани, рикӀ михьи халкь, азиз тир,
Заз гьамиша багьа я вун, ширинни.
Ви бахтлувал зи бахтни я, виниз тир,
Заз хуш я ви гъамлувални, хъуьруьнни.



7979

Кьилдин ксар ятӀа эгер стӀалар,
Вун гьуьлер я, и кьил, а кьил таквадай.
Тек инсанар ятӀа куьлуь ккӀалар,
Вун дагълар я, яргъалламаз аквадай.

Заз мекьи я – вакай чими рагъ жеда,
Зун начагъ я – вун духтур яз акъатда,
Гъамлу я зун – вакай зи хъвер, бахт жеда,
Женгина зав пагьливан хьиз агатда.

Зирек я вун, къад йисавай гада хьиз,
Хкетрик квай гуьзел хьиз вун гуьрчег я.
Михьи я вун, чин аквадай гьамга хьиз,
Гьава, яд хьиз, гьар садаз вун герек я.

Мурадри ваз ганва гьамгад михьивал,
Кьисметдини – ваз хцивал турунин,
Умудри ваз ганва рикӀин чӀехивал,
Женгерини – къудратлувал зурунин.

Зегьмет кӀани, рикӀ михьи халкь, азиз тир,
Заз гьамиша багьа я вун, ширинни.
Ви бахтлувал зи бахтни я, виниз тир,
Заз хуш я ви гъамлувални, хъуьруьнни.

             КЬУЬЧХУЬР  САИДАЗ

Кьуьчхуьр Саид лезги халкьдин вири я:
Руьгьни къуват, мани, шиир, рагъни варз!
Адан уьмуьр, турни тарих дири я,
Чи садвилин, чи шадвилин тагъни фарз! 

Сад Аллагьди лезги хциз дад гурай,
Сурхай хандиз тӀал гъайи, зай жедайвал.
Чи душманриз, хаинриз мидад гурай,
Лукьманан руьгь шадвилелди шедайвал!

ША, АШКЪИДАЛДИ КӀВАЛАХИН ЧНА

Я стхаяр, куьн
Жемир гьич секин,
Ашкъидал рикӀин
Кар ая йигин.

Акъвазмир кӀвале,
Яхъ кӀвалах гъиле.

Чибур я чилер,
Къакъажна гъилер,
Цуз вири чуьллер,
Къачу бул къуьлер.
Алахъна куьне
Къалура чешне.

Куьне куь гьуьрмет
ХвейитӀа, гьелбет,
Къведач квел туьгьмет.
ГьакӀ чӀугун зегьмет,
ТакьуртӀа хиве,
Гьатда куьн кӀеве.

Гуьзел я йикъар,
Стхаяр, вахар,
Фад ая йигар.
Жува ийир кар
Вахтунлай геже
Тун къведач веже.

Итим, руш, къари,
КӀвалахиз жери,
Алахъа вири,
Кардихъ хьуй ери.
Герек гьа жуьре
КӀанда гьар хуьре.

СТӀАЛ СУЛЕЙМАН КЬЕЙИЛА 

Лезги халкьдин чӀехи шаир,
Вун чи гъиляй акъатна хьи!
Шад йикъара эл, залан тир,
ЧӀулав ясдик акатна хьи!

Гафар дуьз гьиз жезвач завай,
Пад акъатна рикӀин къавай.
Чи уьлкведин вили цавай
Ачух са гъед аватна хьи!

Им вуч я къе, эй чуьл, эй дагъ!
Куьз тунач а чӀехи кас сагъ?
Лезги чилин нур гузвай рагъ
Садлагьана алатна хьи!

Адан кьве гъил хьанвай къабар,
Хкажиз кӀанз элдин лабар.
Гьайиф шаир! Къайи хабар
Чи рикӀерив агатна хьи!

                                           1937-йис.

               8-МАРТ

Ачух хьайи чилер цавар
Муьжуьд март я, хкаж лувар!
Кечирмиша бахтлу сувар,
Кьуьд амач, квез гад я, вахар.

Дишегьлияр авур кабаб,
Амач залан куьгьне азаб.
Чи уьлкведа итимни паб
Ихтиярдиз сад я, вахар.

Мани лугьуз кӀевиз-кӀевиз,
Дагъда хвейи жейранар хьиз,
Куьн акун лап хуш я рикӀиз,
Ша чи вилик, дад я, вахар!

Кардал еке гьунар авай,
Чанда кӀеви къастар авай,
Куьн хьиз, мукьва дустар авай,
Чун, итимар, шад я, вахар.

Хъуьрез-къугъваз гьар са жейран,
Куьн акурди жеда гьейран.
Кефинивди гьала девран,
Уьмуьр хъсан затӀ я, вахар.
                                                      1938-йис.

           ЭЙ КЬУЬЗУЬ КАС

Кимерал я вун лап кваса.
Межлисра, жув хьайи гьар са,
Фикир тагуз, зи ад маса
Гумир вуна, эй кьуьзуь кас!

Гафунин кьатӀ сиве амаз,
Куьз элкъуьрда зал чӀулав маз,
Амай халкьар икьван саймаз
Кьумир вуна, эй кьуьзуь кас.

Вун чӀехи я, бес за вучин!
Чара тежез кварни гичин,
Буш чӀаларив нагьакь зи чин
Кумир вуна, эй кьуьзуь кас.

Ви гьахъсуз тир гафар закай,
Низ хуш къведа инал чакай?
ИкӀ гьавая зи рикӀ вакай
Хумир  вуна, эй кьуьзуъ кас.

Амачиз са сасни сиве,
КӀанзава ваз жакьваз деве.
Гьар сана жув ихьтин кӀеве
Тумир  вуна, эй кьуьзуь кас.
    

1940-йис.

                 КЪАРАГЪ, ДУСТАР!

Къарагъ дустар! Гьужумнава Ватандал,
Пехъи хьанвай душманди, кьил къутана.
Алчахвилелд, квадарнавай инсанвал,
КукӀвар авун лазим я ам гатана.

Анжах гуж я а залумдиз герекди,
Акьул адахъ авай туш, я хьайид туш.
Шумудра чи рак гатана фелекди,
Амма чна садазни рей гайид туш.

КӀвал тарашиз, икI хабарсуз къведайди,
Пехъи кицӀни анжах ягьсуз угъри я.

Къанлу Гитлер – инсандин як недайди,
Ам дуьньядин мурдарвилер вири я.

Еке чуьллер, дагълар, тамар, дереяр
Ислягь халкьдин мейитривди ацӀурна.
Авадарна вичин ни гвай гъураяр,
Европадин чилер ада кьацӀурна.

Къарагъ, дустар, чал атанва а ялав,
Элкъуьриз кӀанз чун лал хьанвай лукӀариз.
Къарагъ, дустар, югъ, йиф чна гун къилав,
Адаз лайих палтайризни якӀвариз!

Шарвилидин тур жагъура, лезгияр,
ТӀалабзава ам дяведин зенгини.
Сали Сулейманан руьгь квай аварар,
Шамила квез эверзава женгиниз.

Надир-Шагьдин тифти цавуз акъудай,
Эй зи кьегьал Дагъустандин асланар!
ЦӀай кутуна, душмандин чан къачудай,
Ша, руьхъ ийин фашизмдин планар!

            1941-йис.

                 СА КАР ЯХЪ

Гагъ и кӀвалах, гагъ а кӀвалах –
Шумуд кардив эгечӀда вун.
Им хурх я, хурх, и хурхвадай
ГьикӀ а патаз экъечӀда вун?

И дуьньядал садалайни
Вири крар алакьдай туш.
Чахъ дуьньядал авай вад югъ
Вири патал акъакьдай туш.

Гьар са йикъа гьикьван крар,
Къвез, чи рикӀиз кужумзава.
Абру, гьуьлуьн лепейри хьиз,
ДатӀана чал гьужумзава.
Ийир-тийир чир тахьайтӀа,

Абру чун лап эзмишарда.
Пехъи вацӀук акатнавай
Аял хьтин батмишарда.

ИкӀ хьайила, жуван гъиле
Тек са кар яхъ лап кӀевелай.
Маса крар акуналди,
Ракъур мийир ам рикӀелай!
        1942-йис.

           ГАТФАРИН  ЭВЕЛ

Хкаж хьана рагъ цавуз,
Къалин живер цӀразва.
Яд ахвахьна куьчейрай,
Рекьер-хуьлер кьуразва.

Трактурар, машинар
Физ-хквезва чуьллериз.
Цанвай пурпу чӀулав накьв
Гьикьван хуш я гъилериз!

Къацу хьана тӀимил хьиз,
Векьин кукӀвар юзанва.
Чил хъутуьл я виринра,
Секин гьава диганва.

ГьикӀ акъвазда бес кӀвале,
НикӀер, багълар такуна?
ГьикӀ акъвазда и накьвар,
Лапаткадлай тавуна?

Къизил я и накьв вири,
Алукьайла гатфарар,
Бул жеда гьар са кӀвале
Мичер авай афарар.

Картуф, келем, ич, чӀичӀек,
Вуж ятӀа, лагь, такӀанди?
Кеф гудачни гъуьривди
АцӀурнавай сакӀанди!

Вири кӀанда зи рикӀиз
Чили гудай майваяр,
Гьавиляй зун шад я къе,
Ачух хьунал гьаваяр.

                      ФРОНТДАЙ ЧАР

Зи сусаз лагь, са кӀусни вич
Закай бейкеф хьун тавурай.
Зун патал са юкъузни гьич
РикӀиз азаб гун тавурай.

Зун мукьув гвач, алахъдайвал,
Чеб патал са кӀвалахдайвал,
Куьмек це лагь, алакьдайвал,
Диде кӀеве тун тавурай.

Дяве я каш, дерт, азият,
Вири сад хьуй чи жемият, 
Ислягьвилин кеф-кефият
Гьич рикӀелни гъун тавурай.

КӀешниш тар хьиз, хьанвай кьакьан,
Са аял я зи свас накьан.
Дидедиз лагь, жезамай кьван,
Адан кефи хун тавурай.

Инсафсуз я душман пара,
Виш агъзурар твазва сура!
Къе вуж ятӀа чакай чара,
Ам хуьрени тун тавурай!
                                                

1942-йис.

                         ЮКЬ ХАНА

Цав рахазва, гугрумрин ван ацалтна,
Вулкан ягъиз, чилер вири зурзазва.
Сабур хуьнин мумкинвилер акъалтӀна,
Ажугъдин цӀай, тӀурфан хьана къугъвазва.

Чил чухвазва аждагьанди хер алай,
Туьтуьх кьунваз зи Ватандин ракьари.
Чир хьухь, душман, элдин тфу, хъвер алай,
Ви зегьерар кьабулдач чи накьвари.

Зи стхаяр, вахар туна ивида,
Паулюсаз  кӀан хьанай шиш-кабабар,
Амма гьатнач, есир кьунвай дилида
ЧӀугвазва къе дустагъда пис азабар!

Пуд виш агъзур фашист ава гьалкъада,
Кьил агъузна акъвазнаваз метӀерал,
Лугьузва хьи, чун рекьимир руквада,
Рази я куь къазаматрал, реперал.

Гьадди вуч я, рази тежез, душман, ви
Зи туруни кьилел цӀарцӀар гузвайла!
Гьадди вуч я, рази тежез, душман, ви
Виринра къе кӀвачерик чил кузвайла!
      
                                                                     

1943-йис.

                           БАГЪЛАР

Къалин, таза, къацу векьер экъечӀна,
Гзаф хуш тир тегьер ава багълара.
Памбаг хьтин тарари цуьк акъудна,
Такур хьтин бегьер ава багълара.

Уьлкве тамам хунча хьтин чӀагуриз,
Зегьметди чаз гудай бегьер къалуриз,
Гьар патахъди атирдин ни чукӀуриз,
Агъзур жуьре цуьквер ава багълара.

ЦӀи багъларай къачун патал бул бегьер,
Ширин хутар, къенси, машмаш, ич, чуьхвер,
Калхузчияр гьазур хьанва гьар тегьер,
Зегьметчийрин сесер ава багълара.

Билбил жеда мани лугьуз цуьквериз,
Гьикьван хуш я адан аваз рикӀериз.
Гьар экуьнахъ мугьман я зун нуькӀвериз,
АтӀлас хьтин векьер ава багълара.

И еке чуьл вири чи багъ-бустан я,
Цуьквер алай тарар гьикьван хъсан я!
Алад, юлдаш, акун еке девран я,
РикӀи чӀугвар кефер ава багълара.
                                                                    1946-йис.

Шаир Зерифа Кьасумова I956-йисуз Азербайжан Республикадин КцӀар 
райондин СтӀуррин хуре дидедиз хьана. Юкьван мектеб акьалтӀарайдалай 
гуьгъуьниз Дагъустандин гьукуматдин университетдин филологиядин фа-
культет куьтягьна. Ада гзаф йисара вичин хайи райондин мектебра муал-
лимвиле кӀвалахзава.
Шиирар кхьинив Зерифа гьеле мектебда кӀелдайла эгечӀнай. Адан чӀа-

лар газетриз ва уртах кӀватӀалриз акъатнава.
Зерифа Кьасумовади вичин эсерар лезги ва азербайжан чӀаларал кхьи-

зва. Критикади ам вичин кьетӀен хатӀ авай чӀалан устад тирди те-
стикьарзава.
Шаир Къуба шегьерда яшамиш жезва.

                    
 Зерифа КЬАСУМОВА

                 ДИДЕДИН ЧӀАЛ

Терг ийизва кьакьан дагъдиз,
Тепе лугьуз лекьери.
Цуькведавай чӀалан багъдиз,
ТӀуш гузва къе мекьери.
Вучиз рикӀе туьхуьзава
Хайи чӀалан цӀаяр чи?
Югъ-къандавай тӀимил жезва
Муьгьуьббатдин паяр чи.
ЧӀал – миже я дидейрин
Михьи, гьалал некӀедин.
Азадвилин женгера
Чи бубайрин гьекьедин.
Шарвилидин чӀал я им
Майдан кӀевай душмандиз.
Чи Эминан чӀал я им,
Тан тийин ам пашмандиз.
ЧӀал – тарихдин цӀаярай
Сагъ акъатай дарамат.
Къе адаз къайгъу тахьун

 ЗЕРИФА  КЬАСУМОВАДИН  70 ЙИС

Тушни чӀехи аламат?
Бадеди зи дидедиз
Аманат яз гана чӀал.
Зи буржи – вахкун я ам
Зи балайрив авайвал.

ТАРС ГУДА ВАЗ И АШКЪИДИН ТАРИХДИ

На рагъулай руьгьдин михьи булахдал
Акурла къе яд хъвазвай са къарихди,
Гьатда, гьелбет, ви рикӀе цӀай, кьиле тӀал,
Тарс гуда ваз и ашкъидин тарихди.

ЧӀулав гел таз ви кӀвачерин гелерал,
Мад атана артухариз азаб зи.
Каф ала къе зи гьиссерин гьуьлерал,
ТӀилисимда ава ашкъид запаб зи.

Агатмир зав, цӀай гала зи кӀакӀамрихъ,
ЦӀайлапанар яна марфар къвада къе.
Ваз жаваб яз, марфарикай тамамдиз
Къванер хьана ви гуьгьуьл, рикӀ хада къе.

Ви тахсирар аквадачир вилериз,
Буьркьуь тир зун авамвилин гумада.
На кьацӀ ганай зи тарцин тик хилериз,
Ваз акӀ хьанай цуьк техъйир хьиз мад ада.

Ван авачир, яначир хуш авазар,
Муьрхъ алай кьван зи чуьнгуьрдин симерал.
Зи дагълара бул тир мекьер, аязар,
Лекь яргъал яз, пехъ ацукьнай синерал.

На рагъулай руьгьдин михьи булахдал
Акурла къе яд хъвазвай са къарихди,
Гьатда, гьелбет, ви рикӀе цӀай, кьиле тӀал,
Тарс гуда ваз и ашкъидин тарихди.

      КьепIир СЕЛИМБЕГ

КУЬРУЬ ГЬИКАЯЯР

ХАРАДИН КЪАТ

Са легьзе цавуз килигна, хияллу хьанвай бубади, Исабала халудихъ элкъве-
на, лугьуда:

– Яраб, чубан стха, Къангъур дагъдин кукӀвал хъама бармак хьиз, алкӀанвай 
цифеди къе вуч лугьудатӀа?

Вуч хьайитӀа, гьам аквада. Закай рахайтӀа, за хипер вядеда ацана, некӀедик 
фу куьткуьнна недай мумкинвал кьванни жедатӀа лугьуз, гьадакай фикирзава. 
ГьакӀ тушни, Тимур хтул? – зарафат кваз, зунни чпин рахунрик кутуна Исабала 
халуди хъвер кваз.

– Эхь, Исабала халу, – гъавурда гьатнавачиртӀани, адаз къуват гана за.
– Хеб вичин чандин, чубан адай акъатдай пидин дердида жеда, гьавайда 

лагьанвайд туш кьван, – вичин баян хгана бубадини.
– ТахьайтӀа, дуьз тушни? Сифте жуван руфуниз къулайвал авуна, ахпа тӀур-

фандихъ галаз женгиниз экечӀун лазим я, – ихтилат зарафатдиз вегьена Исаба-
ла халуди, рикӀик са вуч ятӀани кваз.

– Аллагьди яргъазрай, – мад курпашман яз цавуз килигна буба.
Эхир кьарай хуьз тахьана, за хабар кьуна.
– Буба, цифер гьамиша къвез алатзавайд тушни? Куь рахунрай кьил акъат-

завач хьи зи!
– Эхь, чан бубадин, цифер гьамиша акьалтиз, алатда. Абур гъар жуьре я. 

Садбур жеда тарал ахъа хьайи цуьквер хьиз, марф квайбур, садбурни марф 
квачиз цавуз яна, алатдайбур. Яшлу, иниз атана акур хипехъанрин гафаралди, 
вини дагъдин кӀукваз циф ягъайла, ири марф, хар тахьана алатун тевекул ялда.

– Рагъ авай икьван гуьлуьшан юкъуз марф гьинай къведа? – тажуб хьана 
жув-жувахъ агъун тавуна, гьарнихъ килигна зун.

– Къведай пад чидач. Анжах... Абур хьана, къала хипер алчудар хъия вах-
тунда ацадайвал. Бубади икӀ лагьайла, зун мадни хияллу хьана. Суал хъийиз 
тахьана, ада лагьай кардив эгечӀна. Хиперни сад хьиз ацана куьтягьна, цавни 
михьиз чӀулав пек ягъайд хьиз, цифеди кӀевна.

– Гадаяр, вахтунда фу неъ. Къе и пата мезрейрихъ фена жедач. КӀелерни 
хиперик кумукьрай. Ихтибар алач, чӀехи къвал хьайитӀа, суьруь санал кьветӀез 
яна кӀанда. ТахьайтӀа, юхсул, гъвечӀи кӀелериз, бацӀийриз тади гуда.

И гафарин ван галукьайла, зун мадни тажуб жезвай. Бубади вичи лагьайтӀа, 
гъамлу яз ниси хкудиз тади ийизвай. Ара-ара ада зазни ийидай крар тапшур-
мишзавай.

Бирдан цаву авур ванер, адалай вилик акъатай яргъи кӀвачер квай цӀайла-
панар акурла, цав-чил къарсайд хьиз, зун зегьле къакъатнаваз, кумадик катна. 
Бубади, тадиз хкудай ниси тур фурун сив кӀевна, винелд хур квай чкадал тади 
авуна, чубанриз гьарайна:

– Суьруь тадиз кьветӀек алчудар хъия.
– Алчудар жез къайи, къати гар акъатна. Ада бередал алай къапарив ван 

гутуна. Вахтунда абур алай чкайрал мягькемарначиртӀа, алай ведроярни къа-
жгъанар, койкайрал алай чубанрин пек-лекни литер цавай тухвана, низ чида 
гьи дередиз гадардайтӀа. Бубади лагьайвал, Къангъур дагъдихъай, чил-цав сад 
хьанвайд хьиз, ву-у-у-увдин ван алаз къвезвайд масад тир.

– Зи кӀвалах туькӀуьда. Вун тадиз зи койкадал лит кьилел чӀугуна кӀеви 
хьухь, – лагьана бубади. Са ача хъияна, адан хивез вегьенвай кӀарасдин вине-
лай кьелечӀ къванерал къав кӀевнавай кумадикай зун хкудна, вич хипериз ки-
лигиз акъвазна. Литинин пад за бегьем хкажначир, лацу цал хьиз атай харадин 
тӀурфан тепилмиш хьана. Литиник чуьнуьх хьайи заз акӀ авай хьи, зун сада 
пеш алачир кулуналди гатазвай. Ара фейила, явашдиз литинин пӀипӀ хкажна 
килигайтӀа, михьиз лацу хьана хар ацукьнавай. Литинин пад хкажна хкечӀиз 
кӀан хьана. КилигайтӀа, зи винел къвайи хар къваларихъ авахьна мурцугъанар 
янавай. Литинин къерехар койкадал кутӀуннавайд хьиз кьунвай. Са пад югъур-
на, зун гужуналд хкечӀна. Пагь, харни жеда кьван. Куьруь вахтунда машиндай 
ичӀирайд хьиз икьван къвайила, эгер яргъал къванайтӀа?!

Цуькни векь акьатнавай чуьллер михьиз харадин къатуни кӀевнавай. Кам 
вегьейла, подшипникдин чархуна авай шарикар хьиз, харун тварар хкатиз, та-
таб жезвай.

– Икьван хар, муркӀадин тикеяр цӀрана мус куьтягь жеда, буба? Чи хипери 
вуч тӀуьрай? – жузуна за бубадивай, адан патав фена, беденда мекьивилин фул 
гьатнаваз.

– Са фикирни ийимир, хва. Михьиз Аллагьдин гъиле ава, – лагьана бубади, 
чаз сабур гудай тегьер.

Хар къвайила, вуна лугьуди, кулуналди шткана, цавал цифедин зерре ала-
мачир. Ракъинин чимивал артух жезвай. Зи рикӀел харалай авахьун акьалтда. 
КицӀериз гъуруш гузвай лекуьна, фуфайка кӀаник кутуна, авахьиз алахъна. Ле-
куьнин кӀаникай харар хкатиз авахьнач хьи, авахьнач. Вун, анихъ элкъвена, 
кӀандатӀа хъуьруьхъ. Хьайивал я ман. Гатун югъ ирид бубат жеда лугьудайвал, 
ракъинин чимивал артух хьурдавай, – яд кткайла, агудзавай векьин маргъвар 
хьиз, харадин селлер башламишна.

Агь, я къадаш, кьве чухурдай атай ятар са сада гьатна, чалай агъадай кьакьан 
рагарин кьантӀарилай авахьзавай селдин ван акунайтӀа ваз. Сел къацу кьид тир. 
Бубадивай хабар кьурла, ада цик михьиз харади гатайла куьлуь хьанвай векьни 
цуьк какахьнава лагьана.

А юкъуз, хиперикай чара ийиз тахьана, кӀелериз суварар хьанвай. Пакад 
юкъуз экуьнахъ чаз хьиз дустунизни харади тади ганватӀа акваз фейила, ам зал 
хъуьрена. Бес вун тажуб жедачни? Чун алай чкада а кьадар къвайила, анихъ... 
ЧӀалахъ акьун тавур ам захъ галаз къведа.

– Я дуст, и векьиз вуч хьанвайд я? КӀвачел аламай са цуькни амач, – дегьре-
дал куьлуь авунвай хьтин векьер, селди чухурдиз гъана аламай къванер акурла, 
мягьтел хьайи ада, кьве гъилив кьил кьуна.

Булах бубади, лопаткадал акъашна, михьи хъувунвай.
– Я дуст, хар къвана вуч пис хьана: чаз кьакьан синелай авадардай бул къва-

нер ва булахдин патав тӀамаяр къугъвадай цӀалцӀам еке къван хьана, – тӀурфан-
ди тунвай аламатар акуна, маса лугьудай гаф жагъун тавур Навруз къванцел 
акьахна.

– Ажеб рикӀел атанани, дуст, – шад хьайи зунни къванцел хкаж хьана. Сел-
дин рагъул цяй кьацӀанвай къван чна, сада ведредай яд ягъиз, сада харади 
кукӀварнавай векьер кӀватӀиз алтадиз, чуьхуьда. Векьерин арайра цӀурун тавур 
харар амаз гъилер ракъизвайтӀани, цӀийи къугъунин дердидик кваз алахъна-
вайла, чаз гьич са хабарни авачир.

ЯК ПАЮН

КӀвале сад яз кстах хвейи, вичиз кӀандайвал ийизвай надинж аялдиз, вуна 
куь кӀвале як пайзавайд яни лагьана, тегьер ийизвайди заз чида. Михьиз вуна 
лугьудай хьтинбур, гьелбетда жедач. Эгер дуьз туштӀа, яб акала. Эхь. Чи яй-
лахдал алай вад касдин арада зун гъвечӀид ятӀани, як пайдайд хьанвай. Вучиз 
лагьайтӀа, за вуна лугьудай хьтин надинж амалар ийизвачир кьван. За жувакай 
вири рази ийизвай. Белки, вуна гьикӀ пайзавай лугьуз, хабар кьаз кӀанз вак тади 
ква жеди? Вуна хабар кьадалди, за лугьун.

Чубанри ара-ара кӀел галачир, чӀуру лапаг тукӀуна, нажахдал кьатӀ-кьатӀ-
на, санлай еке къажгъанда туна, ргазвай. Нянихъ вири хтана кӀватӀ хъхьайла, 
Исабала халуди шумуд кас аватӀа, виридаз пайна эцигдай. Ада куьтягьайла заз, 
Гьан Тимур, гила ви нубат я лугьудай. Ада лагьайвал, за кьулухъ элкъвена, чина 
бармак твадай. Ахпа ада, пайнавай са якӀал гъил эцигна, им низ я?» – лугьудай. 
За алайбурукай садан тӀвар кьадай. Ахпа мад-муькуьдал. Нин тӀвар кьуртӀа, 
гьарда вичиз акъатай як къачудай. Виридан тӀварар кьуна рази хьайила, зи къ-
уллугъдин вахт куьтягь жедай. ЯтӀани, а кар екез акваз, зак дамах акатдай. Ара 
физ абур, як тӀуьна кефияр къумбар хьайила, зай къал акъудиз алахъдай. Сада 
вичиз кӀарабар квай як гана, муькуьда яхун чкаяр хкудна лугьуз.

– Гьа гафунал, квез вуч лугьуз кӀанзава лагьайла, ви пай як чаз пай хъувуртӀа, 
рази я лугьуз хъуьруьнардай. ГьикӀ авуртӀани чи якӀук абурун пай хъжедай. 
Вучиз лагьайтӀа чубанри чпин чантадай сад-кьве юкъуз тӀуьна куьтягьдай. Чаз 
лагьайтӀа, ахтин тӀуьнин нефс тахьун себеб яз, я маса атай кас тахьайтӀа, кьвед-
пуд юкъуз амукьдай. Эхир абурун вилик эхцигдай. Хипер ацана куьтягьайла, 
чубанри заз кӀелер гвайдаз са уьфт ягъа лугьудай. За, сиве кьве тӀуб туна, уьфт 
ядай. А ванцел Мерзегъа кьакьан синел акъатдай. За бапӀах хутӀунна элягъай-
ла, ада кӀелер ахъай хъийидай. Пагъ, абур мя-мядин ван ацалдна катна хуькве-
дайла, жедай дем ва хиперик акахь хъувурла, чпин дидеяр жагъурдалд жедай 
ван, шадвал масад тир. Абуруз жезвай шадвал ва чубанрик як паяйла акатдай 
кӀубанвал акурла, за ибур вири залай аслу крар хьиз жедай, гьавиляй зак да-
махни акатдай.

КФИЛДИН СЕС

Кфилдихъ галаз вердиш суьруьди артухан югъун квачиз, ацалтна секиндиз 
неда. ИкӀ хьайила, галай чубандиз секинвал, лапагризни тӀуьрдакай менфят 
жеда. Чи яйлахда гзаф вахтара кфилдин ширин ванци лув гузвай. Ам чи буба-
дин кар тир. Аял чӀавалай ада рикӀ алаз кфил ягъиз чирнавай. Галай юлдашри, 
мад гьихьтин алатар язава лагьана хабар кьурла, кӀусни дамах гвачиз, кфил, 
зуьрне, балабан, далдам, тафт язавайд лугьудай. Вичи, шумудра тафт ягъунай 
Бакудиз ва чи чкадин гьуьжетардай мярекатриз физ, пишкешар къачурдакай 
ихтилатдай. Адан чантада гъамиша къуша кфил жедай.

Къуша кфил лагьайла, кьве кфил сад-садал кутӀунна, садай макьамар, муь-
куьдай зил кьазвайд тир. Гзафни-гзаф йифиз чубанар къаткурна, вичи лагьайтӀа 
хиперал жанавурри, севре тевегьрай лугьуз, уях тирд чир хьун патал кфилдин 
ширин авазрин ван гутадай. Гьарайзавай кӀелер, кфилдин ван галукьайла, кис 
хьана, яб акалзавайд хьиз секин жедай. Ара физ зунни Мерзегъа кфил ягъиз 
алахъдай. Чавай кӀандайвал сес акъудиз жедачир. Адалай гъейри, чна ял турла, 
мукьвал-мукьвал ван атӀузвай. Вучиз ятӀа, заз чизвай. Зуьрне, кфил язавайбуру 
нефес нерай къачуз, сивяй ахъайзавайд тир. Чавай акӀ жезвачир эхир. Са юкъуз 
бубадихъ галаз Мерзегъади гьуьжетарда.

– Вуна кфил ядайла, сивихъай геляй тавуна, яргъалд давам жезва. Чавай 
жезвач, вучиз акӀ ятӀа, жедачни лагьайтӀа?

– Вун гъвечӀи чӀавуз кӀинтӀ – лаш къугъвана кумукьайла, эбезуь-уь-уь лу-
гьуз, катайд яни? – гадайрилай вил аладарна гьевесдив бубади.

– Я, вуч хьана? – хъуьруьн акатна Мерзегъадик.
– Хьун затӀни. Вавай сес атӀун тавуна гьиниз кьван чамар ийиз хьана?
– Бязи аялрилай, зун яргъаз фидай, – дамахдив, жаваб хгана Мерзегъади.
– ЯтӀа, чун кьвед килигин, ни яргъал эбезуь-уь-уь давамардатӀа. Рази яни 

вун? Зун яшлу, вун жегьил итим, – машгъулат патал, муькуь чубанарни гьеве-
слу яз агат хъувурла, гьуьжетра гьатда абур.

– Рази я, серкер, – шад хьана, къуьнемай чанта акъудна къвалахъ эцигна 
Мерзегъади.

– ЯтӀа, хъсан. Султан, вуна пудал кьван гьисаба, – хъуьруьн кваз юлдашри-
лай вил аладарна бубади. Султана пудал кьван гьисабайла, абурухъ гатаз зани 
зил кьуна. Зунни Мерзегъа, са ара хьайила, ял кьуна, акъваз хьана. Бубади, 
санизни фикир тагуз, эбезуьн давамарзавай. Алайбур хъуьрейла, бубани хъ-
уьруьн акатна акъвазна.

– Гьан, Мерзегъа, гьикӀ я?
– Гьелбетда, вуна чун алдатмишзава. ГьикӀ лагьайтӀа, вуна нефес нерай къ-

ачуз, сивяй ахъайзава.
– ГьакӀ хьайила, квевай гьелелиг кфилни ягъиз жедач.
– Серкер, жедачни нерай нефес къачуз, кфил ягъиз чазни чирайтӀа?
– Жеда, Мерзегъа. Вучиз жедач, ваз акьван ашкъи хьайила. Ам завай. Куьн 

жегьилар я. Куь рикӀ ахьтин крарал хьун лазим я. КӀелер гваз дагъларин кьакьан 
синерални гуьлуьшан тепейрал кфилдин ширин сес хкажайтӀа, гьикьван серес 
жеда. Акваз-такваз ви суьруьдавай кӀелер гумрагь жеда. Анжах инамаз четин я.

– Вучиз, ина ара хьайила чирайтӀа, жедачни?
Инай ваз кфилдай нацӀ гьатдани? Хуьруьз хъфейла, кфилни ийида, ам ягъ-

изни чирда. Ихьтин арандин яцӀу нацӀадикай авур кфилдиз квевай нефес акъ-
акьриз жедач эхир.

– Зун рази я.
– Буба, заз мус чирда? Зазни ваз хьиз кфил ягъиз чир хьана кӀанзава.
– Мерзегъадиз ийидайла, вазни ийида, хва. Рази яни вун? Чи шадвилин тум-

кьил авачир. Мус хуьруьз хъфена кфилар ийидатӀа лугьуз, чна амай йикъар 
гьисабзавай. Бубади чун къатканвайла, дагъларин секин дерейра хуш сесинин 
ван тунвай. А сесинин назиквили, хушвили чун, суьгъуьрда турд хьиз, сустар-
завай.

КЬИСАС

Мумкинвал хьайивалд Зунни Навруз я чи яйлахдал, я зун гьаниз фена къ-
угъвадай. Чун чаз чир хьайи чӀавалай чи гзаф вахт санал жезвай. Ам вич туп 
хьиз ацӀай, куьрел квай, викӀегь гада тир. Анжах захъ галаз къугъвадайла, ади 
заз экъуьгъун галачир вахт жедачир. Чебни гьихьтин? И гуьнуькъара зал гьикӀ 
гьалтнай, кьарай атӀайдаз эсер авайд туш, квахь зи вилерикай, вун хьтин дуст 
жедалди са савун кӀватӀ хьанайтӀа, гьам хъсан тир лугьуз, мадни экъуьгъунрин 
а кьил жедачир. За шумудра кьацӀай кӀуф галай вун хьтин дуст заз кӀандач, 
вавай зун къерех я, мад рахамир лагьайла, ам – гардандик ккӀана, ккӀлам хьиз 
алатдачир. ГьакӀ вун закай икрагьарда, алакьдатӀа, жувани ая, хълагъдай. Зун 
тахьуй, гьа вун хьуй, ихьтиндаз вуч хъийида? Шумудра за, ви рикӀелай а экъуь-
гъунар алатун патал за ваз са кар такьуртӀа, лагъана, гьелегь кьурла, вавай вуч 
жедатӀа, гьам ая лагьана, уьфтни агалдарна фидай. Я тахьайтӀа, ваз амукьдайд 
пичӀи кӀерецар хьтин гафар я. ГьакӀ тушни, чан дуст? – хълагьна, бул хъуьруь-
нардай. Эхир са юкъуз адаз кар кьун рикӀел къведа зи. Югъ виликамаз меслят 
хьайивал, къе зун абурун бередал фин лазим тир. Зун акъат тавурла, Навруз 
гьикӀ авуртӀани абур авай чкадин кьилихъ галай синел хкаж жедайд заз чизвай. 
За чи патай синин къвалахъ ярх хьана, ам мус анал акъатдатӀа акваз, чинеба 
гуьзетна. Акьван вахт фенач. Ам анал атана, заз килигиз акъвазда. Ахпа ацукь-
да. Зун, руфун кӀевиз тӀазвай амалар ийиз, винелд фида. Кьил агъузна, татаб 
жез алукьдай, мад къарагъ хъийиз, азаба авайд хьиз къалурна. Ада, садлагьана 
къарагъна, гьарайда:

– Яда, ваз вуч хьанва? Рекьизваз тахьуй гьа?! – вичин саягъ зарафатдиз эл-
къуьриз кӀан жеда адаз.

За ван тахьайдай кьуна. Са къвалахъ ярх хьана, гъил кьилик кутуна, адаз ки-
лигда. Ада мад са вуч ятӀани лагьана, зун югъун тавурла, виняй гъуз чукурна. 
Дуьз лагьайтӀа, чухур дерин, гьяркьуь тир. Бес икьван чкадиз чукурун. Яргъал 
мензилдиз, вични винелд чукурайла. Адаз нефес дар жезвайд заз чизвай. Гагь 
рикӀяй, ада экъуьгъуналди вуч жезвай лугьуз хиялар физ, зун пашман жезвай. 
Гагь, гила гьикӀ жедатӀа килиграй лугьуз, зак хъуьруьн акатзавай. Кьил хка-
жайла, заз тик пеляй ада, и пад а пад ягъиз, четиндиз еримишзавайди акуна. Заз 
мукьув хьайила, гьарайна:

– Ваз вуч хьана? Гьич югъванни хъийизмач хьи? Авай са дуст ни яна? – 
рахадайла ада галат хьанваз нефес дар яз ялзавайд чир жезвай. Ам агакьиз 
акурла, зун садлагьана ацукьна, кьве гъилни ченедик кутуна килигиз акъвазна. 
Адаз за вичикай зарафат авурди чир хьана. Акъвазна, дериндай нефес чӀугуна, 
ам ярх хьана.

– Аман, зун кьена хьи. Яллагь, ви кьейибур сурарикай хкатрай. Вун итим я 
лугьудайд, етим хьуй! Кьейи хва. Заз и кар кьурдай, югъ-югъ я, за ваз йифиз 
ахварайни кваз экъуьгъ тавуртӀа, ваз аквада. Я байкъуш, зун икьван рахаз, вуна 
куьтӀни тийиз, мад рикӀик вуч кума? За яраб дустуниз вуч хьанатӀа лугьуз, рикӀ 
вегьей, кфир, – винелд хьана, ацукьна, вичин лухъа куьтягьзавачир ада. За къа-
рагъна, са гафни акъуд тавуна, хъфидай амаларна. Амни тадиз къарагъна.

– Яда, акъваз, кӀамаш. Нефес кьуна рекьидай чкадал зун гъайила, зав хъел-
на, вун гьиниз физва? Акъваз.

За кисна, кам явашна, ада еримишна агакьарна. Зи гардандилай кьуна, ам 
зунни галаз ярх хьана.

– Акъваз тавакъуйда. За ваз ийизвайбур гьакӀан пичӀи экъуьгъунар я. За 
экъуьгъунвай вун викӀегь, гумрагь хьунилай гъейри, мад ваз вуч жезва? Вуна 
авур кардик катна, кӀандайвал векьяй къвез тежез, хьайи азабдик пуд кило як 
гадарна за. Низ хъсан я?

– Гьелбетда ваз. Къекъведайла, кьезил хьана, регьят жеда. ТахьайтӀа, югъди 
хипен якни ниси, мукаш недай кьван муьнуьгъ хьтинд ийимир ман, – мадни 
адак къал кутуна за.

– Агь, фендигар. Багьнаяр ийиз кана хьи вуна зун.
– Вуна мад экъуьгънани? Ахъая зун, – къарагъиз кӀан хьана заз. Гардан кьу-

на ада ахъайзавачир.
– Эхь, ваз гьамиша экъуьгъда. Масадаз, ваъ.
– Зи тахсир вуч я?
– Вун бес зи кӀеви дуст тушни?
– Яда кӀеви дустуниз экъуьгъунардай адет яни?
– Эхь! Вучиз лагьайтӀа, ваз закай хъел текъведайд чида заз. Ваз за ийизвай 

экъуьгъунар чан лагьай чӀал я. Вун мус зи гъавурда гьатда? Тавакъуйда сивяй 
вуч кӀантӀани лагь, мад къе хьиз ваъ. За авур экъуьгъунрай вуна зав вилер, хъ-
ипрен вилер хьиз, экъисиз туна. Хиве кьазвани? – винелд хьана, минетзавайд 
хьиз, гъил кьуна къарагъарна зун.

– Мад хъийидач. Вавай вуч жедатӀа ая лагьай гафуниз килигна хьайи кар я. 
Вакай а хесет хкат тийидайд заз чизвай. Ваз вуч кӀантӀани лагь, мад за ваъ, – 
гьеле нефес чкадал хтанвачиз акуна, заз адан язух атана.

– Вид рикӀивай яни, дуст? – куьмек кӀанзавайд хьиз жузада ада.
– Гьелбетда, дуст, – гъилер кьуна, хъуьруьнарна за.
Ахпа, сада-садалай элягъиз чамарна, тӀамаяр къугъвадай къванцел чкаяр 

кьуна чна.

КЪАРАВИЛИЯР

*  *  *
-Я итим, вуна заз са гафни лугьузвач хьи?
-Экв жедалди за ваз вуч лагьана кIанзава?
-Бес ви рикIел аламачни къе гьи югъ ятIа? Къанни цIуд йис вилик и юкъуз 

вуч хьанайтIа?
-Вучиз аламач – аламайди я: къе СССР чкIай югъ я.
-Аламатдин итим я вун,- кIамаз жезва папаз.– Бес къе чи мехъер хьайи югъ 

тушни?
-Я ман. Кьилел балаяр къвез кIан хьайила, сад атана алатдайди туш…

*  *  *
Папа йифен кьулариз, вич рекьизва лугьуз, гьарай-вургьай акъудна. Къунши-

дал алай вичин хъсан араяр авай дишегьлидизни ша лагьана.
Чара хьанач итимдизни, ада «Тади куьмекдиз» эвер гана. 
«Куьмекдилай» фад къунши паб атана акъатна.
Акуна адаз, вич рекьизва лугьузвайда кулни пек гваз, юкь агъузна хкаж техй-

из, кIвалин кIвалахар ийизва. 
Мягьтел хьайи къуншиди хабар кьазва:
-Я вах, ибур вуч амалар я вибур? Санихъай вуна вун рекьизва лугьузва, муь-

куьнихъай вуна, тум цавуз яна, кIвалин кIвалахар ийизва – им гьикI лагьай чIал я?
-Бес вучда за, я вах?- юкь дуьзарна рекьизвайда.- Итимди тийидайла, за вучда? 

Бес къведай духтурар хъуьредачни чал?.. Жуван кIвале михьивилер ийизва ман…

*  *  *
Шегьердай веледарни хтулар хтунал вилер алаз гадни акъатнаваз перишан 

тир къаридинни къужадин умуд гьакIни атIанвачир.
-Аялри зенг авунвай,- лугьузва къариди кIусни гьяз авачиз.
-Вуч лугьузвай?
-Чпиз ахкъатдай мумкинвал хьанач, куьмек кIанз, агакь тавур сални багъ 

гьикI ава лугьуз хабар кьазвай.  Саламар вугузвай ваз…
-Мад вуч лугьузвай?
-Вуч рекье тваз жеда квевай?- лугьуз хабар кьазвай.- ЦIининди бегьерар га-

лай йис я лугьузва.
-Я,- лагь. Кьабула лагь зи патайни чIехи саламар…

q=2,!= "= %!

*  *  *
Мекдебдай хтай гададиз тади гьалда дах акуна кIан хьана. Жагъана абуруз 

чпиз чеб.
-Дах,- лугьузва гадади,- чи НитIиф малимди вазни тарсар гайиди яни?
-Эхь, чан хва,- жаваб гузва дахди.- Гьа вун хьтин гада тир чIавуз.
-Гьи чIав тир ам? Йисар пара алатнавани?
-Дуьм-дуьз къанни вад йис, чан дахдин,- цавув агакьна аял вахтариз хъфена 

ам.- ГьикI хьана – вуна хабарар кьазва хьи?
-Ада заз гьар юкъуз чIуру къиметар язава. Къе лагьана хьи, зун кьван рикI 

баят, кьил пичIи аял вичел анжах къанни вад йис вилик гьалтайди я… Чи мек-
тебда…

*  *  *
КIвале чпелай гъейри касни авачиз яшамиш жезвай эгьлийрин арада бязи 

вахтара герексуз ихтилатар жеда.
Кайваниди, адет тирвал, столдал фу-къафун эцигна, гьамиша хьиз, рганвай 

кьве какани. Гьамиша хьиз, абурукай сад куьлуьди, муькуьдни ирида я. Итим-
ди гьасятда ири какадал гъил вегьена. Кайванидиз и кар бегенмиш хьанач.

-Вуна, гьамиша хьиз, еке кака къачузва – яни?
-Эхь. Ваз за гьикI авуна кIанзавай?
-За, месела, чун кьвед галай столдихъ акI ийидачир. За куьлуьди гьим ятIа, 

гьа кака къачудай.
-За гьавиляй ириди къачунва ман, ингье ви куьлуь кака, къачу, неъ!

